
	“Улсын хэвлэлийн газар” 1985 онд эрхлэн хэвлүүлсэн “Жорж Сименон: Шар нохой, Хүний амь, Негрийн хороолол” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

GEORGES SIMENON

	 

	La Tete D'un Homme

	 

	 

	Франц хэлнээс орчуулсан Б. Пүрэвбаатар

	 


I. АРВАН НЭГДҮГЭЭР ӨРӨӨ БУЮУ ТУСГАЙ ЧАНГАЛАН

	Тэртээ хол, хаа нэгтээ сүмийн хонх хоёр ч удаа цохив. Хоригдол ороо сандайлан сууж, зантгар том гараа өвдгөн дээрээ тавилаа.

	— Тийнхүү минут хяраатай нэг юм шийдэж ядсан шинжтэй сууснаа санаа алдан босоод, биеийнхээ чилээг гарган суниав. Бадируун том биетэй, данхайсан толгойтой, учиргүй урт гартай, дэндүү хавтгай цээжтэй булиа эр байв, 

	Түүний царайд гайхаш нь тасарч маанайсан, бараг хүн бусын гэлтэй хэнэггүй байдал үзэгдэнэ. Тэгээд шагайвар нүхийг нь хаасан хаалга руу очихоосоо өмнө хажуу талын хана руугаа нударга зангидан занаад авав.

	Тэр хананы цаана мөн л Парисын «Санте» шоронгийн тусгай чангалангийн ганцаар хорих өрөө байгаа ажээ.

	Ийм чангалангийн өрөө зургаа байлаа. Өрөө болгонд нэг бол ерөнхийлөгчийн өршөөл юм уу эсвэл нэгэн шөнө ёслолын байдалтай дуу шуугүй бүлэг хүмүүс орж сэрээхийг хүлээсэн, алах ял заагдсан хоригдлууд байлаа.

	Хананы цаадах, арван номерын хоригдол бараг тасралтгүй орилж хашхиран тав дахь өдрөө үзэж байгаа нь энэ. Заримдаа чарлан, заримдаа архиран дотор арзганамаар орилно. Тэгснээ баахан намдаж байснаа нэг хэмээр бүдэгхэн улина.

	Арван нэг түүнийг хэзээ ч хараагүй бөгөөд түүний чухам ямар хэрэг хийснийг нь мэдэхгүй байлаа. Зөвхөн дууных нь өнгөөр Арав бол их залуу хүн гэдгийг нь тааж болохоор байлаа.

	Одоо Аравын чадал барагдан, зөнгөөрөө л нэг юм гингэнэж байв. Гэлээ ч Арван нэгийн нүдэнд үзэн ядахын оч гялсхийн, ясархаг том нударгаа зангидав.

	«Санте» шорон хэмээгдэх асар том цайзын хана, хашаа, байшин, хаана ч нам гүм оргино. Тэр бүү хэл гаднаас Парисын зүгээс ч өчүүхэн төдий чимээ эс сонстоно.

	Гагцхүү Аравын орь дуу тавих л шөнийн аниргүйг сочооно.

	Арван нэг хаалга руу очоод, гараа атгаж тэнийлгэснээ агдасхийгээд, хаалганд аяархан хүрэв.

	Тусгай чангалангийн дүрэм ёсоор ганцаар хоригдогсдын өрөөг өдөр шөнөгүй гэрэлтэй байлгана. Гудамд нэг хуяг, ихэвчлэн зогсоно. Цаг тутамд алах ял заагдагсдыг ээлжлэн хаалганы нүхээр шагайна.

	Арван нэг чичгэнэсэн хуруугаар түгжээг тэмтэчлээ. Сэтгэл нь айхавтар түгшсэндээ сайх энгийн хөдөлгөөнийг ихэд нандигнан хийлээ.

	Хаалга онгойв. Хуягийн сандал байрандаа байх авч эзэн нь байсангүй. Хоригдол толгой нь эргээ юу гэлтэй урагшаа байдгаараа бөхийн гудмаар өнгөрөв. Царай нь хувхай цайж, ногоовтор нүднийх нь зовхи л зөвхөн улайжээ. Хэд хэдэн удаа цочин эргэж ухасхийн, түгжээтэй хаалга мөргөв.

	Гудмын нөгөө буланд хүн дүнгэнэлдэх сонстоно. Харуулын өрөөнд хуяг нар ярилцаж буй нь энэ ажээ.

	Хашаа руу сэмээрхэн гарч ирэв. Шөнийн харанхуйн дунд энд тэнд дэнлүүний шар гэрэл үзэгдэнэ. Дааман хаалганаас зуугаад алхмын зайтай харуул дороо гишгэлнэ. Хоёрдугаар давхрын нэг гэрэлтэй цонхоор амандаа гаанс зуусан хүн цаасанд дарагдсан бичгийн ширээнээ тонгойж харагдана.

	Арван нэг, гурав хоногийн өмнө жижиг төмпөнгийн нь ёроолд наалттай байсныг олж авсан зурвасыг дахин унших юм сан гэж бодов. Гэвч энэ нь боломжгүй зүйл байлаа. Зурвасыг бичсэн үл мэдэгдэх хүний тушаалын ёсоор зажлаад залгичихжээ. Цагийн өмнөхөн бол, хоригдол зурвасыг цээжээр мэдэж байлаа. Гэтэл одоо зарим өгүүлбэрийг нь яг байснаар нь санаж чадахгүй юм шиг санагдана.

	 

	«Арван сарын арван тавны шөнийн хоёр цагт өрөөний чинь үүд түгжээгүй, хуяг байрандаа байхгүй байх болно. Хэрэв чи энд зааснаар хөдлөх юм бол...»

	 

	гэж байсан ажээ.

	Оргодол духаа халуу оргисон гараар базлав. Дэнлүүнээс цацрах шар гэрэл рүү айсан шинжтэй харснаа, хөлийн чимээ гэнэт сонсоод золтой л хашхирчихсангүй. Гэвч тэр нь гадна хэрмийн цаад талаас, гудамжнаас сонсогдсон ажээ. Тэнд чөлөөтэй хүмүүс явж, тэдний хөл нь гудамжны засмалын чулуун хавтан дээр цуурайтай нь аргагүй бууна.

	Эмэгтэй хүний дуу гарч:

	— Түшлэгтэй сандалдаа тавин франк шаардаж байгааг нь ээ.

	— Тэд ч гэсэн хэрдээ бас зарлага гаргана шүү дээ! гэж эрэгтэй нь зөрөв.

	Хоригдол хана даган гэтнэ. Гэнэтхэн зогсож, чулуун дээр гишгэснээ хяраад, чимээ чагнав. Үхдэл шиг хувхай царайлан, урт гараа эв дүйгүй сарвагануулах нь сайх болхи эрийг согтуу хүнтэй төстэй болгоно.

	 

	* * *

	 

	Оргодлоос тавиад алхам зайтай «Аж ахуйн тасаг» гэсэн хаягтай хаалганы хажууханд хэрмийн хөмөг дотор хэдэн эрэгтэй хүн зогсоно.

	Комиссар Мегрэ харласан туйпуун ханыг налсангүй. Пальтоныхоо халаасанд гараа лав шургуулаад, баримал мэт хөдлөлгүй чийрэг хөл дээрээ бат зогсоно. Байсхийгээд л гаансаа шоржигнуулах нь сонстож, түүгээр нь бүр шөнийн харанхуйд ч гэлээ комиссарын харцанд туяарах түгшүүрийг гадарлаж болохоор ажээ.

	Мегрэ тайван зогсож чадахгүй байгаа мөрдөн байцаагч Комельогийн мөрөнд бараг арван удаа гараа хүргэх хэрэгтэй болжээ.

	Сайх хуульчийг шөнийн нэг цагаас хойно дээдсийн хүрээнийхний гайхамшигт хоолноос шууд авчирсныг хэлэх үү, цахлай цамцтай хэвээрээ, жирвэгэр сахлынхаа үзүүрийг хичээнгүйлэн мушгиж, царайн өнгө нь ерийнхөөсөө арай илүү улаа бутарна.

	Түүний хажууд пальтоныхоо босгосон заханд хамраа шургуулж, ууртайгаар хөмсөг зангидсан, «Санте» шоронгийн дарга ноён Гасье зогсоно. Энд болж байгаа юм бүхэн түүнд огтын хамаагүй гэсэн дүр үзүүлэхийг тун ч их хичээнэ.

	Хүйтэрч эхлэв. Шовгорынхоо дэргэд байгаа манаач хөлөө дулаацуулах гэж дороо дэвсэлж байв. Амнаас гарч байгаа амьсгаа тунгалаг уур болон агаарт замхарна.

	Тэд гэрэлтэй газраас зугтаж буй Арван нэгийг хараахан хараагүй боловч, чимээ гаргахгүйг хичээн байгаа ч гэсэн алхаа нь хэрмийн цаанаас сонсогдож байлаа. Түргэн түргэн нааш цааш холхих алхааны чимээгээр нь чухам хаашаа чиглэж буйг нь гадарлаж болохоор ажээ.

	Арван минут өнгөрөв. Мөрдөн байцаагч Мегрэ рүү ойртоод юм хэлэхээр амаа ангайтал, комиссар түүний мөрнөөс өвдтөл базвал цаадах нь хий дэмий санаа алдаад, өөрөө ч мэдэлгүй халааснаасаа янжуур гаргахад нь дорхон нь шүүрээд авчхав.

	Арван нэг төөрсөн нь бүхэнд илт болов. Хариугүй эргүүлтэй мөргөлдчихөж мэдэх байв.

	Гэлээ гээд тэд юу хийж чадах билээ? Оргодлыг тэд боодолтой хувцас нууж хэрмээс олс унжуулсан тэр газар аваачиж чадахгүй нь мэдээж байв.

	Байсхийгээд л гудамжаар машин өнгөрнө. Заримдаа гудамжаар яваа хүмүүсийн яриа шоронгийн хашаанд хүнгэнэн цуурайлна.

	Хөмөг зогсож байгаа гурван эр зөвхөн харц солилцохоос үл хэтэрнэ. Ноён Гасьегийн харцанд цухалдал, харамсал, егөөдөл илхэн. Мөрдөн байцаагч Камельо илтэд сэтгэл нь зовж, түгшүүр нь улам л ихэснэ. Зөвхөн комиссар Мегрэ л юу ч болоогүй юм шиг хэнэггүй зогсоно. Тэр өөртөө итгэн, тэсвэрээ алдаагүй л байлаа... Гэхдээ, ийм их харанхуй байгаагүй сэн бол түүний духан дээгүүр том том бурзайх хөлсийг харж болохоор байлаа.

	Хоёр цаг хагас цохилоо. Оргодол хэрмийн цаана бөндгөнөсөөр л. Гэнэт мань гурав цочин агдгасхийв. Тэд сонсоогүй ч гэлээ, санаа алдахаар нь таамаглажээ. Хэрмийн цаана, одоо түргэн түргэн хөдлөх чимээ гарна. Оргодол нөгөө боодолтой хувцсыг олж, хэрмээс унжих олсон дор зогсон байж хувцсаа солив.

	Манаачийн хөлөө дэвслэх нь яг л цагийн хэм заан цохилох дүүжин мэт ажээ. Мөрдөн байцаагч:

	— Та...юу яана гэдэгт нь итгэлтэй байна уу? гэж шивгэнэв.

	Мегрэ түүн рүү харахад цаадах нь дуугаа хураав. Олс чангарлаа. Минутын дараа хэрмэн дээгүүр дүгрэг цайвар юм сүүмэлзсэн нь Арван нэгийн нүүр байлаа. Гар дээрээ тулаад гудамж руу харлаа.

	Мегрэгийн тооцоолж байснаас арав, хорь дахин удаан, төгсгөлгүй юм шиг санагдлаа. Оргодлын тамир нь барагдсан бололтой хэрмийн сэрвэнд нэг юм хүрээд хөшчихөв.

	Оргодол хэрмийн орой дээр сунан хэвтэж, дүрс нь тод харагдана. Гэнэт толгой нь эргэвэл яана? Юугаа хүлээнэ вэ? Яагаад гудамж руу буухгүй байна?.. Гудамжаар явж буй хүмүүс саад болоод байж ч болох юм. Эсвэл хэрмийн ёроолд дурлалт хос зогсчихоо юу?

	Мөрдөн байцаагч тэсэж ядан хуруугаа инчдэв.

	— Би танд одоо хэрэггүй биз дээ? гэж шоронгийн дарга шивнэн асуулаа.

	Олс туйпуун дээгүүр сэрчигнэн хэрмийн нөгөө тал руу унжив. Оргодол гудамж ороон алга боллоо.

	— Хэрэв би танд ингэж их итгээгүй бол комиссар, хэзээ ч ийм адармаатай хэрэгт оролцохгүй байсан. Гэхдээ би Эртенийг урьдын хэвээр буруутан гэж үзэж байгааг болгоогоорой... Хэрэв тэр бид нараас бултчихвал юу болох вэ? гэхэд нь, 

	— Би маргааш тантай хаана уулзах вэ? гэж Мегрэ асуултад нь хариулалгүй тэс өөр юм асуулаа.

	— Би албан тасалгаандаа өглөөний арваас хойш байна.

	Тэд юм ярилцалгүй гар барилцав. Шоронгийн дарга Мегрэд дуртай дургүй гараа өгөөд, амандаа нэг юм үглэсээр яваад өглөө. Мегрэ минут орчим хэрмийн дэргэд зогсов. Хар хурдаараа холдон гүйж яваа хүний хөлийн чимээг чагнан зогсохдоо ч хөдөлсөнгүй. Мегрэ манаачийн шовгорын хажуугаар гарахдаа жижүүртэй нь гар өргөн салах ёс гүйцэтгэлээ. Тэгээд булан тойров. Жак Доллан гудамжинд ганц ч хүнгүй ажээ.

	— Бүх юм ёсоороо юу? гэж хэрэмд наалдан зогссон хүнээс комиссар асуулаа.

	— Араго цэцэрлэгт гудамж руу гүйчихсэн. Араас нь Жанвье, Дюфур хоёр дагаж яваа...

	— Явж унтаж болно...

	Комиссар байцаагчийн гарыг хайнгадуухан барьснаа, толгой бөгтийн гаансаа баагиулсаар хүнд хүнд алхлан одов.

	Ке-дез-Орфевр дахь албан тасалгаандаа очих үед нь өглөөний дөрвөн цаг болж байлаа. Комиссар санаа алдан хүнд пальтогоо тайлав. Ширээн дээр байгаа цаасан дотор дундуур аягатай шар айраг байв. Шар айраг үлбэгэр, бүлээн шахуу болчихсон ч гэсэн комиссар шунамгай нь аргагүй залгилчхаад түшлэгтэй зөөлөн сандал дээр суулаа.

	Өмнө нь хөөс дүүргэсэн юм шиг цаасанд цүндийсэн шар хавтас хэвтэнэ.

	Эрүүгийн хэргийг мөрдөх газрын бичээчийн сайхан гаргацтай бичгээр:

	 

	ЭРТЕНИЙ ХЭРЭГ

	 

	гэж бичжээ.

	 

	* * *

	 

	Гурван цаг орчим хүлээв. Бүрхүүлгүй чийдэнгийн шилийг тойрон, агаарын ялимгүй хөдөлгөөнд долгиотох тамхины утаа бүрхжээ. Мегрэ байсхийгээд л ширээнээс босон шилээврээр гал хутгаж дахин суудалдаа тухална. Тасалгаанд халуу дүүгж комиссар эхлээд пиджакаа, дараа нь сөхдөг захаа, зангиагаа, эцэст нь хантаазаа тайлав.

	Ярьдаг утсаа гар дороо тавьжээ. Өглөөний зургаан цагийн орчим утсаа тасарчихсан юм биш байгаа даа гэдгийг шалган харилцуурыг нь авч чагнав.

	Өмнө нь байгаа шар хавтсаа нээлээ. Мэдээлэл, сонины хайчилбар, тогтоолын хувь, гэрэл зураг ширээн дээр хөглөрөв. Мегрэ суусан хэвээр энэ бүгдийг хэсүүлэн харж, хааяа нэгийг нь барьснаа унших ч үгүй, нэг зүйлийг хичээнгүйлэн бодно.

	Бөөн албан бичгийн дээр:

	 

	«Миссис Гендерсон ба түүний шивэгчнийг алсан Жозеф Эртенд өнөө өглөө алах ял заав»

	 

	гэсэн сүртэй том гарчигтай сонины хайчилбар хэвтэнэ.

	Мегрэ утасны аппаратаас хараа салгалгүй гаансаа угсруулан нэрсээр л. Гэвч утас дуугарсангүй.

	Зургаа аравт утас дуугарсан боловч хэн нэгэн хүн дугаар андуурч залгажээ.

	Комиссар бичиг баримтуудыг дахин гүйлгэн харж эхэллээ. Үнэндээ ингэх ямар ч хэрэг байсангүй. Учир нь түүнийг цээжээр мэдэж болох ажээ.

	 

	Жозеф Жак Мари, хорин долоон настай, Меленд төрсөн... Севр гудамж дахь ноён Жарарьдегийн цэцгийн дэлгүүрт ажилтай...

	 

	гэж бичсэн байлаа.

	Ноёны зугаа цэнгээний үеэр яармагийн майханд авхуулсан зураг нь байна. Учиргүй урт гартай, доожоогүй гурвалжин царайтай гулжгар залуу. Түүний утгагүй гоёсон нь тэнэгдүүхэн хувцасладгийг нь илтгэнэ.

	 

	Сен-Клу дахь цуст эмгэнэлт явдал. Чинжаалаар сийчүүлсэн баян америк авгай, шивэгчин хоёр.

	 

	Энэ бол долоон сард болсон явдал.

	Ялт хэрэг болсон газар дээр нь авсан эвгүй муухай зургийг Мегрэ хажуу тийш нь түлхэв. Янз бүрийн байдлаар авсан нил цус болсон хоёр үхдэл, аймаар хачин болсон царай, цусанд бялдан хүү хүү татагдсан унтлагын цамц.

	 

	Эрүүгийн хэргийг мөрдөх газрын комиссар Мегрэ, Сен Клугийн эмгэнэлт хэргийг илрүүлэв. Алуурчныг барив!

	 

	Мегрэ ууртайгаар сонины хайчилбаруудыг онгичиж, ердөө арав хоногийн өмнө хайчилж авсан зүйлийг оллоо.

	 

	Миссис1 Гендерсон болон түүний шивэгчнийг хутгалж алсан Жозеф Эртенд өнөө өглөө алах ял заалаа.

	 

	Сюртегийн хашаанд «Шанцайн сагс» хэмээгддэг цагдаагийн бүхээгтэй тэрэг орж ирээд, шөнө барьсан хүмүүсээ ангилж эхлэв. Ихэнх нь эмэгтэйчүүд ажээ. Гудамд хөлийн чимээ сонстон Сена дээгүүрх шөнийн манан сарниж эхлэв.

	Утас дуугарлаа.

	— Байна уу?.. Дюфур, чи юу?

	— Би байна аа, дарга аа.

	— За, юу байна?

	— Онц юм алга... Өөрөөр хэлэхэд, та хүсвэл би тийшээ буцаж очиж болж л байна... Одоохондоо Жанвье ганцаараа өлхөн болох байх гэж бодож байна...

	— Цаадах чинь хаана байна?

	— «Цагаан дэглий»-д...

	— Юу?.. Бас юуны нь «Дэглий» гараад ирээ вэ?

	— Иси-ле-Мулиногийн ойролцоох зуушны газар. Би одоохон хөлсний тэрэг аваад очиж цөмийг дэлгэрэнгүй ярья.

	Мегрэ тасалгаа дундуураа баахан холхив. Тэгээд нэг түшмэлийг «Дофин» ресторанаас кофе, жижиг талх авчруулахаар явууллаа.

	Байцаагч Дюфур хэмээх саарал костюмтай, намхан няхуур нямбай ч харах байдалд учир нь олдомгүй эрийг орж ирэхэд Мегрэ цайгаа ууж суулаа.

	— «Дэглий» гэж бас ямар юм нь гараад ирэв? Аль вэ суугаач гэж комиссар дургүйцэн дуугарав.

	— Гренел, Иси-Ле-Мулино хоёрын дунд яг Сена мөрний эрэгт байдаг далайчдын жижиг гуанз.

	— Цаадах чинь шууд тийшээ очоо юу?

	— Яалаа гэж дээ? Жанвье бид хоёр эрийнхээ сайнд л нэг юм барааг нь алдчихсангүй шүү...

	— Өглөөний цайгаа уугаа юу?

	— «Цагаан дэглий»-д уусан.

	— За тэгвэл яриад бай.

	— Та түүнийг хэрмэн дээрээс яаж үсрэхийг нь мэдээж хараа биз дээ. Тэгээд л тэнхээ мэдэн дутааж гарсан. Баригдана гэхээс сүнс нь зайлсан бололтой... «Бельфорын Арслангийн» тэнд хүрээд нэг юм алхаагаа удаашруулж, сандарсан байдалтай ийш тийш гөлөлзөөд байлаа...

	— Араасаа мөрдөж байна гэж сэжиглээ болов уу?

	— Зүүдлээ ч үгүй! Анх удаагаа л эргэн тойрноо харж байгаа нь тэр...

	— За цааш нь

	— Сохор юм шиг л гүйгээд байсан... Парист анх ирж байгаа хүн шиг л, ер нь ч ялгаагүй. Тэгээд гэнэтхэн Монпарнасын хүүр оршуулах газрыг хөндлөн гарсан гудамж руу эргэлээ... Нэрийг нь санахгүй байна... Тэнд ганц ч амьд амьтан байгаагүй. Харваас өөрөө ч гэсэн хаана байгаагаа мэдэхгүй байгаа бололтой... Тэгснээ сараалжны цаанаас булш байгааг харчхаад дахиад л дэгдчих нь тэр...

	— Тэгээд...

	Мегрэ уруулдаа хий дүүргэн илт сэргээд ирэв.

	— Монпарнасын гудамж руу гарч ирлээ... Том кафенууд хаалттай, онгорхой байсан жижиг зуушны газруудад хүн дүүрэн байв... Хөнгөн хөгжим тоглож байгаа нэгнийх нь дэргэд түр зуур зогсоно билээ... Сагстай цэцэг барьсан цэцэг худалдагч бүсгүй дөхөж очиход дахиад л жирийлгэх нь тэр...

	— Аль зүг рүү?

	— Минийхээр бол хашаа ч биш... Распайн цэцэрлэгт гудамж руу харайлгасан... Дараа нь мөн гудамжаараа буцаж ирээд, дахиад л Монпарнасын галт тэрэгний буудал руу явсан.

	— Царай зүс нь ямаршуухан байх вэ?

	— Ямаршуухан ч биш. Нөгөө л мөрдөгдөж, шүүхэд байх үеийнх шигээ... Нэг үгээр хэлэхэд тийм гээд хэлчхэж чадахгүй байна. Хагас цагийн дараа бид Төв Зах руу очлоо...

	— Хэн ч түүнтэй яриагүй юу?

	— Хэн ч яриагүй!

	— Шуудангийн хайрцагт ямар нэг захиа хийгээгүй биз?

	— Хийгээгүй гэдгийг андгайлахад ч бэлэн байна, дарга аа! Жанвье гудамжны нэг талаар, би нөгөө талаар явсан юм чинь... Бид хөдлөх бүрийг нь алдахгүй харж байсан... Хөөрхий амьтан халуун зайдас, шарсан төмс зарж байгаа асрын өмнө өөрийн эрхгүй зогсоно билээ. Тээнэгэлзсэн бололтой зогсож байснаа цагдаа харчхаад л ум хумгүй эргээд харайлгасан...

	— Ямар нэг байшингийн дугаар эрээд байгаа юм шиг санагдсангүй юу?

	— Ерөөсөө үгүй шүү! Тал тал руугаа л салбаганаад байдаг согтуу хүн гэсэн үг. «Конкордын» талбайд очсоноо Сенаг дагаад уруудсан... Яагаад ч юм голын эрэг дагаж явна билээ... Хоёр ч удаа амрахаар суусан.

	— Хаана?

	— Нэг удаа, шууд хайсан дээр... Нөгөө удаа нь сандал дээр. Яг хэлж чадахгүй байна, уйлаад байгаа юм шиг харагдсан шүү... Ямар ч байлаа гэсэн, хоёр гараараа л толгойгоо барьчихсан байсан...

	— Сандалд, өөр хүн байгаагүй юу?

	— Хэн ч байгаагүй... Дараа нь алхаж гарсан... Хаана хүртэл гээч? Мулино хүртэл шүү! Хааяа зогсоод л ус руу харах юм. Голоор аль хэдийнээ чиргүүлт онгоц хөвж эхэлсэн байлаа. Түдэлгүй гудамж ажилчдаар дүүрч, нөгөөдөх маань өөрөө ч яахаа мэдэхгүй бололтой алхсаар л байлаа...

	— Ингээд гүйцээ юү?

	— Бараг л... Өө тийм... Мирабогийн гүүрэн дээр халаасандаа гараа хийгээд, тэндээс...

	— Арван франкийн дэвсгэртүүд гаргаж ирээ юу?

	— Жанвье бид хоёрт тэгж л санагдсан... Тэгснээ тал тал тийшээ харсан... Гуанз л хайгаад байсан болов уу даа... Баруун эргийн бүх зуушны газар нь хаалттай байлаа... Тэгээд зүүн эрэг рүү нь гарсан. Тэнд жолооч нараар дүүрсэн зоогийн газар орсон... Кофе ууж, нэг аяга ром хөнтөрнө билээ...

	— «Цагаан дэглий» гэдэг чинь мөн үү?

	— Биш ээ! Жанвье бид хоёр арай л гэж хөлөө зөөж явлаа... Дотроо бүлээсүүлчихээр юм ч ууж чадахгүй байсныг л бод л доо!.. Нөгөөдөх чинь тэндээс гараад бас л гудамжаар тэнэж эхэллээ. Дахиад л ямар нэг үйлдвэрийн газрын хавьцаагаар голын эргээр явлаа... Жанвье тэмдэглэж авсаан... Танд яг таг чиглэлийг нь өгнө биз... Тэнд бас нэг ч амьтан хүн байгаагүй, харин зуслангийнх шиг бут сөөгхөн ургасан, бөөн бөөн новширсон барилгын материал дундуур ногоо цухуйсан байна билээ... Эрэг дээр өргөгч цамхаг, зогсоолын усан дотор ачааны онгоцнууд зогсож байна... Дор хаяж л хориод юм харагдсан... Тэнд л нөгөө, «Цагаан дэглий» чинь байгаа юм даа... Яагаад очиж очиж тийм газар байгааг ойлгох юм алга. Өдөр шөнөгүй ажилладаг жижиг гуанз... Баруун талд нь цахилгаан пянз тоглуулагчтай саравч, «Бямба, ням гарагт бүжигтэй»... гэсэн хаяг өлгөөтэй байх юм... Тэнд ороод нөгөөдөх маань дахиад л ромтой кофе уулаа... Дараа нь зэгсэн удаан хүлээлгэж байж халуун зайдас авчирч өгсөн билээ... Гуанзны эзэгтэйтэй ярилцаж байснаа, мөч хэртэй болоод хоёрдугаар давхар өөд хамт гарахыг нь бид харав.

	Эднийг бууж ирэхээр нь би орж очоод, өрөө өгдөг үү? гэж асуулаа... Тэгсэн чинь нөгөөдөх чинь гайхаад «Саяны залуу тэгээд ямар нэг зөрчилтэй болж таарч байна уу? гэж байна... Цагдаа нартай ярилцаж сурсан эр бололтой... Би түүнийг сүрдүүлэхээр шийдэж, хэрэв буусан хүнд ганц л үг алдвал, тэр өдөр нь л гуанзыг чинь хаана гэж хэлэв. Залууг анх удаагаа л харж байна гэж ам шүд алдана билээ... Худлаа хэлээгүй гэж бодож байна... Гуанзанд өөрийн үйлчлүүлэгч нар болох далайчид, түүнээс гадна хөрш үйлдвэрийн газрын ажилчид үдэд дарс уухаар ирцгээдэг юм байна. Гуанзны эзэн, түүнийг өрөөнд оронгуут л гутлаа ч тайлалгүй орон дээр өнхрөөд өгсөн... тэгээд сануулж хэлсний нь дараа гутлаа тайлж шалан дээр шидчихээд үг сүггүй унтаад өгсөн... гэж ярина билээ.

	— Тэгэхээр Жанвье тэнд үлдсэн юм шив дээ?

	— Тэгэлгүй яах вэ. Утасдсан ч болно. Гуанзанд утастай юм билээ. Далайчид эзэд рүүгээ утасдаж харагдсан.

	Мегрэ харилцуураа аваад минутын дараа, байцаагч Жанвьетай ярив.

	— Байна уу?.. За манай залуу яаж байна даа?

	— Унтаж байна.

	— Сэжигтэй юм ажиглагдахгүй байна уу?

	— Бараг юу ч алга. Нам гүм. Бүр доор, кафед дуулдтал хурхирч байна.

	Мегрэ харилцуураа өлгөнгөө байцаагч Дюфурийн сулхан биеийг шинжиж харж:

	— Чи түүнийг алдчихгүй биз?.. гэв.

	Байцаагч өөдөөс нь юм хэлэх гэхэд нь Мегрэ мөрөн дээр нь гараа тавиад яаралгүйхэн үргэлжлүүлж:

	— Хашир минь намайг ойлго... Би чамайг өөрөөсөө шалтгаалах бүхнийг хийнэ гэдгийг мэдэлгүй яах вэ, гэхдээ... миний албан тушаал... ганц тэр ч биш, өөр олон юм дээсэн дөрөөн дээр байна шүү дээ... Түүнээс гадна цаад адгуус чинь намайг зүс таних болохоор би тийшээ очиж болохгүй байна.

	— Комиссар, би танд тангараглая...

	— Тангараглах хэрэггүй. Гүйцэтгэ!..

	Мегрэ ширээн дээгүүр тараасан бичиг цаасыг огцом хөдөлгөөнөөр хаман хавтсанд хийгээд түүнээ ширээний нүдэнд шургуулав.

	— Хэрэв чамд дахиад хүн хэрэгтэй бол хэлээрэй, нэрэлхэх хэрэггүй шүү!..

	Зөвхөн Жозеф Эртений зураг л ширээн дээр үлдэв. Мегрэ түүний ясархаг нүүр, өнгөгүй нимгэн уруул, дэлдийсэн чихийг нь удаан ширтлээ.

	Шүүхийн гурван хий судлалын эмч Эртенийг үзжээ. Хоёр нь «Оюун ухааны чадавх сул, ухаан бүрэн» гэжээ.

	Хэрэгтний өмгөөлөгчийн урьсан гурав дахь эмч нь тийм ч итгэлтэй бусаар «Удамшлын согогтой, ухаан дутуу» гэсэн байна.

	Харин Мегрэ л Жозеф Эртенийг барьсан комиссар Мегрэ, цагдаагийн газрын дарга, улсын прокурор болон мөрдөн байцаагчид:

	— Энэ хүн нэг бол ухаан солиотой, нэг бол гэм буруугүй!.. гэж мэдэгджээ.

	Тэгээд өөрийн үгний үнэн зөвийг нотлохоор хөөцөлдөж буй нь энэ.

	Гудамд, догонцон холдож байгаа байцаагч Дюфурийн хөлийн чимээ цуурайтна.

	
II. УНТАЖ БАЙГАА ХҮН

	Яагаад ч тайвширч чадахгүй байгаа мөрдөн байцаагч Комильотой хэдэн үг солилцсоныхоо дараа Мегрэ арван нэгэн цагт Отейд ирэв.

	Тэнгэр эвгүйрхэн, гудамжны голоор наалданги шавар тунаж, байшингийн дээвэр дээр ойчих нь гэлтэй бараан үүл нөмөрнө. Комиссарын явж байгаа талын эргээр баян тансаг орд харш сүндэрлэнэ. Нөгөө талын эрэг нь шал өөр, хотын хаяа гэсэндээ сул задгай газар үйлдвэр, ачааны зогсоол, бөөн бөөн овоолсон барилгын материал харагдана. Сайх тэс өөр хоёр байдлыг дээгүүр нь чиргүүлт онгоц сүлжилдэх Сена мөрний бараан саарал ус зааглах ажээ. «Цагаан дэглий» холоос ч бараатай харагдана. Гуанз, өрсөн тоосго, хэмхэрсэн машины их бие, боодолтой хар цаас, зам төмөр зэрэг нэг үгээр хэлэхэд элдэв бусын хог дундах зайнд байна. Хоёр давхар байшинг эвгүй улаан өнгөөр буджээ.

	Уламжлалт «Дарс, зууш» гэсэн бичиг бүхий зотон саравч доорх дэвсэг дээр гурав дөрвийн зэрэг ширээ тавьжээ.

	Толгойноосоо хөлөө хүртэл цагаан болсон, харваас ачааны онгоцноос цемент буулгасан бололтой ачаа зөөгчид нүдэнд тусна. Гарч ирэнгээ үүдэн дээр зогсож байгаа хөх хормогчтой буудлын эзний гарыг атгаад хол бус зогсож байгаа ачааны онгоц руу яаралгүй явцгаана.

	Мегрэ их зүдэрсэн царайтай, нүд нь сүүмгэр харагдах авч энэ нь нойргүй хоносных биш байлаа.

	Комиссарт өөрийн гэсэн дүрэм бий. Хүн бусын их хүч гарган, тавьсан зорилгодоо ойртоод ирэхийн даваан дээр буюу гар сунгахын төдий болоод ирэхээр түр зуур шалдаа буудаг зантай хүн юм. Энэ бол хэт хүч гаргасны өвөрмөц онцлог агаад алга болгох ч хэрэггүй зүйл байв.

	Мегрэ «Цагаан дэглий»-н өөдөөс харсан том зочид буудлын байшин руу очив. Буудлын ерөнхий жижүүрт нь:

	— Надад гол руу харсан цонхтой өрөө хэрэгтэй байна гэлээ.

	— Сараар авах уу?

	Мегрэ мөрөө хавчив. Олон юм ярихын хэрэг байсангүй.

	— Аль зэрэг удаан хэрэг болохоосоо л болно. Би эрүүгийн хэргийг мөрдөх газраас явна.

	— Манайд сул өрөө байхгүй.

	— За тэгвэл, буусан улсын бүртгэлийг аваад өг дөө...

	— Жаахан хүлээгээрэй... Хүлээзнэ... Одоохон утасдаадахъя арван найман номер, хүнгүй байгаа байх аа...

	— Тэнэг амьтан! гэж Мегрэ шүдэн завсраар дуугарав.

	Мэдээж, өрөө ч олдлоо. Их тавлаг зочид буудал ажээ. Үйлчлэгч түүнээс:

	— Ачааг чинь авчирч болох сон болов уу? гэхэд нь, 

	— Надад ачаа байхгүй. Дуран аваад ир, өөр юм хэрэггүй гэв.

	— За байз... Олдох юм болов уу даа...

	— Та олох л болно доо... Хаа байгаа газраас нь олж ир.

	Мегрэ санаа нь амарсан шинжтэй сүүрс алдан пальтогоо тайлаад, цонх онгойлгож, гаансаа нэрэв. Таван минут ч өнгөрөөгүй байтал түүнд танан гадартай театрын дуран авчирч өгөв.

	— Манай эзэгтэйн юм байгаа юм. Танд хэлүүлэхдээ...

	— За, за. Арилж үз!

	 

	* * *

	 

	Хагас цагийн дараа гэхэд «Цагаан дэглий»-н нүүрэн талыг нэгд нэгэнгүй судалж мэдсэн байлаа.

	Хоёр давхрын онгорхой нэг цонхоор, хураагаагүй ор, орон дээр өргөн өдөн олбог хөндлөн дэвсээстэй. Хонины арьсан дээр хатгамалтай гэрийн хос шаахай хэвтэх нь харагдав.

	— Эзний өрөө!

	Хажуугийн цонх нь хаалттай байв. Дараагийн цонхон дээр дотуур цамцтай тарган эхнэр үсээ самнана.

	— Эзний авгай... Эсвэл, зарц нарын нэг...

	Доор гуанзны эзэн ширээ арчина. Нэг ширээний ард өмнөө лонхтой улаан дарс тавьсан байцаагч Дюфур сууна.

	Гуанзны эзэнтэй ямар нэг юм ярилцаж байлаа.

	Цаашилбал бараг голын эрэг дээр, цувтай саарал саравчтай малгай тавьсан, цайвар үстэй залуу эр чиргүүлт онгоцноос ачаа буулгахыг анхааралтай ажиж буй бололтой. Энэ бол эрүүгийн хэргийг мөрдөх цагдаагийн газрын хамгийн залуу ажилтны нэг байцаагч Жанвье байлаа.

	Мегрэгийн өрөөний орны толгой дээр утастай ширээ байлаа. Комиссар харилцуурыг аваад:

	— Байна уу? Зохион байгуулагч уу?.. гэлээ.

	— Танд ямар нэг юм хэрэгтэй байна уу?

	— Намайг нөгөө эргийн «Цагаан дэглий» гуанзтай залгаадах...

	— Одоохон... гэж дурамжхан дуугарав.

	Одоохон нь удах шиг санагдав. Эцэст нь Мегрэ цонхоороо, гуанзны эзэн алчуураа чулуудчихаад утас руу очихыг харав. Мегрэгийн утас дуугарлаа.

	— «Цагаан дэглийтэй» холболоо...

	— Байна уу? «Цагаан дэглий» юу?... Танай кафед сууж байгаа хүнийг утсан дээр дуудаадах... Үгүй ээ, үгүй, андуураагүй. Тэр ганцаархнаа тэнд сууж байгаа...

	Эзэн хэрхэн гайхахыг нь Мегрэ харав. Дараа нь Дюфур утсан дээр ирлээ.

	— Дюфур чи юу?

	— Дарга уу?

	— Би «Цагаан дэглийн» эсрэг харсан зочид буудалд байна... Манай хүн яаж байна?

	— Унтаж л байна.

	— Чи өөрийн биеэр хараа юу?

	— Дөнгөж саяхан өрөө рүү нь очиж хурхирахыг нь сонслоо. Хаалгыг нь жаахан завсар гаргаж харлаа. Бүхлээрээ, гурав нугараад л амаа ангайчихсан унтаж байна...

	— Гуанзны эзэн юм хэлээгүй гэдэгт итгэж байна уу?

	— Эзэн, цагдаагийн газраас сүнсээ авчихсан эр... Халуухан юм амсаад авсан юм байна... Эрхийн бичгийг нь хураах гэсэн гэнэ. Одоо хорхойд хоргүй амьтан болжээ.

	— Байшинд гарах хаалга хэд байна?

	— Хоёр... Гол хаалга, хашаа руу гарсан бас нэг хаалга. Жанвье түүнийг ажиглаж байгаа...

	— Хоёр давхар өөд хүн гараагүй юу?

	— Хэн ч гараагүй! Гарсан бол би заавал харалгүй дээ. Хоёр давхрын шат лангууны цаагуур буудаг юм билээ.

	— Сайн байна. Хоол захиал. Удалгүй би чам руу утасдана. Ямар нэг худалдаачны захиалагч гэж итгүүлэхийг бодоорой.

	Мегрэ харилцуурыг өлгөөд, түшлэгтэй зөөлөн сандлын цонх руу ойртуулав. Сэрүүн болоод ирэхээр нь өлгүүрээс пальтогоо аваад нөмөрлөө. Утас дуугарав.

	— Та ярьж дуусав уу? гэж утасны хүүхэн асуулаа.

	— Дууссаан. Надад шар айраг авчир гэж хэлээдхээч... Бас гаансны тамхи...

	— Манайд тамхи байдаггүй дээ...

	— Тэгвэл хүн явуулж авчруул...

	Өдрийн гурван цагт Мегрэ нөгөө л байрандаа суусаар байлаа. Дурангаа өвдгөн дээрээ тавьж, хэдийнээ хоосорсон шилэн аягаа барьжээ. Цонхыг байдгаар нь нээсэн ч гэлээ, өрөөнд тамхины үнэр дүүрэн ханхална.

	Сандлыг тойроод өглөөний сонин хөглөрнө.

	Түүнд нь цагдаагийн газрын мэдээ нийтлэгдсэн байлаа.

	Санте шоронгоос алах ял заагдсан хоригдол оргожээ.

	Байсхийгээд л Мегрэ мөрөө хөдөлгөн, хөлөө жийж, суусан байраа өөрчилнө.

	Дөрвөн цаг хагаст «Цагаан дэглий» рүү дахин утасдав.

	— Шинэ юм юу байна?

	— Юу ч алга. Унтсаар л байна...

	— Цааш нь

	— Кэ-дез-Орфеврээс, таныг хаанаас олж болохыг асуусан. Мөрдөн байцаагч л тантай одоохон ярих гээд байгаа бололтой.

	Энэ удаа Мегрэ мөр хавчсангүй. Түүний хариу нь товч бөгөөд тодорхой байлаа. Тэгээд харилцуураа тавин таслаад, утасны хүүхнийг дахин дуудаж:

	— Мадемуазель, прокурорын газартай залгаарай... Түргэн... гэв.

	Ноён Комельогийн хэлэх гээд байгаа юмыг Мегрэ хэлүүлэлтгүй мэдэж байлаа.

	— Байна уу? Комиссар уу?.. Арай гэж нэг юм!.. Таны хаана байгааг хэн ч хэлж чадахгүй юм. Дараа нь Кэ-дез-Орфеврээс таныг «Цагаан дэглийн» дэргэд мөрдөгч тавьсан гэж мэдэгдлээ... Тэгээд тийшээ утасдаж асуухыг тушаалаа л даа.

	— Тэгээд?

	— Эхлээд ямар сонинтойгоо хэлээч?

	— Юу ч үгүй шив дээ. Тэр унтаж л байна.

	— Та итгэж байна уу? Цаадах чинь нуугдчихгүй биз?..

	— Би яг одоо цаадхыг чинь харж байна гэж хэлбэл тийм ч их хэтрүүлсэн болохгүй л байх.

	— Би харамсаж эхэлж байна...

	— Миний үгэнд орсондоо юу? Гэхдээ нэгэнт Шүүх яамны сайд татгалзаагүйгээс хойш...

	— Хүлээгээрэй... Өглөөний бүх сонинд таны мэдээг нийтэлсэн.

	— Мэдлээ, уншсан.

	— Өдрийн сониныг үзэв үү?.. Үгүй ий?.. «Сиффле» сониныг олохыг бод... Тэр ч өөдтэй сонин биш гэдгийг би мэднэ л дээ... Тэгэхдээ яах вэ, уншаарай... Байз хүлээж бай, комиссар аа, байна уу? Намайг сонсож байна уу, Мегрэ!... Би уншаадахъя. «Өнөөдөр өглөөний сонинуудад, Сена мужийн иргэний төлөөлөгчийн шүүхээс алах ял заагдан, Санте шоронд тусгай чангаланд байсан Жозеф Эртен, өнгөрсөн шөнө хачин байдлаар оргосон тухай албан ёсны бус шахуу мэдээ хэвлэгдлээ... Гэлээ ч энэхүү хачин байдал нь бүх хүнд тодорхой биш гэдгийг хэлж тэмдэглэх хэрэгтэй байна. Жозеф Эртен бие даан оргоогүй бөгөөд түүнийг бэлтгэсэн байжээ... Тэгээд энэ нь цаазаар авахаас хэдхэн хоногийн өмнө шүү. Бид одоохондоо өнгөрдөг шөнө Санте шоронд болсон сайх жигшүүрт хошин жүжгийг бүгдийг дэлгэрэнгүй тоочиж чадахгүй байна. Ганц баттай хэлж чадах юм бол цагдаагийн газар хуулийн дээд байгууллагын ивээл зөвшөөрөлтэйгөөр энэхүү илбийг гаргасан байна. Жозеф Эртен өөрөө үүнийг мэдэж байгаа болов уу? гэдэг сонирхолтой юм. Хэрэв тийм бол, гэмт хэргийн түүхэнд ганц л байж болох энэхүү ажиллагааг чухам яаж үзэхээ бид мэдэхгүй байна»

	Мегрэ тайван байдлаа өчүүхэн ч алдахгүй хэвээр дуустал нь сонсов. Харин Комельогийн дууны өнгө улам улам итгэлээ алдан авай.

	Энэ танд ямар санагдаж байна, комиссар?

	— Энэ бол миний зөв байсныг л зөвхөн харуулж байгаа юм. «Сиффле» дэх өгүүллэг зөвхөн сонины бодлыг өгүүлсэн юм биш... Манай ажиллагааны тухай зургаахан хүн л мэднэ... Тэдний аль ч мэдээжээр ам алдаагүй... Тэгэхээр сонины тэмдэглэлийг бичсэн хүн нь...

	— Хэн бэ?

	— Орой хэн болохыг нь хэлж магадгүй... Бүх юм сайн болж байна, ноён Комельо!

	— Та тэгж бодож байна уу? Хэрэв тэмдэглэлийг парисын бүх хэвлэл шүүрч авбал... яана?

	— Тэгвэл шуугиан болно доо.

	— За тэр!..

	— Хүний амь гэдэг шуугианы үнэнд хүрэхгүй гэж үү?

	Таван минутын дараа Мегрэ цагдаагийн удирдах газар луу утсаар холбоо барив.

	— Хэсгийн дарга Люкас уу?... Хашир минь миний хэлэхийг сайн сонс... Монмартр гудамжинд байдаг «Сиффле» сонины редакцад одоохон оч. Ерөнхий редактортай нь нүүр тулан ярилц. Сайтар айлгаад өгөөрэй. Сантегаас оргосон тухай материалыг хэн тэдэнд өгөө вэ гэдгийг мэдэх хэрэг байна. Тэд түүнийг ерийн шуудангаар юм уу, хийн шахуургын шуудангаар авсан гэдэгт толгойгоо тавьсан ч бэлхэн байна!.. Тэднээс нооргийг нь аваад, надад авчирч өг! Ойлгов уу?

	Утас залгагч хүүхэн

	— Яриа дуусав уу? гэж асуулаа.

	— Үгүй ээ, мадемуазель. Намайг «Цагаан дэглий»-тэй дахин холбоодох.

	Байцаагч Дюфур минут хэртэй болсны дараа нөгөө хэлдгээ л давтан:

	— Унтаж л байна. Би өрөөнийх нь үүдэнд чихээ наагаад мөч хяраатай зогслоо. Нойртоо дэмий ярин, гингэнэж ээжийгээ дуудах нь сонстож байна билээ, гэв.

	Хаалттай байгаа дунд цонх руу дурангаа тусгангаа, Мегрэ унтаж байгаа эрийн царайг орных нь толгойд зогсоод харж байгаа юм шиг төсөөлөн бодлоо...

	Тэр нь Эртенийг зургаан сард анх харжээ. Сен-Клуд хэрэг гараад дөчин найман цаг ч өнгөрөөгүй байхад Мегрэ, Жозеф Эртений мөрөн дээр хүнд нударгаа тавиад, аяархнаар, 

	— Битгий тэнэгтээрэй... Залуу минь, дагаад яв... гэжээ.

	Тэд Мсье ле Пренс гудамж дахь хямдхан хогшил хэрэгсэлтэй байшингийн Жозеф Эртений суудаг зургаан давхарт байж байлаа.

	Байшингийн эзэгтэй түүний тухай ярихдаа:

	— Их нямбай, тайван, ажилсаг залуу байгаа юм... Үнэндээ зарим үед хачин болчихдог нь ч болчихдог л доо... гэжээ.

	— Хүн ирдэг үү?

	— Үгүй! Өөрөө ч шөнө дундаас хойш ирнэ гэж байдаггүй хүн. Харин сүүлийн хэдэн өдөр л...

	— Сүүлийн хэдэн өдөр яасан гэж?

	— Нэг хоёр удаа оройтож ирсэн... Нэг удаа лхагва гарагт, өглөөний дөрвөн цагийн үед ирнэ билээ...

	Чухамхүү тэр лхагва гарагт л Сен-Клуд хүн амины хэрэг гарсан байжээ. Шүүх эмнэлгийн магадлан шинжлэгч нар хоёр эмэгтэйг шөнийн хоёр цагийн үед үхсэн гэж тогтоожээ.

	Ийнхүү Эртений эсрэг шууд гэрчлэх баримт захаас аван мундсангүй. Баримтын ихэнхийг Мегрэ өөрөө бүрдүүлж гаргажээ.

	Миссис Гендерсоны байшин нь Сен-Жермений зам дээр, «Цэнхэр танхимаас» километр хяраатай газар байна. Эртен «Цэнхэр танхимд» лхагва гарагийн шөнө дундын үед ганцаар ороод дөрвөн аяга грог дараалан уужээ.

	Мөнгөө төлөхдөө халааснаасаа Парисаас Сен-Клу орох ганц талын төмөр замын гуравдугаар зэргийн билет унагаасан байна...

	Санхүүгийн дээгүүр хэсгийнхэнтэй холбоотой байсан Америкийн дипломатын бэлэвсэн гэргий миссис Гендерсон зуны байшиндаа суудаг байжээ. Ноён Гендерсоныг нас барсны дараа байшингийн доод давхар нь эзгүйрчээ. Бэлэвсэн авгай зарц гэхээсээ илүү найз нь болсон ганц шивэгчин, франц эмэгтэй Элиза Шатрьетай цуг сууна. Тэр нь Англид насныхаа хагасыг өнгөрөөж, тэнд гайхамшигт боловсрол олж авчээ.

	Долоо хоногт хоёр удаа Сен-Клуд суудаг цэцэрлэгч ирж байшинг тойрсон жижиг цэцэрлэгийг нь янзалдаг байжээ.

	Миссис Гендерсоныд зочин ирнэ гэж бараг байдаггүй. Заримдаа миссис Гендерсоны зээ хүү Уильям Кросби эхнэртэйгээ ирнэ.

	Долоон сарын долооноос найманд шилжих шөнө Довиль руу чиглэсэн гол замаар машины нэлэнхий урсгал ердийнхөөрөө цувна.

	«Цэнхэр танхим» ойр хавийн бусад зоог, цэнгээний газрын адилаар шөнийн нэг цагт хаажээ.

	Зуны байшингийн хажуугаар хоёр цаг хагасын үед өнгөрсөн нэг жолооч хоёр давхрын цонх гэрэлтэй байсан бөгөөд хачин сүүдгэнэн гүйлдэх сүүдрийг ажигласан гэж дараа нь мэдэгджээ.

	Өглөө зургаан цагт цэцэрлэгч өвгөн ирсэн байна. Ирдэг өдөр нь байж. Өөрөө цэцэрлэгийн явган хаалгыг чимээ гаргалгүй онгойлгоод ордог байж. Найман цагийн үед мадемуазель Элиза Шатрье түүнийг хоолонд дууддаг байж.

	Гэтэл тэр өдөр түүнийг хэн ч дуудсангүй. Есөн цаг хүртэл ажилласан боловч байшингийн хаалга онгойсонгүй. Яачхав гэж санаа нь зовоод очиж хаалгыг нь цохижээ. Ямар ч чимээ байсангүй. Тэгэхээр нь цэцэрлэгч, ойрх замын уулзвар дээр жижүүрлэж байсан цагдаад очиж хэлжээ.

	Хэдэн минутын дараа бүх юм тодорхой болсон байна. Хатагтай Гендерсоны хүүрийг унтлагын өрөөнөөс олжээ. Орны өмнөх жижиг хивсэн дээр хутганд сийчүүлж цус нөж болсон шөнийн цамцтай хэвтэж байв. Хөгшин авгайн цээжинд хутгаар арав бүлсэн шарх байлаа.

	Хажуугийн өрөөнд унтаж байсан Элизаг ч сайх гай тойрч гарсангүй. Миссис Гендерсон шөнө гэнэт бие муудаж магадгүй гэж айхдаа, найзаа хань татаж ойрхон унтуулдаг байсан юм санж.

	Ийнхүү хоёр эмэгтэйг, цагдаагийнхны нэрлэдгээр «булай» зэрлэгээр алсан хэрэг гарах нь энэ.

	Шалан дээгүүр хаа сайгүй хөлийн мөр гарснаас гадна, цонхны хөшгөнд цустай гарын мөр ч гарсан байв...

	Тэгээд л ердийн, ёс журмын дагуу ажил өрнөв. Парисаас прокурорын газрын төлөөлөгч, эрүүгийн хэргийн магадлан шинжлэгч хүрэлцэн ирж олон төрлийн шинжилгээ хийн хүүрийг задалжээ.

	Мөрдөн илрүүлэх ажлыг комиссар Мегрэд даалгасан бөгөөд хоёр хоног ч өнгөрөлгүй Жозеф Эртений мөр дээр буучихжээ.

	Ул мөрийн баримт нүдэнд илхэн байлаа! Байшингийн гудамд хивсгүй, зүймэл шалыг нь гялалзтал өнгөлсөн байв.

	Хэдхэн зураг аваад л тэр мөрийн талаар бүрэн төсөөлөлтэй болохоор ажээ. Каучук ултай цоо шинэ ботинкийн мөр байв. Халтируулахгүйн тул улыг нь арзгар хийсэн бөгөөд, түүнээс гадна голд нь үйлдвэрийн эзний нэр, тэр бүү хэл, хэмжээ дөчин дөрөв гэдэг нь тодорхой харагдав. Хэдэн цагийн дараа Мегрэ, Распайн модот гудамжны гутлын дэлгүүрт оров. Сүүлчийн хагас сарын дотор тиймэрхүү хийц, хэмжээтэй гутал ганцхан хосыг л зарсан нь тодров.

	— Цэцгийн дэлгүүрийн бараа түгээгч худалдаж авсан. Ирэхдээ бүр тэргэнцэртэйгээ ирнэ билээ... Манай энэ хавиар байнга л дайралдаж байдаг хүний нэг... гэв.

	Хоёр цагийн дараа гэхэд комиссар Севр гудамжны цэцгийн дэлгүүрийн эзэн ноён Жарардьетэй хэдийнээ ярилцаж амжсан байлаа. Жозеф Эртенийг ч каучук ултай ботинктой байхыг нь харж амжжээ.

	Хурууны хэвийг нь л тулгаж үзэхээс өөр юм үлдсэнгүй. Энэ ажиллагааг эрүүгийн хэргийг магадлан шинжлэгч нар Шүүхийн Ордонд хийжээ.

	Бүх төрлийн багажаар зэвсэглэсэн магадлан шинжээч нар хурууны хэвийн дээрээс тонгойн элдвээр хэмжиж дүйлгэж үзээд, хариуг удаасан ч үгүй гаргасан нь

	— Энэ хүн мөн!.. гэсэн байлаа.

	 

	* * *

	 

	— Чи үүнийг яагаад хийх болов?

	— Би алаагүй!

	— Хэн чамд хатагтай Гендерсоны хаягийг өгсөн бэ?

	— Би алаагүй!

	— Чи шөнийн хоёр цагт тэр байшинд юу хийж байв?

	— Би мэдэхгүй!

	— Чи Сен-Клугээс яаж эргэж ирсэн бэ?

	— Би Сен-Клугээс эргэж ирээгүй!

	Түүний үзэшгүй муухай царай нь хувхай цайжээ. Зовхи нь олон шөнө дараалан дуг хийгээгүй хүнийх шиг улайсан байв.

	«Мсье-Ле-Пренс» дэх түүний өрөөнөөс цус болсон нусны алчуур олджээ. Хувилахуйн ухааны магадлагчид түүнийг хүний цус гэдгийг нь тогтоосноос гадна, миссис Гендерсоны цусанд байсантай ижил савхан нянг тэндээс илрүүлжээ.

	— Би алаагүй!

	— Ямар өмгөөлөгч авмаар байна?

	— Надад өмгөөлөгчийн хэрэг байхгүй.

	Түүнд ямар ч байсан өмгөөлөгч гаргаж өгчээ. Ноён Жоли дөнгөж гучтай бөгөөд хий дэмий л сандран бөндгөнөж, гараа савна.

	Жозеф Эртенийг долоо хоногийн турш хий судлалын мэргэжилтнүүд үзээд санал нэгтэйгээр «Ухаан солиотойн хувьд ярих ч юм алга. Энэ хүн хийсэн хэргээ хүлээх чадвартай. Одоо урам хугарч шантарсан байдалтай байгаа бөгөөд энэ нь дэндүү их сэтгэл догдолсноос болжээ» гэж мэдэгдсэн байна.

	Ид амралтын үе ч давхацжээ. Яаралтай мөрдөх хэрэг гарсан учир комиссар Мегрэ, Довил руу явах шаардлага гарав. Мөрдөн байцаагч Комильод уг хэрэг хаанаас нь харсан ч тов тодорхой байсан тул, ялын төлөвлөгөөг цөөхүүлээ баталж, иргэний төлөөлөгчтэй шүүхэд шилжүүлжээ.

	Жозеф Эртен юу ч хулуугаагүй бөгөөд сайх аймшигт ялт хэргээсээ ямар ч ашиг хонжоо олоогүй нөхцөл байдлыг хэн ч хайхарч үзсэнгүй.

	Комиссар Мегрэ боломжийн хэрээр хэрэгтний намтрыг хөөцөлдөн судалжээ. Түүний гадна төрх, зан суртахууны чанарыг судалж яаж өсөж том болсныг нь ч хөөн гаргажээ.

	Жозеф, Мелён гэдэг газар төрсөн, эцэг нь «Сена» кафед зөөгч, эх нь угаагч байжээ.

	Түүнийг гурван нас хүрч байхад эцэг эх нь нэг гуанз түрээсээр авсан боловч, ажил үйлс нь өөдөлсөнгүй. Тэгээд Сена-Марна мужийн Нандийд нүүн суурьшиж, дараа нь буурчийн газартай болсон байна.

	Дүү охин Одетаг төрөхөд Жозеф зургаан настай байжээ. Мегрэд байгаа нэг зураг дээр гар хөлөө өргөн хэвтсэн мариатай хүүхдийг хэвтүүлсэн баавгайн арьсны өмнө усан цэргийн хувцастай Жозеф явган суусан байв.

	Арван гуравтайгаасаа Жозеф морь мал хөөцөлдөн, буурчийн газар үдэлж хоноглох хүмүүст үйлчилдэг, эцэгтээ тусалдаг болжээ.

	Арван долоотойдоо Фонтеноблогийн дэргэдэх дэгжин ресторанд хоол зөөгч хийж байжээ.

	Хорин хоёртойдоо цэргийн албыг дуусгаад, Парист ирж, «Мсье-Ле-Пренс» гудамжинд байртай болж, ноён Жерардьегийн цэцгийн дэлгүүрт ажилд оржээ.

	— Ном л их уншдаг байсан юм! гэж ноён Жерардье хэлсэн байна.

	— Ганц дуртай юм нь кино л байсан юм даа! гэж байшингийн эзэгтэй батална.

	Тэгэхээр энэ залуу Сен-Клу дахь байшинд суугчидтай ямар холбоотой байж болох вэ?

	— Чамд урьд нь Сен-Клуд очих хэрэг гарч байсан уу?

	— Үгүй?

	— Ням гарагт чи, юу хийсэн бэ?

	— Ном уншсан!

	Миссис Гендерсон хэзээ ч Жерардьегийн дэлгүүрээс цэцэг авч байсангүй. Тэгтэл түүний байшин гэмт хэрэгтний анхаарлыг яагаад татах болов? Тэгээд бас юу ч аваагүй байдаг!

	— Яагаад чи дуугай байна?

	— Надад хэлэх юм алга...

	Наймдугаар сарын турш Мегрэ, Довилд байж олон улсын бүлэг луйварчдыг илрүүлэн барьжээ. Есдүгээр сарын эхээр Парист эргэж ирэнгээ шууд л Санте руу очин Жозеф Эртентэй уулзжээ. Хэрэгтэн өрөвдмөөр жалхгүй болсон байв.

	— Би юу ч мэдэхгүй! Би алаагүй!

	— Гэлээ ч, чи Сен-Клуд байсан шүү дээ.

	— Хүн зүгээр байлгаадах...

	«Чихний чийр болсон, балай хэрэг. Амралтын үе дуусмагц л хамгийн түрүүн оруулж хэлэлцье»... гэж прокурорын газраас шийджээ.

	Арван сарын нэгэнд Жозеф Эртений хэргийг иргэний төлөөлөгчидтэй шүүхээр оруулав.

	Хэрэгтний өмгөөлөгч ноён Жоли, өмгөөлж буй хүнийхээ оюун ухааны талаар магадалгааг дахин гаргуулахыг шаардахаас өөр олигтой юм хийж чадсангүй. Түүний сонгож авсан хий судлалын мэргэжилтэн: Ухаан дутуу... гэж цухуйлгаж үзэхээс хэтэрсэнгүй.

	Прокурор хариуд нь:

	— Шившгийн булай гэмт хэрэг! Хэрэв Эртен юу ч аваагүй бол, ямар нэг юм түүнд нь саад болсон хэрэг... Тэгээд бүгд арван найман удаа хутгалсныг нь бод л доо... гэжээ.

	Шүүхийн төлөөлөгчдөд хохирогсдын зургийг үзүүлэхэд цаадуул нь сэжиглэж айсан байдалтай түлхжээ.

	Тэд нэг дуугаар: «Алах ял оноох нь зүйтэй!» гэсэн байна. Маргааш нь Жозеф Эртенийг, өөр дөрвөн үхэх ялтан байсан тусгай чангалангийн хэсэгт шилжүүлжээ.

	— Чамд одоо ч гэсэн надад хэлэх юм алга уу? гэж Мегрэ түүнээс үг дуулахыг оролдон асуув. Комиссар өөрөө өөртөө дургүй нь хүрч байлаа.

	— Юу ч алга!

	— Чамайг цаазаар авна гэдгийг мэдэж байна уу?

	Тэгэхэд нь Эртен уйлав. Царай нь хувхай цайж, зовхи нь улайхаараа улайжээ.

	— Чиний хамсаатнууд хэн бэ?

	— Надад ямар ч хамсаатан байхгүй!..

	Албан ёсоор сайх хэрэгт дахин оролцох эрх байхгүй ч гэсэн Мегрэ өглөө болгон түүн дээр ирсээр байв. Өдөр ирэх тусам, Эртен тайвширч, чичирч салганадгаа ч больж, адгуус шинжийн мохоо байдалтай болжээ. Хааяа нэг нүдэнд нь дооглосон шинж улалзана.

	Иймэрхүү байдалтайгаар хажуугийнх нь өрөөнд хөлийн чимээ сонстон, голд хүйт оргитол орилох дуун гарсан өглөө болтол үргэлжилжээ. Эцгийгээ алсан Есийг цаазын индэр лүү аваачих гэж ирсэн нь энэ байлаа.

	Орой нь Арван нэг гэгдэх болсон Эртен цурхиран ухилж эхэлжээ. Гэлээ гэсэн ч юм ярьсангүй. Орон дээрээ сунан хэвтэж, шүдээ тачигнатал нь хавирч байв. Нүүрээ хана руу харуулсан хэвээр хэвтэнэ.

	Хэрэв комиссар Мегрэ толгойдоо ямар нэг юм бодчихвол түүнийгээ эцсийг нь үзэхээс нааш тавьдаггүй хүн.

	— Энэ хүн нэг бол гэм зэмгүй хүн, нэг бол солиотой амьтан! гэж мөрдөн байцаагч Комильод комиссар хэлбэл, 

	— Энэ бол байж болшгүй хэрэг! Тэгээд бас ялын тогтоол хэдийнээ гарчихсан!.. гэж цаадах нь хэлэв.

	Метр наян сантиметрийн өндөр биетэй, өргөн мөртэй яармагийн хүчтэн лүгээ адил Мегрэ, Камильог зөрүүдлэн ширтэв.

	— Мөрдөн байцаалтаар Эртен, Сен-Клугээс Парист яаж буцаж ирсэн нь тогтоогдоогүй шүү дээ... Галт тэргээр яваагүй гэдэг нь батлагдсан. Трамвайгаар бас үгүй... Явган яваад ирнэ гэж байхгүй биз дээ!.. гэснээ Мегрэ инээмсэглэн:

	— Нэг туршлага... явуулаад үзвэл яасан юм бэ? гэвэл

	— Яамнаас юу гэх бол доо? гэж Камильо айсан шинжтэй дуугарав.

	Харин Мегрэ, нөгөө булиа зөрүүд комиссар маань өөрөө яаман дээр яваад очжээ. Эртенд өгөх, оргох төлөвлөгөөтэй зурвасыг ч өөрөө зохиожээ.

	— Миний хэлэхийг сонс л доо! Хэрэв түүнд хамсаатан байгаа бол зурвасыг тэднээсээ иржээ гэж бодно. Хэрэв хамсаатангүй бол, занга тавьж байна гэдгийг ойлгох болно. Би түүнийг өөрийн биеэр дааж, хариуцъя. Бидний гараас мултрахгүй гэдгийг андгайлъя.

	Энэ үгийг хэлж байх үед нь комиссарын сүртэй, өргөн тайвуухан нүүрийг хараад баймаар. Цаадуулаа гурав хоног үгэндээ оруулах гэж ятгаж гарч. Гурван хоногийн турш Мегрэ тэднийг шүүхийн алдаа гарч болох тухай түгшүүлэн, эрт орой хэзээ ч гэсэн палхийтэл гарч ирэх хэрүүл шуугианаар сүрдүүлэв.

	— Ингэхэд та өөрөө Эртенийг баривчлаа биз дээ, комиссар!

	— Би түүнийг цагдаагийн ажилтны хувьд баривчилсан юм. Хөдөлшгүй нотолгооноос зүй тогтолтой дүгнэлт хийх хэрэгтэй байлаа.

	— Хүний хувьд бол?..

	— Хүний хувьд хаанаас нь ч харсан илүү үнэмшилтэй баталгааг, түүний буруутайг нотлохыг шаардаж байна.

	— Тэгээд та бодохдоо...

	— Эртен нэг бол солиотой, нэг бол буруугүй.

	— Яагаад тэр дуугарахгүй байгаад байгаа юм?

	— Миний санал болгож байгаа туршлагыг л хийж байж бид түүнийг мэдэх болно доо.

	Эцэс төгсгөлгүй хуралдан зөвлөлдөж, утсаар ийш тийш нь ярилцана.

	— Та тушаалаа алдах болж байгаагаа ойлгоорой, комиссар! Сайн л бодоорой!

	— Би цөмийг цэгнэж бодсоон.

	Эцэст нь хоригдолд зурвасыг дамжуулах болжээ. Тэр түүнийг хэнд ч үзүүлээгүйгээр барахгүй, хоол идэх дур нь мэдэгдэхүйц сайжирчээ.

	— Тэгэхээр цаадах чинь гайхаж цочирдсонгүй! Энэ бол түүнд гэнэтийн зүйл биш гэсэн үг! Иймд түүнийг оргуулна гэж амласан хамсаатан байж таарлаа.., гэж Мегрэ хэлэв.

	— Хэрэв цаадах чинь мангартаад... эрх чөлөөтэй болчихсон хойноо бараа сураг ч үгүй алга болчихгүй л бол... Комиссар минь, өөрийнхөө тушаалыг л бодоорой!..

	— Миний дэв тушаалаас гадна цаана чинь хүний амь хутганы ирэн дээр байна шүү дээ.

	 

	* * *

	 

	Ингээд л Мегрэ зочид буудлын цонхны дэргэд савхин бүтээлэгтэй зөөлөн түшлэгтэй сандал дээр сууж буй нь энэ. Байсхийгээд л дурангаа «Цагаан дэглий» рүү тусган хундага хоослохоор тийшээ орж байгаа ачаа зөөгч, усан цэргүүдийг харна.

	Эрэг дээр байцаагч Жанвье дааран бэгцийж, юу ч болоогүй юм шиг дүр үзүүлэхийг байдгаараа хичээнэ.

	Мегрэ өмнөө болж байгаа юмыг цөмийг харж байв. Дюфур төмсний нухаштай зайдас захиалж идээд араас нь алимаар нэрсэн архиар даруулж суув.

	Голын цонх хаалттай хэвээрээ л.

	— Мадемуазель «Цагаан дэглийтэй» залгаарай...

	— Ярьж байна.

	— Надад тэр хамаагүй, Тасалчих!

	Минутын дараа:

	— Дюфур чи юу? гэхэд байцаагч илүү дутуу ч юм ярьсангүй шуудхан, 

	— Унтсаар байна! гэв.

	Хаалга хүн цохив. Хэсгийн ахлагч Люкас орж ирээд ханиалгав. Тамхины утаанаас болоод амьсгалахад бэрхтэй байлаа.

	
III. УРАГДСАН СОНИН

	— Сонин юу байна? гэж Мегрэ асуув.

	Люкас комиссартай гар барьчхаад, орны ирмэг сандайлан суув.

	— Шинэ юм уу? Сонирхол татахаар гойд юм алга. «Сиффле»-гийн эрхлэгч ямар ч байсан нөгөө Сантегаас оргосон хүний тухай захианы эхийг надад өглөө. Өглөөний есөн цагт шуудангаар авсан гэнэ.

	— Нааш нь өгөөдөх дөө!..

	Ахлагч хөх харандаагаар эрээн болтол нь засаж эрээчсэн халтайсан цаасыг комиссарт өглөө. Сонины редакцад мэдээг өрөлтөд оруулахаасаа өмнө зарим хэсгийг нь хасаж ганц нэг өгүүлбэрийг нь өөрчилж хойно өмнө нь оруулсан байв. Буланд нь хэвлэх үйлдвэрийн товьёг, уг өгүүллийг өрсөн хүний нэрийн эхний үсгийг тавьжээ.

	— Цаасны дээд хэсгийг нь урсан байна. Бодвол цаас хийсэн фирмийг мэдэгдүүлэхгүй гэсэн бололтой гэж Мегрэ хэлэв.

	— Яг тийм. Би ч бас тэгж бодож байлаа. Бас өөр нэг юм сэжигтэй санагдсан нь, захиаг мэдээж кафед бичээ болов уу даа. Би Моэрс рүү очлоо. Цаадах чинь Парисын бараг бүх кафены шуудангийн цаасыг танина гэж хэлдэг юм...

	— Тэгээд Моэрс юу гэж байна?

	— Мөч хүрэхгүй хугацаанд л тодорхойлоод өгсөн: Монпарнасын модот гудамжны «Бөмбөгөр оройт» гэдэг кафены цаас юм гэнэ. Би дөнгөж саяхан тэндээс ирлээ. Харамсалтай нь өдөрт мянгаад хүн үйлчлүүлдэг гэнэ. Тавиас доошгүй хүн л цаас бэх шаарддаг юм байх.

	— Моэрс бичгийн хэвийн тухай юу гэж хэлэв?

	— Хараахан юм хэлээгүй. Харин захиаг өөрт нь үлдээвэл бичгийн хэв шинжлэлийг номд зааснаар нь хийгээд өгье гэж байна. Тэр болтол би «Бөмбөгөр оройт»-руу дахин очиж болж л байна...

	Мегрэ «Цагаан дэглий»-г хараанаасаа салгасангүй. Хажуу талын үйлдвэрийн дааман хаалга онгойж, ажилчид гадагш сад тавин гарч ирснээ ихэнх нь дугуйгаа унаж харуй бүрий дунд төдхөн алга болно.

	Гуанзны цорын ганц чийдэн асаж, комиссар түүнд сууж байгаа хүмүүсийг дахин ажиглалаа. Цайрдсан лангууны өмнө зургаан ч хүн зогсож, хэн нэг нь дюфур руу юун хүн гараад ирэв гэсэн янзтай харна.

	— Цаадах чинь тэнд юугаа хийж байгаа юм? гэж мэргэжил нэгтнээ харсан Люкас гайхан дуу алдаад, — Хүүе! Энэ Сеныг сонирхоод байгаа хүн чинь Жанвье шив дээ! гэв.

	Мегрэ түүний хэлэхийг сонссонгүй. Лангууны цаагуур тахиралдсан эргүүлгэн шат руу дурангаа чиглүүлнэ. Хэн нэгний хөл харагдаад явчихлаа. Минут орчим хөдлөхгүй байснаа, дараа нь бие нь гарч ирж, эцэст нь Эртений цонхийсон царай харагдлаа. Чийдэнгийн хурц гэрэл яг нүүрэн дээр нь тусжээ. Чухам энэ үед гуанзны эзэн нэг ширээн дээр оройн сонин чулуудахыг Мегрэ харав.

	— Хүүш Люкас... Оройн сонинууд, нөгөө «Сиффле»-д гардаг мэдээг тавиа болов уу?

	— Мэдэхгүй юм, уншиж амжаагүй явна. Гэхдээ мэдээжээр заавал дахин хэвлэнэ гэдэгт эргэлзэх хэрэг байхгүй. Ядахдаа л биднийг чадах гэж тавих болно...

	Мегрэ утасны харилцуурыг шүүрч аваад:

	— «Цагаан дэглийд»... Хурдлаарай, охин минь!.. гэв.

	Өнөөдөр Мегрэ анх удаагаа л тэвдэж байгаа нь энэ. Сены нөгөө эрэгт гуанзны эзэн Эртенээс юу уухыг нь асууж байгаа бололтой харагдана. Гэвч оргодолд, юуны өмнө хажууханд нь шахуу хэвтэж байгаа сонин илүү сонин санагджээ.

	Нэг юм холбохчоо аядав!

	Дюфур ширээнээс босож утасны шовгор руу орлоо.

	— Байна уу? Дюфур уу? Хашир минь, анхаар! Ширээн дээр сонин байна... Цаадах чинь унших ёсгүй!.. Ямар ч байсан уншуулж болохгүй, ойлгов уу?

	— Саатуулах хэрэгтэй юм биз дээ?

	— Бушуулаарай!.. Цаадах чинь суулаа... Сонин гар дор нь байна.

	Мегрэ харилцуураа ууртай чулуудчихаад ухасхийв. Хэрэв Эртен мэдээг уншчихдаг л юм бол, түүний үйл тамаа цайж зөвшөөрүүлж авсан туршилт нь талаар болох байлаа. Мегрэ хэрэгтнийг ядарсан шинжтэй, хана дагуулан тавьсан вандан дээр суугаад ширээ тохойлдож, хоёр гараараа толгойгоо барихыг нь харж байлаа.

	Эзэн түүнд аягатай дарс авчирч өгөв. Одоохон Дюфур буцаж ирээд, сониныг авна, тэгээд л...

	Юу болоод байгааг сайн ойлгоогүй Люкас, комиссарын сэтгэл түгшсэнийг зөнгөөрөө гадарлаад, мөн л цонхоор цухуйх нь холгүй зогсов. Хором зуур гуанз алга болж, цагаан улаан ногоон гэрэл гялалзуулан чих дөжиртөл орилсон чиргүүлт онгоц голоор явж өнгөрөв.

	Дюфурийг утасны шовгороос гарахыг харсан комиссар:

	— Арай л гэж нэг юм! хэмээн ууртай бувтнав.

	Эртен сониныг хайнгадуухан эргүүллээ. Өгүүлэл чухам аль хуудсанд нь байгаа бол? Уншиж амжчих болов уу? Дюфур аюулыг зайлуулж чадах нь уу, үгүй юү?

	Гэм биш зан болсон зүйл, Дюфур ажилдаа орохын өмнө Жанвьег байна уу гэж цонхоор харснаа, дараа нь комиссарыг харж байна уу гэж зочид буудал руу эргэн харав.

	Сайх ядуухан ажилчид, ачаа зөөгчөөр дүүрсэн жижиг ресторанд, ганган костюмтай Дюфур тэмээнээс тэмдэгтэй харагдана.

	Гэлээ ч Дюфур Эртен рүү дөхөж очоод, сонин руу гараа сарвайлаа. Мэдээжээр, 

	— Уучлаарай, ноёнтоон... Энэ чинь миний сонин! гэж хэлэв бололтой. Лангуу налаад ууж зогссон улс эргэж харав. Эртен байцаагчийн өөдөөс гайхан харна.

	Дюфур шаардсан хэвээр, Эртен рүү бөхийгөөд сониныг нь авах гэж чангаалаа. Мегрэгийн хажууд зогссон Люкас бачимдан нэг юм үглэв.

	Эртен үүнийг л хүлээж байгаа юу гэлтэй. Бүх юм нүд ирмэхийн зуур өөр болоод явчхав. Эртен чухам яахыгаа шийдэн ядаж буй хүний шинжтэй аажуухан босов. Солгой гараараа Дюфурийн чангаагаад байгаа сониныг тавилгүй, баруун гараараа хажуу ширээнээс лонх шүүрч аваад, Дюфурийн толгой руу дэлсчих нь тэр.

	Жанвье гуанзнаас тавиад алхмын зайтай зогсож байлаа. Тэр ядахдаа эргэж харсан ч үгүй.

	Дюфур гуйвласнаа лангууг мөргөн ойчиж дээр нь байсан хоёр шилэн аяга хага үсрэн унав. Гурван эрэгтэй Эртен рүү ухасхийн хоёр нь Дюфурийг барьж авлаа.

	Одоо л шуугиан эхлэв бололтой. Учир нь Жанвье усан дээгүүр хөвөх цагаан хөөсийг бясалган харж зогссоноо больж, гуанзны зүг эргэн хэд алхсанаа гүйлээ.

	— Хурдан!.. Машин аваад, тийшээ оч!.. гэж Мегрэ тушаав.

	Люкас дуртай дургүй хаалга руу явлаа. Хэтэрхий оройтсон хойно очно гэдгээ мэдэж байв. Учир нь Жанвье хажууханд нь байсан мөртөө...

	Хэрэгтэн ухасхийн мултрангаа ямар нэг юм хашхирлаа. Дюфурийг цагдаагийн газрын хүн гэдгийг мэдсэн ч байж болох юм.

	Ямар ч байлаа гэсэн, Эртенийг алдчихав. Нөгөө лонхоо баруун гартаа барьсан хэвээр. Эртен хөдлөх боломжтой болонгуутаа лонхыг чийдэн рүү чулуудлаа.

	Комиссарын хуруунууд цонхны тавиураас зуурах боловч өөрөө байраасаа хөдөлсөнгүй. Зочид буудлын үүднээс хөлсний тэрэг хөдөллөө. Гуанзанд чүдэнз улсхийн ассанаа унтрав. Хэдийгээр зайтай ч гэсэн, Мегрэд буун дуу лавтай гарах шиг санагдав.

	Цаг өнгөрч өгөхгүй удна. Хөлсний тэрэг гүүрийг өнгөрөөд Сенын зүүн эргийн дэнхэл донхолтой замаар оров. Машин тэсэшгүй удаан хөдлөх шиг. «Цагаан дэглий»-гээс хориод алхмын зайтай ахлагч Люкас машинаас буугаад харайлгав. Тэр бас буун дуу сонссон нь гарцаагүй.

	Шүгэл ч жингэнэтэл тачигнаад явчхав. Жанвье, Люкас хоёрын нэг шүгэлдэв бололтой...

	Гуанзны хир тортог болсон цонхны цаана гэрэл гарав. Шилэн үзмэрийн цаана хаяг бичсэн нь зарим газраа будаг нь ховхрон «Цаг..н д.глий» гэж харагдана. Хэдэн хүн ойчсон хүн дээрээс тонгойжээ. Өөр юм харж чадсангүй. Бүдэг гэрэлд чухам юу болоод байгааг ялгах арга алга.

	Мегрэ цонхноос холдолгүй, утсаар аяархан:

	— Гренелийн хорооллын цагдаагийн комиссарын газарт залга... «Цагаан дэглий»-рүү машинтай цагдаа нар хурдан ирүүл... Хэрэв нэг залууг зугтаах гэж оролдвол барих хэрэгтэй. Өндөр, данхар толгойтой, хувхай цагаан нүүртэй... Эмч бас явуулаарай... гэв.

	Люкас ч яваад очжээ. Хөлсний тэрэг нь шилэн үзмэрийн өмнө зогсож, өрөөний, хагасыг халхалчхав.

	Гуанзны эзэн сандал дээр гараад шинэ шил хийж байна. Тод гэрэл дахин гуанзаар нэг түглээ.

	Утас дуугарав.

	— Байна уу? Комиссар уу? Камильо ярьж байна... Гэртээ зочин гийчинтэй л байна. Та намайг тайвшруулахаас нааш ширээнд сууж чаддаггүй ээ.

	Мегрэ дуугарсангүй.

	— Намайг сонсож байна уу? Мадемуазель, бүү таслаарай!.. Байна уу, комиссар аа

	— Байна, таныг сонсож байна.

	— Таны дуу надад бараг сонстохгүй юм. Оройн сонинууд үзэв үү? «Сиффле»-гийн өгүүллэгийг аваад нийтэлчихжээ... Хэрэв цаашид... юу яавал дээргүй юү?..

	«Цагаан дэглийн» хаалгаар Жанвье ухасхийн гарч ирснээ баруун гар тийшээ эргэн гүйлээ.

	— Наагуур чинь бүх юм зүй зохисоороо л биз дээ? гэж Камильо шалгаав.

	— Бүх юм! гэж Мегрэ орилсноо утсаа таслав.

	Хар хөлс нь цутгажээ. Гаанс нь унаж, үнсний цог нь хивсэн дээр бутран түлэв.

	— Байна уу? «Цагаан дэглийд» өгөөдөх, мадемуазель!

	— Би Дөнгөж саяхан холбоо биз дээ, ноёнтоон

	— Би тэгвэл дахин ярих хэрэгтэй байна? Ойлгов уу?

	Гуанзанд болж байгаа хөдөлгөөнөөр утас дуугарсныг ойлголоо. Эзнийг утас руу хөдлөхөд. Люкас түрүүлэн очиж авав.

	— Би байна аа... Комиссар уу?

	— Тийм, би байна гэж Мегрэ ядрангуй дуугараад, — Цаадах чинь мэдээж алга болчихоо биз? гэвэл.

	— Мэдээж... гэлээ.

	— Дюфур яаж байна?

	— Аймаар юм байхгүй, хуйх нь л жаахан язарч... Ухаан ч алдаагүй байна билээ...

	— Одоохон Гренелийн хорооллоос цагдаа нар очно.

	— Ирээд, ирээд яах вэ дээ... Эндэхийн газрыг та ямар мэдэхгүй биш. Урлан, пин, барилгын материал, үйлдвэрийн хашаа гээд л.. Бас Иси-ле Мулиногийн гудамжнуудын замбараагүйг яана...

	— Хэн нэг нь буудаа юу?

	— Тэгсэн. Чухам хэн гэдэг нь хараахан тодроогүй. Хүмүүс эхлээд сандарч байснаа дараа нь овоо тайвширлаа. Чухам юу болсныг ойлгож байгаа хүн алга.

	Эргийн нөгөө өнцгөөс машин хурдалж айсуй. Хоёр цагдаа үсрэн буутал зуугаад алхмын цаана бас хоёр харагдана. Дөрвүүлээ гуанз руу ирээд нэг нь байшинг тойрон ар талын хаалгыг сахиж зогсов.

	— Би одоо юу хийх хэрэгтэй болж байна?

	— Юу ч хэрэггүй... Гэхдээ ямар ч байсан нэгжлэг зохион байгуул... Би одоохон очлоо.

	— Мэдлээ. Та эмч дуудаа биз?

	— Дуудсаан...

	 

	* * *

	 

	Утасны дэргэд сууж байсан зочид буудлын жижүүр гэнэт өмнө нь комиссарын сүрлэг бие гараад ирэхээр цочин агзасхийв. Комиссар юу ч болоогүй юм шиг маш тайван, нүүр царай нь чулуугаар сийлчихсэн юм шиг хөдөлгөөнгүй гөлийж харагдана.

	— Би хэдийг төлөх хэрэгтэй вэ?

	— Та явж байгаа юм уу?

	— Би танаас хэдийг төлөх вэ гэж асууж байна.

	— Зохион байгуулагчаас асууя... Та хэдэн удаа утсаар ярьсан бэ?.. Жаахан хүлээх үү?..

	Эмэгтэйг босох гэтэл нь комиссар гараас нь барьж бараг хүчээр суулгаад, өмнө нь зуун франкийн дэвсгэрт тавьж, 

	— Энэ хүрэх үү? гэв.

	— Мэдээж.,. гэхдээ...

	Мегрэ санаа алдаад, гудамжинд гарав. Аажуухан шиг гүүр өнгөрөөд алхаагаа түргэсгэсэнгүй эргийг даган гэлдрэв.

	Халаасаа дарж үзсэнээ гаансаа олсонгүй. Тэгээд үүнийг муу ёр гэж үзэв бололтой, уруул дээр нь гашуун инээд тодров.

	«Цагаан дэглий» орчим усан цэргүүд эргэлдэх боловч хэн нь ч нэг их сониучирхан сүйд болсонгүй. Энд үүнээс байтугай юм тохиолдож байдаг газар. Өнгөрсөн долоо хоногт нэг араб нөгөөгөө алжээ. Сарын өмнө уснаас татаж гаргасан тааран шуудайнаас толгойгүй залуухан эмэгтэйн хүүр гарчээ.

	Сены нөгөө эрэг дээр Отей хорооллын баян тансаг орд харш сүндэрлэнэ. Хажуу талын гүүрээр метроны вагон дуу чимээтэй шүнгэнэн өнгөрнө.

	Бороо шивэрч эхлэв. Саравчтай малгай, цээживч өмссөн цагдаа нар гуанзны орчмоор хөлхөж, барьсан гар чийдэнгээс нь дугариг цагаан гэрэл энд тэнд тусна.

	Гуанзанд ахлагч Люкас үүргээ гүйцэтгэж байлаа. Зодооныг харсан гэрчлэгч, түүнд оролцсон хүмүүсийг ханын дагуу тавьсан урт вандан дээр суулгажээ. Ахлагч, царай зүсээ сүртэй болгон, нэгээс нөгөөд очиж баримт бичгийг нь шалгана.

	Дюфурийг цагдаагийн машинд хэвтүүлэхэд, аажимхан болгоомжтой хөдлөн одов. Мегрэ юу ч дуугарсангүй. Пальтоныхоо халаасанд гар шургуулаастай, гуанзыг гунигтай харцаар тойруулан харав.

	Гуанзны эзэн өөрийн буруугүйг илчлэн долигонож, 

	— Комиссар аа, танд тангараглая, бид цөмөөрөө л... гэхэд Мегрэ түүнийг дуугаа тат гэж зангаад, нэг залуухан араб руу очиж хөлөөс толгой руу нь хянамгайлан харав. Арабын царай үнсэн хөх болжээ.

	— Чи тэгээд одоо ажил хийж байгаа юм биз дээ?

	— Тийм ээ... Ситроенд2... Би уг нь...

	— Чамайг Парист хөл тавьж болохгүй гэж хориглосон нь юу ч биш болж байх шив дээ, тийм үү?

	Тэгээд Мегрэ цагдаад үүнийг «аваад яв» гэсэн дохио өгөв.

	— Комиссар! Би цөмийг тайлбарлая! Би ямар ч муу юм хийгээгүй!.. гэж араб орь дуу тавьсан боловч Мегрэ түүнийг сонссонгүй. Нэг польшийн баримт бичиг нь зохих ёсоор байгаагүй учир, 

	— Аваад яв! гэлээ.

	Бичиг баримтын шалгалт дуусав. Мегрэ Дюфурийн гар бууг тонгойн авлаа. Хажууд нь буудсан сумны хонгио нь хэвтэнэ. Шалан дээгүүр хагархай лонх, чийдэнгийн шилний хэлтэрхий хөглөрнө. Нөгөө гайтай сонин салмайтал урагдан, цусны толботой болсон байв.

	Люкас хүрч ирээд, 

	— Эд нарыг яах вэ? гэж асуухад нь

	— Тавьчих гэв.

	Мегрэ, Люкас хоёр буланд суулаа. Мөчийн дараа толгойноосоо авхуулаад хөлөө хүртэл халтартсан Жанвье буцаж ирэв. Цуван дээр нь юуны ч юм хар хар толбо тогтжээ.

	Бүх юм хэлүүлэлтгүй ойлгомжтой байлаа. Жанвье үг дуугарсангүй тэдний хажууд суув.

	Мегрэ ямар нэг юм дотроо бодсон бололтой, хий дэмий л цайрдсан лангуу руу гөлөрнө. Гуанзны эзэн лангууныхаа ард хүлцэнгүй боловч сэтгэл дундуур дүртэй зогсоно.

	— Аль вэ, бидэнд ром өгөөдхөөч... гэж Мегрэ удаж удаж дуугарав.

	Дахиад л халаасандаа гаансаа эрж эхэллээ.

	— Чамд янжуур ч байдаггүй л биз дээ? гэж санаа алдан Жанвьегээс асуулаа.

	Цаадах нь нэг юм хэлэх гэж завдсанаа, комиссарын өргөн мөр доош унжихыг хараад шуухитнаснаа нүүрээ буруулав.

	Энэ мөчид мөрдөн байцаагч Камильо «Марсын талбай» дахь өргөөндөө хорин хүнд зассан найрын ширээг тэргүүлэн байв. Хоолны дараа том бус бүжигт үдэшлэг хийнэ гэсэн ажээ.

	Байцаагч Дюфурийн хувьд Гренелийн гудамжны эмнэлгийн мэс заслын ширээн дээр хэвтэж байлаа. Мэс засалч халаадаа аажуухан засаад багаж хэрэгсэл дор нь буцалгаж буй спирттэй сав руу харав.

	Дюфур дээш харж хэвтсэн учир таазнаас өөр юм харах нөхцөлгүй.

	— Эмч ээ, сорви үлдэхгүй биз?.. Гавлын яс бүтэн гэдэг нь үнэн биз дээ?

	— Бүтэн, бүв бүтэн! Бид зөвхөн оёдол тавиад л гүйцээ!

	— Эмч ээ үс нь сүүлдээ битүүрч ургах болов уу? Та ургана гэдэгт итгэж байна уу?

	Мэс засалч гялалзсан ган багаж авснаа, өвчтөнийг сайн барьж бай гэж дохив. Дюфур орилсондоо багтрах дөхөв.

	
IV. ЖАНЖИН ШТАБ

	Мегрэ хөдөлсөнгүй, нүүрийнх нь нэг ч булчин татваганасангүй. Дургүйцсэн юм уу эсэргүүцэж байгаагийн сүүдрийг үзүүлсэнгүй. Маш анхааралтай гөлийн, тайван эелдэгхнээр хэлсэн бүгдийг нь дуустал сонслоо.

	Харин ноён Камильог дэндүү дайрч давшилсан юм хэлэх үед л зөвхөн төвөнх нь гүрэлзэнэ.

	Дэгжин мөрдөн байцаагч тасалгаа дотуураа галзуу юм шиг нааш цааш холхин, өндөр дуугаар хашхичихад нь байцаалтад дуудагдан гудамд хүлээж суугаа гэрч нар айн бэгцийнэ. Ярианы зарим нь мэдээж тэдэнд дуулдалгүй яах вэ.

	Заримдаа мөрдөн байцаагч ширээн дээрээс нэг юм шүүрэн авч гартаа эргүүлж байснаа, уурлан байранд нь чулуудна. Ичиж аягүйрхсэн нарийн бичгийн дарга нь шал өөр тийшээ хичээнгүйлэн ширтэнэ. Харин мөрдөн байцаагчаас хагас толгой хэртэй өндөр булиа комиссар яриа дуусахыг хүлээн тайван зогсов.

	Тэгж тэгж нэг юм, Мегрэгийн царай руу ёжтой нь аргагүй даанч дээ гэсэн байдалтай харснаа Камильо дуугаа хураан, нүүрээ буруулав. Ямар ч гэсэн Мегрэ тавь шүргэж яваа билээ. Хорин жилийн турш эрүүгийн хэргийг мөрдөх цагдаагийн газраас түүнд хамгийн эгзэгтэй, адармаатай хэргийг даалгаж байсан билээ. Эцэст хэлэхэд комиссар биеэ барьж чаддаг, мөрдөн байцаагчаас хамаагүй ахмад хүн байлаа!

	— За тэгээд... Та юундаа дуугарахгүй байна?

	— Би цагдаагийн газрын даргад очиж, халагдъя гэдэг өргөдлөө өгсөн. Хэрэв би арван өдрийн дотор гэмтнийг олохгүй бол... тэр энэ асуудлыг шийдсэнд тооцъё... гэж байна...

	— Өөрөөр хэлбэл, хэрэв энэ хугацаанд та Жозеф Эртенийг барихгүй бол гэсэн үг биз дээ...

	— Би «гэмтнийг» гэж хэлсэн шүү.

	Мөрдөн байцаагч дороо цовхрон:

	— Та арай нөгөөдхөдөө илтгэсэн хэвээр байгаа юм биш биз дээ? гэв.

	Мегрэ дуугарсангүй. Камильо арга нь барагдан хуруугаа тас нясхийлгэн инчдээд, хурдан хурдан хөврүүлэн:

	— Үүний тухай дахиж ярихаа больё, за юу? Та намайг бүр, уурыг минь барж гүйцлээ!.. Ямар нэг шинэ юм гарвал утасдахыг гуйя гэв.

	Комиссар мэхийгээд гарч одлоо. Тэр нь хэдийнээс танил Шүүхийн Ордны гудмаар яаралгүйхэн алхана. Гудамж руу гардаг шатанд тулж очоод доошоо хонгил руу буугаад, эрүүгийн хэргийн тасгийн лабораторийн хаалгыг түлхэн орлоо.

	Комиссарын царайг хараад гайхсан магадлан шинжээч түүн рүү гар сарвайн:

	— Та яачихаа вэ? гэвэл

	— Баярлалаа, бүх юм зүгээр гэв.

	Мегрэ халхгар хар пальтогоо ч тайлсангүй, халааснаасаа ч гараа авсангүй урдхаа ширтэнэ. Урт удаан аянаас буцаж ирээд одоо хуучин танил юмаа шинэ нүдээр харж байгаа хүн л ийм байх болов уу гэлтэй.

	Яг л энэ харцаараа, саявтар хулгайд ухуулсан байрны гэрэл зургийг харж, нөхдийнхөө нэгний бичсэн байцаалтын тогтоолыг гүйлгэн харна.

	Булангаас хараа муутай, зузаан шил зүүсэн, өндөр туранхай, нүдэнд дулаахан царайтай залуу комиссарыг сэтгэл хөдөлсөн шинжтэй ажиглана. Залуугийн өмнөх ширээн дээр янз бүрийн хэмжээтэй томруулдаг шил, хямсаа, чимхүүр, сахлын хутга, бэхтэй сав, урвалж хөглөрнө. Ард нь хүчтэй цахилгаан чийдэн асаасан шилэн дэлгэц ширээнд зоожээ.

	Энэ бол бичиг баримт, бичгийн хэв, бэхний мэргэжилтэн Моэрс байлаа.

	Моэрс комиссарыг надтай ярихын тул зориуд ирлээ гэдгийг мэдэж байв. Ийм ч учраас түүн рүү хараагүй дүр үзүүлэн, өрөөн дотуураа хий дэмий холхив.

	Эцэст нь комиссар халааснаасаа гаансаа гарган хэд сорсноо хиймэл цовоо өнгөөр:

	— За тэгээд... Ажлын төлөө зүтгээд байх шив дээ! гэв.

	Моэрс комиссарыг хаанаас ирсэн, тэнд юу болсныг гадарлаж байсан авч түүнийгээ харуулахгүйг хичээнэ.

	Мегрэ пальтогоо тайлаад эвшээснээ, багаа хурдхан арчиж хаяя гэсэн юм шиг алгаараа нүүрээ арчив. Тэгээд нэг сандал татан Моэрсийн хажууд тавьж зайдалж суунгаа, урин зөөлнөөр:.

	— За хүү минь... гэлээ.

	Бүх юм өнгөрөв, Түүний нуруун дээр дараад байсан ачааг Мегрэ ийнхүү хуу татах нь тэр.

	— Яриад байгаарай...

	— Би шөнөжингөө нөгөө мэдээтэй ноцолдлоо... Харамсалтай нь олон хүний гар дамжсан болохоор хурууны мөр олно гэж ярилтгүй болж...

	— Би ч тэр талаар найдаагүй юм шүү.

	— Өнөө өглөө би «Бөмбөгөр оройт» кафед бүтэн цагаа үрлээ. Бүх бэхийн савыг анхааралтай үзлээ... Та тэр газрыг мэднэ биз дээ? Хэд хэдэн тасалгаатай: шар айргийн их тасалгааг үдийн завсарлагааны үеэр ресторан болгодог юм... тэгээд нэгдүгээр давхрын кафе... дэвсэг. Эцэст нь зүүн талд нь байнгын хүмүүс цугладаг америк зоогийн газар байдаг...

	— Би цөмийг нь мэднэ ээ.

	— Тэгэхээр захиаг, зоогийн газар байсан бэхээр бичжээ. Солгой гараар бичсэн байх юм. Үнэхээр солгой хүн байсандаа бус, ер нь солгой гарын бичгийн хэв бараг бүх хүнд адилхан байдаг гэдгийг мэдсэндээ бичжээ.

	«Сиффле»-д явуулсан захиа дэлгэц дээр байв.

	— Уг тэмдэглэлийг бичсэн хүн боловсролтой, хэд хэдэн хэл эзэмшсэн хүн гэдгийг итгэлтэйгээр хэлж чадах байна. Хэрэв бичгийн хэв зүйд тэгтлээ хичээсэн бол... Тэгвэл бид таавар луу л орно доо...

	— Цааш нь...

	— Тэгэхээр нэг бол би андуурсан, нэг бол захиа бичсэн хүн ер бусын хүн юм... Түүний боловсрол нь дунд зэргийн түвшнээс хол давсан хүн байна... Гэхдээ хамгийн гол юм нь зориг хүсэл сул тал хоёроо, сэтгэл хөдлөл ажиггүй байх хоёрыг зохицуулан хослуулдагт л байна. Эрэгтэй хүний бичгийн хэв гэдэг нь тов тод атал... бас зөвхөн эмэгтэй хүнийхэд л байдаг шинж гараад ирж байна...

	Моэрс дуртай юмаа ярьж байгаадаа ам нь халан сэтгэл ханасандаа царай нь улаа бутарна. Мегрэ инээдээ барьж чадалгүй мушилзахад залуу баахан ичингүйрэв.

	— Комиссар аа, Энэ бүгд бол нэг гавьтай тодорхой зүйл биш гэдгийг би ойлгож л байна. Тэгээд ч мөрдөн байцаагчдын нэг нь ч намайг тоож сонсохгүй... Гэлээ гэхдээ... энэ хүн бол их хүнд өвчтэй бөгөөд түүнээ ч өөрөө мэддэг юм байна гэдэгт мөрий тавьсан ч алдахгүй, комиссар минь... Хэрэв зөв гараараа бичсэн байсан сан бол түүний тухай илүү олон юм хэлж чадах байлаа... Өө тийм! Өөр нэг сонирхолтой юм байна. Цаасан дээр хэд хэдэн толбо байсан, хэвлэлийн газар тэгсэн байж ч болно л доо. Тэдгээрийн нэгний үүссэн шалтгаан нь цөцгийтэй кофе гэдгийг лавтай хэлж чадах байна... Эцэст нь цаасны дээд талыг хутгаар биш цайны халбага ч байж магадгүй мохоо юмаар авч хаясан байна...

	— Өөрөөр хэлбэл захиаг өчигдөр өглөө «Бөмбөгөр оройт» кафены зоогийн газар, цөцгийтэй кофе ууж байсан хүн бичжээ... Их хүнд өвчтэй бөгөөд хэд хэдэн хэлээр чөлөөтэй ярьдаг хүн байна...

	Мегрэ босож мэргэжилтний гарыг атгаад, аяархнаар

	— Баярлалаа, хүү минь... Харин захиаг надад буцаагаад аль... гэв.

	Комиссар салах ёс гүйцэтгэн нэг юм амандаа бувтнаад гарч одох нь тэр. Түүний араас хаалга хаагдангуут хэн нэг нь шагшин гайхсан өнгөөр:

	— Тийм сайн алганы амт үзсэнийхээ дараа, хашир хээвнэг явж байна шүү... гэв.

	Бүгд Моэрсийг Мегрэд сайн байдгийг андахгүй билээ. Түүнийг саяын дуугардаг нөхөр лүү харахад цаадах нь нам болж, хийж байсан юмаа үргэлжлүүлэв.

	 

	* * *

	 

	Парис хот арван сарын бүүдгэр өдрүүдэд яаж харагддаг шигээ л харагдаж байлаа. Бүрхэг тэнгэр нь намхан балиар тааз лугаа адил. Бүдэгхэн гэрэл үүлийг нэвтлэн тусна. Шөнийн бороо явган хүний зам дээгүүр шалбааг тогтоожээ. Бүрзийн зэвхий даасан хүмүүсийн царайнд зун аль хэдийнээ өнгөрөөд өвөл болж байгаатай яагаад ч юм нэг л эвлэрэхгүй байдал илэрнэ.

	Шөнийн турш цагдаагийн удирдах газар тушаал заавар хэвлэн, элч зарлагаар цагдаагийн газруудад тараалгажээ. Цахилгаанаар гаалийн болон төмөр замын сэргийлэгч цагдаа нарт зааврыг дамжуулна.

	Олны дотор бужигнах энгийн хувцас өмссөн тандуул төлөөлөгч, гудамжны хөдөлгөөн зохицуулагч, иргэний цагдаагийн газрын байцаагч зэрэг цагдаа, засаг захиргаанд холбоотой хүн бүр оргодлын дүр сургийг цээжээр мэдэх агаад, олчхож магадгүй гэж горьдон дайралдсан болгоныхоо царайг ажиглана.

	Түүнийг Парис даяар, дүүрэг хотын захаар хайж байлаа. Бүх гол зам, уулзварт цагдаа нар гарч тэнүүлч, сэжигтэй санагдсан тэнэмэл гуйлгачны боловч баримт бичгийг шалгана.

	Галт тэрэг, хилийн боомтуудад аялж яваа хүмүүсийг ердийнхөөс илүү шаргуу шалгахад нь цаадуул нь гайхна.

	Сена мужийн иргэний шүүхээс алах ял заагдсан «Цагаан дэглий» гуанзанд байцаагч Дюфуртэй зодолдсоныхоо дараа зугтаасан этгээд Жозеф Эртенийг эрж байгаа нь энэ ажээ.

	«Зугтаан алга болох үед халаасанд нь хорин хоёроос илүү франк үлдээгүй» гэж комиссар Мегрэ гарын үсэг зурсан ажлын тайланд дурдсан байв.

	Харин комиссар маань Шүүхийн Ордноос гараад Кэ-дез-Орфевр луу, ажил руугаа ч зүглэсэнгүй. Автобусанд суугаад, Бастил хүртэл явж, Шмен-Вер гудамжны нэгэн том байшингийн дөрөвдүгээр давхарт гарав.

	Байранд иодын уусмал, тахианы шөлний үнэр ханхийнэ. Үс гэзгээ самнаагүй, гадуур хувцсаа ч өмсөөгүй хүүхэн дуу алдан:

	— Хүүе ээ! Таныг ирсэнд цаадах чинь хагартлаа баярлана даа гэв.

	Жижигхэн унтлагын өрөөнд сүр сүлд нь бууж, сандарсан Дюфур хэвтэнэ.

	— Хашир минь, ямаршуу байна даа...

	— Яах вэ дээ... Сорви дээр үс ургахгүй шинжтэй, хиймэл үс л углах болж дээ...

	Лабораторид байсан шигээ Мегрэ яахаа ч мэдэхгүй өрөөн дотуур тойрон явав. Тэгснээ эцэст нь:

	— Чи надад уурлаагүй биз? гэж бувтнав.

	Дюфур хатагтай үүдэн дээр зогсож байв. Залуу шиг толиотой хэвээрээ аятайхан авгай байлаа.

	— Яалаа гэж танд уурлах вэ, энэ чинь... Дөнгөж сэрэнгүүтээ л ганцхан юм л яриад байгаа юм. Таныг яаж баларч байгаа бол гээд л... Тэгээд таныг олж утсаар ярь гэж шаардаад байгаа хүн чинь...

	— За тийм байж, түргэн эдгээрэй... Чи мөдхөн надад их хэрэг болно шүү гэж комиссар хэлэв.

	Мегрэ тэдний хажууханд Ришар-Ленуарын модот гудамжинд суудаг боловч гэр лүүгээ явсангүй. Хүмүүсийн дунд орж жаахан явж, түлхэлцэж шүргэлцэхийг хүссэн учир явган явлаа. Парисаар жаахан яваад ирэхээр алдаа хийсэн сурагч шиг урвайсан царай зүс нь аажмаар сэргээд ирэв. Комиссар угийн ийм царай гаргаж явдаг зантай хүн биш агаад зөвхөн өглөөнөөс эхлээд л ийнхүү уруу царайлсан нь энэ. Одоо түүний царай ердийнхөөрөө тайван, ширүүн болжээ. Сэтгэл ханасан шинжтэй гаансаа хойно хойноос нь угсруулан нэрнэ.

	Мөрдөн байцаагч Камильо ганц хором ч гэсэн, оргодлыг эрэх явдал комиссарыг хамгийн багаар зовоож байна гэдгийг сэжиглэж мэдвэл, үнэн голоосоо гомдон зэвүүцэх байсан буй заа. Ямар ч байсан Жозеф Эртенийг барих явдал комиссарын хувьд гуравдугаар зэргийн асуудал байв. Тэр нь цаазлагдах ялтанг хаа нэгтээ ойрхон газар, мянга мянган хүний дунд нуугдаж байгааг мэдэж байв. Тэр Жозефыг хэрэг болсон өдрөө л, дорхон нь олоод авчихна гэдэгтээ ч итгэж байв.

	Одоо Мегрэ шал өөр юм «Бөмбөгөр оройт»-ын зоогийн газар бичсэн захиаг л бодож байв. Өөр нэг санаа зовоож байгаа юм нь мөрдөлтийг эхлэхээсээ л мордохын хазгай болжээ гэдэгт байв.

	Гэвч тэр үед бүгд л Жозеф Эртен буруутай гэдэгт итгэж байжээ! Мөрдөн байцаагч Камильо хэргийг гартаа аваад цагдаагийн газрыг хавьтуулсангүй.

	Гэмт хэрэг Сен-Клуд шөнийн хоёр цаг хагаст гарчээ. Эртен, Мсье ле-Пренс гудамж дахь гэртээ өглөөний дөрвөн цагт ирсэн байна. Галт тэрэг трамвай болон ер нь аль нэг унааг хэрэглээгүй, хөлсний тэргэнд суугаагүй байв. Шөнийн турш бараа зөөсөн тэргэнцэр нь Севр гудамж дахь эзнийдээ байжээ... Парист тэр явганаар яваад ирсэн байж таарахгүй байв! Тэглээ гэхэд бүх замын турш амсхийлгүй гүйх хэрэгтэй байлаа.

	Мегрэ, Монпарнасын уулзвар луу гарч ирлээ. Ёстой амьдрал буцалж байв. Үдийн хоолны цаг буюу нэг цаг хагас болж байлаа. Цаг агаар муухай байсан ч гэсэн Распайн модот гудамжны дагуух бүх кафены гадна дэвсэг дүв дүүрэн хүнтэй болсон байв. Хамгийн багаар бодоход тэнд сууж байгаа хүмүүсийн наян хувь нь гадаадынхан ажээ.

	Мегрэ «Бөмбөгөр оройт» кафе руу очоод америк зоогийн газар оров.

	Тасалгаанд байгаа таван ширээ цөм хүнтэй ажээ. Үйлчлүүлэгчдийн ихэнх нь лангууны дагуу зогссон байв. Зарим нь өндөр мухар сандал дээр сууж, зарим нь зогсоно.

	Комиссар хэн нэгэн хүний:

	— Нэг «Манхээтен» гэхийг сонсоод итгэлгүйгээр:

	— Надад мөн адил... гэх дуулдав.

	Комиссар Мегрэ бол том зузаан шилэн аяганд хийсэн шар айргийг илүүд үздэг үеийн хүмүүсийн нэг байлаа. Зоогийн газрын үйлчлэгч Мегрэд чидун жимстэй таваг дөхүүлбэл комиссар ам хүрсэн ч үгүй.

	— Надад болох уу? хэмээн шар үстэй жижиг швед бүсгүй дуугарав.

	Зоогийн газар зай муутай, шуугиан ихтэй ажээ. Тасалгааны нэг талын хананд гаргасан цонхоор, гал зуухнаас чидун жимс, шарсан төмс, шар тос, хүйтэн мах хавчуулсан талх, халуун ундаантай аяга зогсоо зайгүй дамжуулна.

	Дөрвөн зөөгч таваг аяга, таван хэлээр дүнгэнэлдэх хүмүүсийн дууг дарахын тулд хашхирахаас өөр аргагүйд хүрнэ.

	Үйлчлүүлж байгаа хүмүүс, эрхлэгч, зөөгч ер нь эндхийн бүх юм нь цөм эрх тэгш мэт сэтгэгдэл төрүүлнэ.

	Хүмүүс лангууны хажууд бөөгнөрөн гудамжны хүүхэн ч, хөгжилтэй дагалдагчдаа дагуулан лимузинээс бууж ирсэн баян үйлдвэрийн эзэн ч, эстон зурагчин ч аль алиныгаа гэх юмгүй тохойгоороо түлхэлцэнэ. Бүгд л зоогийн газрын эрхлэгчийг нэрээр нь Боб гэж дуудна.

	Хэн нь ч гэсэн, нэг нь нөгөөдөө танилцуулахыг хүлээлгүй цөмөөрөө л зоргоороо бурна.

	Герман хүн америктай англиар ярьж, норвег эр испани хүнтэй гурван хэл хольж хутган ойлголцохыг оролдоно.

	Нэгэн ширээн дээр сууж байгаа хоёр эмэгтэйтэй зоогийн газар орж буй бараг хүн бүр мэндэлнэ. Мегрэ нэгийг нь дор нь танилаа. Түүнийг гудамжны охин байхад Ронет гудамжинд болсон зодооны дараа, Сен Лазарын эмнэлэгт хүргэх хэрэг түүнд гарч байжээ. Одоо хөгширч бүдүүрсэн ч үнэтэй ангийн үс өмссөн харагдана. Нүд нь жавхаагүй гөлийн, мэндэлж байгаа хүмүүст сөөнгө хоолойгоор хариу дуугарч, хайнгадуухан гар барина.

	Гэлээ ч тэр сүр жавхлантай залран, лангууны дэргэд орилолдон буй олон хэлний амьтдад өөрийгөө харуулж чадаж л байлаа.

	— Танай энд захиа биччихэж болох уу? гэж эрхлэгчээс нь Мегрэ асуув.

	— Ноёнтон, яг одоохондоо бололцоо алга! Яг ундааны цаг... Шар айргийн тасалгаа руу орсон нь дээр байх.

	Үймээн, шуугиантай олон дотор ганц нэгээрээ хүмүүс ч харагдана. Тэд зоогийн газрын гоц гойд юм нь болж байлаа. Олуулаа ирсэн хүмүүс чанга чанга ярилцан, бужигналдаж, захиалга өгч орилно. Тэд сүүлийн үеийн хийцтэй, хачин дэгжин хувцас өмсжээ.

	Ганцаар ирж байгаа хүмүүс бол, орчлонгийн өнцөг булан бүрээс ирэхдээ ганц л зорилго тавьж энэхүү эрээд мяраан, гоо ганган хүмүүсийн дунд уусан оръё л гэж хүссэн юм шиг.

	Жишээ нь, энд, нас нь хорин хоёроос хэтрээгүй сайн оёдолтой авч дор хаяж л зуун удаа индүүдсэн байлтай англи костюм өмссөн залуухан эмэгтэй байна. Ядарч цухалдсан царайтай ажээ.

	Ширээн дээр нь хажууханд нь харандаагаар зурсан таталбар зурагтай альбом байна. Арван франкийн үнэтэй хоолны даруулга хөнтөрч байгаа улсын дунд сайх эмэгтэй жижиг талхаар үдийн хоол орлуулж, сүүгээр даруулж сууна.

	Өдрийн нэг цагт шүү! Түүний ердийн хоол нь энэ бололтой. Ширээн дээгүүр хаялсан сонинуудаас зөвхөн оросыг нь л шилж авна.

	Тэр хаашаа ч, юу ч харахгүй, юу ч сонсохгүй байна.

	Талхаа жижиг жижгээр зажлан, араас нь сүү балгахдаа ширээн дээр цуг суун дөрөв дэх коктейлио3 ууж суугаа дуу шуутай бөөн хүмүүс рүү анхаарал тавьсан ч үгүй.

	Хүний анхаарал өөрийн эрхгүй татах дэндүү урт буржгар улаан үстэй эрэгтэй ч түүнээс дутахгүй содон харагдана.

	Улаан үст эр гялалзтал нь арчиж, элэгдсэн бараан костюм өмсөж, зангиагүй цэнхэр цамцыг хааш яаш углажээ. Тэр байнга ирдэг хүний хааш яаш байдлаар, хэн ч садаа болохгүй захын ширээнд сууж, шавар хоовонгоос хоормог яаралгүй халбагадна.

	Халаасанд нь ядахдаа таван франк байгаа гэж үү? Хаанаас ирсэн, ямар хүн юм бол? Харваас, түүний өл залгадаг гол юм нь болсон хоормогоо авах хэдэн су4-г хаанаас олоо юм бол?

	Нөгөө орос эмэгтэйтэй адил, гялалзсан харц, үрэвссэн зовхитой эр байв. Түүний хатангир царай нь хайхрамжгүй бардам зантайг гэрчлэх авай. Хэн нь ч түүнтэй мэндэлж, ширээн дээр нь суусангүй.

	Зоогийн газрын хүрдэн хаалга эргэхэд, Мегрэ толинд, багаар бодоход хоёр зуун тавин мянган франкийн үнэтэй америк машинаас бууж орж ирсэн эр эм Кросбийг харлаа. Машин нь явган хүний замын хажууд үзэсгэлэнд байгаа мэт дицэдсэн их бие нь нүд гялбуулан зогсоно.

	Уильям Кросби, хоёр хүний нуруу хоорондуур гараа явуулан лангуу дээгүүр зоогийн газрын эрхлэгчтэй гар барив.

	— Юу байна, Боб?

	Энэ үеэр хатагтай Кросби, шар үстэй швед бүсгүй рүү чиглэв. Хоёул халуунаар үнсэлцсэнээ, англиар чанга чанга ярьж гарлаа.

	Эхнэр нөхөр Кросбид захиалах хэрэг ч байсангүй. Боб, Уильям Кросбид содтой виски дөхүүлээд, авгайд нь «сарнай» коктейль бэлдэж гарав.

	— Биарицаас хүрээд ирэх нь энэ үү? гэж Бобийн асуухад, 

	— Тэнд гурав ч хоног тогтож чадсангүй, цаг агаар нь эндхийнхээс ч дор юм... гэлээ.

	Кросби, Мегрэг харчхаад толгой дохин мэндлэв. Энэ бол нуруу туруу сайтай гуч эргэм насны хөнгөн шалмаг хөдөлгөөнтэй эр байлаа. Зоогийн газар байсан бүх хүн дотроос сайх эр л гарцаагүй хамгийн чамин хувцасласан нь бөгөөд гангалж дэгжирхсэнд нь өчүүхэн ч илүү маягийн шинж байсангүй.

	Тэр нөхдийнхөө гарыг сулхан атгаад:

	— Юу ууцгаах вэ? гэж асууна.

	Кросби бол баян хүн байлаа. Үүдэн дээр зогсож байгаа үнэ хадсан спортын машин нь эр эм хоёрыг Ницц, Довил, Биариц, Берлин гээд л хаа дуртай газар нь хүргээд өгнө.

	Кросби Тавдугаар Георгийн модот гудамжинд тансаг шилтгээнд суудаг, нагац эгчээ үхсэний дараа, Сен-Клугийн байшингаас нь гадна, хориод сая франкийг өвлөн авчээ.

	Жижигхэн биетэй шав шув хийсэн миссис Кросби франц, англи хэл холин ам хамхилгүй чалчина. Ярихдаа нэг л өвөрмөц дуудлагатай тул, түүний чанга яриаг хэзээ ч санаж явъя гэвэл ганц л удаа сонсоход хангалттай байлаа.

	Хүмүүс түүнийг Мегрэгээс халхалсан байв. Мегрэг таньдаг танхимын гишүүн орж ирээд, залуу америк эрийн гарыг нөхөрсгөөр атган:

	— Үдийн хоол хамт идье! гэв.

	— Өнөөдөр чадахгүй нь ээ... Хээр хоол идэхээр уригдсан.

	— Тэгвэл маргааш?

	— Тохиролцлоо! Энд уулзацгаая.

	— Ноён Валихиныг утсан дээр! гэж үйлчлэгч орилов. Нэг хүн босоод утасны бүхээг рүү явлаа.

	— Хоёр «Сарнай»!

	Таваг аяга хангир жингэр хийн, зоогийн газрын шуугиан ихсэв.

	— Надад доллар задалж өгөхгүй юү?

	— Сониноос өнөөдрийн ханшийг нь харчхаарай...

	— Уучлаарай, Сюзи үүгээр үзэгдээгүй биз?

	— Саявтар явчихсан... «Максим»-д хоол идэж байгаа байх...

	Харин Мегрэ учиргүй данхгар толгойтой, утгагүй урт гартай гулжгар залуу дуу шуугиант парисынхан дунд ороод алга болсныг бодож зогслоо. Халаасанд нь хориос илүү франкгүй түүнийг францын бүх цагдаагийн газар эрж байдаг... Мегрэгийн нүдэнд шоронгийн хэрмийн цаанаас цухуйсан хувхай цайсан царай үзэгдэх шиг. Тэгээд Дюфурийн «Тэр унтаж байна... унтаж л байна» гэж утасдсан нь санагдав. Эртен өдөржингөө унтаж билээ! Одоо хаана байгаа бол? Яахаараа нэг ч удаа барааг нь хараагүй, юуг нь ч хулгайлаагүй мөртөө хөгшин Гендерсоныг хутгалдаг билээ?

	— Та ч бас ийшээ хундага юм уух гэж орж ирээ юү? гэж Уильям Кросби асуунгаа Мегрэ рүү дөхөж ирээд тамхины хайрцаг онгойлгон сарвайв.

	— Баярлалаа! Би зөвхөн гаансаар татдаг.

	— Тэгвэл ямар нэг юм ууя л даа. Виски уух уу?

	— Баярлалаа, би авснаа ууж дуусаагүй байна.

	Кросби яагаад ч юм эгдүү нь хөдлөв бололтой, 

	— Та англи, герман, францаар ярьдаг уу?

	— Үгүй шүү. Харамсалтай нь ганцхан францаар л...

	— Тэгвэл энэ зоогийн газар ч танд вавилоны цамхаг шиг санагдаж байгаа биз дээ? Хачин юм, таныг энд байхыг ер хараагүй юм байна... Ингэхэд, хүн амьтны ярилцах нь...

	— Юу?

	— Үгүй ээ, та мэдэж байгаа шүү дээ... Нөгөө алуурчныг...

	— Өө тэр! Танд санаа зовох юу байх вэ!

	Кросби Мегрэг түр зуур сайтар ажиглаад авав.

	— Бидэн рүү очиж, хань болооч! Жаахан цуг сууя... Авгай их баярлана даа... Стокгольмын цаасны үйлдвэрийн эзний охин мисс5 Эдна Рейхбергийг танилцуулахыг зөвшөөрнө үү... Өнгөрсөн жил Шамонид болсон тэшүүрийн уралдаанд тэргүүн байр эзэлсэн юм... Эдна, энэ бол комиссар Мегрэ... танилц...

	Хар даашинзтай орос бүсгүй бахь байдгаараа сониноос нүдээ салгасангүй. Улаан үст ямар нэг юм бодсон шинжтэй сууна. Гялалзтал долоочихсон хоосон таваг нь өмнө нь байна. Нүдээ хагас анин шал өөр юм ширтжээ.

	Эдна Рейхберг дурамжхан:

	— Их таатай байна... гэж дуугараад Мегрэгийн гарыг атгаснаа, тэр дороо л хатагтай Кросбитой англиар шулганаж гарав. Уильям Кросби уучлалт гуйн:

	— Уучлаарай комиссар, утсан дээр дуудаад байна... Боб, хоёр виски бэлдээд бай, би одоохон... Уучлал гуйя, Ноён Мегрэ... гэв.

	Гудамжны бүүдгэр гэрэлд, Кросбийн машины чийдсэн, дицэдсэн бүгд нь солонгорон гялалзана. Гэнэт түүний цаанаас өрөвдмөөр амьтан гарч ирлээ. Хөлөө чирэн навсайсан амьтан зоогийн газар луу ойртсоноо эргэдэг хаалганы өмнө зогсов. Дотор байгаа хүмүүсийн дотроос хэн нэгнийг нүдээрээ хайв. Гэвч зөөгч гарч ирээд түүнийг хөөв.

	Францын бүх цагдаагийн газар Санте шоронгоос оргогчийг эрж байгаа билээ.

	Гэтэл тэр нь энд, хажууханд нь, комиссар Мегрэгээс арван алхмын зайтай байж байх нь тэр!

	
V. ТҮРСНИЙ ХОРХОЙТОН

	Мегрэ байраасаа хөдөлсөнгүй, тэр байтугай цочсонгүй. Түүний хажууд миссис Кросби, швед бүсгүй хоёр коктейль шимж англиар ам хамхилгүй дуржигнана. Зоогийн газар даанч зай муутай учир, мисс Рейхберг комиссарт бараг наалдаж, түүний уяхан биеийн хөдөлгөөн бүр нь мэдрэгдэнэ. Хүүхнүүдийн ярианаас, Хосе гэдэг нэгэн эр «Риц» зоогийн газар нэг танихгүй хүүхнийг эргүүлээдэх сэн чинь цаадах нь өөдөөс нь мансууруулах бодис хэрэггүй биз гэж асуусан гэнэ... гэдгийг Мегрэ яаж ийгээд ойлгож байлаа...

	Хүүхнүүд учиргүй хөхрөлдөв.

	Уильям Кросби утасны бүхээгээс гарч ирээд дахин уучлалт гуйв.

	— Өршөөгөөрэй, комиссар аа. Машиныхаа тухай л ярьж байна. Худалдаад шинийг авдаг юм уу гэсэн юм.

	Шилэн аяга дахь вискиний дээрээс содтой ус хийгээд, 

	— Таны эрүүл энхийн төлөө! гэлээ.

	Цонхны цаана цаазлагдах ялтай эрийн доожоогүй дүрс дахин үзэгдэв. Тэр шувуу шиг л зоогийн газрыг тойрон эргэлдээд байгаа ажээ. Жозеф толгой нүцгэн байв. «Цагаан дэглий»-гээс зугтахдаа малгайгаа гээсэн бололтой. Шоронд түүний үсийг богинохон тайрсан учир том дэлдэн чих нь улам ч үзэмжгүй харагдана. Ботинк нь хэвээ алдаж, шороонд дарагджээ. Костюм нь? Өмссөн хувцас нь ингэж балиартан үрчийхийг бодоход тэр хүн хаана шөнийг өнгөрөөгөө бол?

	Хэрэв Жозеф Эртен алга тоссон бол, түүний ийнхүү зоогийн газрын дэргэд зогсож байгаа нь шууд ойлгомжтой байлаа. Доройтож гундан, модоо барьсан хүн ямар байдаг вэ, яг л тийм байдалтай харагдав. Гэвч тэр алгаа тоссон ч үгүй, гутлын үдээс ч юм уу харандаахан худалдаж аваач гэсэнгүй. Тэр өөрийн эрхгүй, бөөн хүний дунд хутгалдан түлхүүлж зоогийн газраас холдсоноо дахиад л нөгөө талаас нь эргээд ирнэ. Өөрөөр хэлбэл голын урсгал сөрж яваатай л адил байлаа.

	Хүзүүгээр нь өрвөгөр үс ургаж, улам ч туранхай болсон юм шиг.

	Сэтгэл догдлон, тогтож ядсан харцаар, зоогийн газар доторхыг цантсан цонхны цаанаас харж ядна.

	Нэг удаа Эртен эргэдэг хүрдэн хаалга руу ирэхэд нь, комиссарт бүр одоохон ороод ирэх нь үү дээ гэж санагдав...

	Мегрэ шуналтайгаар гаансаа сорно. Чамархай дээгүүр нь хөлс бурзайн, бүх тархи мэдрэлээ хөвчлөн, хүч чадал нь нэмэгдэж, бодол санаа нь саруулхан ажиллаж байгааг мэдэрлээ. Эгзэгтэй мөч! Дөнгөж түрүүхэн л дийлдсэн царайтай, найдах юмгүй болсон байлаа. Хэрэг явдлын өрнөл түүнээс алдууран, дахин учгийг нь гартаа оруулчихаар найдвартай юм юу ч үгүй санагдаж байжээ.

	Мегрэ вискигээ яаралгүйхэн шиг дуустал нь уув. Кросби түүнд найр тавин хагас эргэн суусан бөгөөд хааяа хааяа эхнэр, Эдна хоёрын ярианд амжиж оролцоно.

	Хачин юм! Мегрэ өөрөө хичээгээгүй мөртөө тэнд болж байгаа юм бүгд түүний хараанаас гарсангүй. Олон хүн тойрон эргэлдэнэ. Янз бүрийн дуу шуугиан, далайн ойл лугаа адил нэгэн хэмээр нийлэн хүнгэнэнэ. Мегрэ, өнгө хөдөлгөөн, байж байгаа байдал, цөмийг ажиглаж байлаа.

	Хоосон тавгийнхаа өмнө сууж байгаа улаан үстийг ч, хаалга руу байдгаараа зүтгэн буй Эртенийг ч, Кросбийн мишээлийг ч түүний улаан уруулт эхнэрийн аяглахыг ч, зоогийн газрын эрхлэгч Бобын «Флип» коктейлийг хольж байгаа нэгэн жигдийн гавшгай хөдөлгөөнийг ч харж байв...

	Орж гарч байгаа хүмүүсийг ажиглан, хоорондоо үг солилцохыг нь ч сонсож байв...

	— Тэгэхээр орой энд байх нь уу?

	— Леаг аваад ирэхийг бодоорой...

	Зоогийн газарт аажим аажмаар хүн цөөрсөөр. Хоёр цаг хагас болж, хажуугийн тасалгаанаас сэрээ, хутга хавиралдах сонстов.

	Кросби лангуун дээр зуун франкийн дэвсгэрт гаргаж тавиад:

	— Та үлдэх нь үү? гэж асуулаа. Гэхдээ Эртенийг тэр харсангүй. Гэвч одоохон тэд гудамжинд нүүр тулах болно...

	Мегрэ бараг зүрх нь базлан байж энэ хормыг хүлээж байлаа. Хатагтай Кросби, Эдна хоёр түүнд салахын ёс гүйцэтгэн мэхэсхийгээд инээмсэглэв.

	Энэ үед Жозеф Эртен зоогийн газраас хоёрхон алхмын зайнд зогсож байлаа. Тэр ч байтугай ботинкийнх нь нэг үдээсгүй харагдана. Хэзээ хэзээгүй л түүн рүү цагдаа хүрч ирээд баримт бичгийг нь шалгах ч юм уу эсвэл тэндээс холдохыг шаардаж болох байлаа...

	Хаалга эргэж, Кросби хамгийн түрүүнд бүрхээ тавилгүй гарлаа. Хоёр эмэгтэй араас нь нэгнийхээ ярьсан шог юманд инээд алдан дагаж гарав.

	Юу ч болсонгүй. Үнэндээ юу ч байсангүй. Жозеф Эртен америк эрийг бусад хүнээс илүүгээр сонирхон харсан ч үгүй. Кросби ч, хүүхнүүд ч түүн рүү хүний урамд тоож харсангүй. Машиндаа суугаад л хаалгаа тасхийтэл хаах нь тэр.

	Зоогийн газраас дахин олон хүн зэрэг гарахдаа түүнийг хаман авсан боловч дахиад л хаалганы дэргэд ирж зогслоо.

	Гэтэл Мегрэ толинд хэн нэгний царайг харав. Өтгөн хөмсгөн доорх догшин харцнаас мэдэгдэм даапаалсан аяс илэрнэ.

	Энэхүү улаан цайм өдсөн харцны зовхи нь хаагдсан ч гэсэн нэгэнт хожимдсон байлаа. Мегрэ сайх хүний даапаалсан нь өөрт нь хамаатай байжээ гэдгийг ойлгов.

	Тэрхүү гайхам харц бол ганцхан хүнд л, хоормог идэж суусан улаан үстийнх гэдэг нь ойлгомжтой байлаа. Тэр нь одоо болохоор хаашаа ч, хэн рүү ч харалгүй чигээрээ гөлийн сууна.

	 

	* * *

	 

	«Таймс» уншиж зогссон англи хүнийг гарахад лангууны дэргэд хүн үлдсэнгүй. Боб чангаар

	— Би хоолонд явлаа! гэв.

	Хоёр туслагч нь шаламгайлан лангуугаа арчаад, чидун жимс, шарсан төмстэй тавгуудыг хураана. Ширээний ард хар хувцастай орос бүсгүй, улаан үст хоёр л үлджээ. Тэд зоогийн газар хүнгүй болсныг анзаарахгүй байгаа бололтой.

	Жозеф Эртен хаалга хавиар эргэлдсэн хэвээр. Царай нь даанч доожоогүй өгөр даажээ. Зөөгчийн нэг нь цонхоор түүнийг хараад комиссарт хандан:

	— Бас нэг унадаг өвчтэй юм гараад ирж, зориудаар хөл хөдөлгөөн ихтэй газар л ухаан алдаад байдаг юм уу гэж бодмоор улс шүү, — Хаалгачид хөө гэж хэлэх юм байна гэхэд нь, 

	— Хэрэггүй! гэв.

	Улаан үст сонсчхож болох учир Мегрэ дуугаа намсган аяархан боловч ойлгогдохоор:

	— Цагдан сэргийлэх рүү утасдаадах... Комиссар Мегрэ, хүн явуулаач, болбол Люкас, Жанвье хоёрыг ирүүлээч гэж байна гэж хэл... Нэрийг тогтоов уу? гэв.

	— Энэ тэнүүлч тийм их айхавтар хүн үү?

	— Тэр чамд хамаагүй...

	Ундааны ид бужигнасан цаг өнгөрч, нам гүм болж ирлээ.

	Улаан үст хөдөлсөн ч үгүй. Хар хувцастай эмэгтэй сэтгүүлийн хуудас эргүүлнэ. Нөгөө зөөгч нь Мегрэ рүү эрээ цээргүй сонирхон харна. Цаг өнгөрөх нь удаан, хором бүр арай ядан мөлхөж яваа юм шиг.

	Зөөгч орлогоо бодон, цаас шажигнуулж, мөнгө жингэнэнэ. Утасдахаар явсан зөөгч эргэж ирээд:

	— Таны хэлснээр гүйцэтгэе гэж байна хэмээн шивнэв.

	— Баярлалаа.

	Комиссарын суусан хэврэгхэн сандал яйжганаж, гаансаа угсруулан нэрэнгээ, виски хааш яаш амсаж тавина. Үдийн хоол идээгүйгээ ч ор тас мартжээ.

	— Нэг цөцгийтэй кофе өгөөч гэх дуу улаан үстийн сууж байгаа булангаас гарлаа.

	Зөөгч комиссар луу харснаа мөрөө хавчин, цонхоор

	— Цөцгийтэй кофе нэг! гэж орилов.

	Тэгснээ комиссарт аяархнаар:

	— Одоо орой болтол цатгалан байна гэсэн үг... Тэр авхайрхуу л хүн дээ гэснээ орос эмэгтэй рүү эрүүгээ хөдөлгөн заав.

	Дахиад хориод минут өнгөрлөө. Эртен харваас ядарч буй бололтой явган замын захад зогсжээ. Машиндаа суух гэж ирсэн нэг хүн түүнийг гуйлгачин гэж бодов бололтой хэдэн задгай мөнгө өгч байна. Эртен ч татгалзаж чадсангүй авав. Нөгөө хорин хоёр франкаас нь юм үлдээ болов уу? «Цагаан Дэглий»-гээс зугтааснаасаа хойш ямар нэг юм идэж, нойр аваа болов уу?

	Яагаад ч юм зоогийн газар л Эртений анхаарлыг татжээ. Дахин дахин хаалга руу ирж, хэд хэдэн удаа хөөж амжсан зөөгч, хаалгач нарыг ширвээдэн ажиглана. Одоо хүн амьтны хөл тасарсан хойно, Эртен шилэн үзмэр лүү ойртон ирж амжлаа. Нүүрээ шилэнд наахад нь, хамар нь үзэмжгүй муухай хавтайн, онигор нүдээрээ тасалгааг эргэн тойронд нь харж авав. Улаан үст кофегоо ууж, цонх руу хүний урамд харсангүй. Гэвч түүний харцанд нөгөө егөөдөл дахин тодров! Мегрэ үүнийг ажиглажээ.

	Зарлага хүү Эртенийг загнан хөөхөд цаадах нь дуулгавартайяа хөлөө чирэн холдов. Ахлагч Люкас явж байгаа хөлсний тэрэгнээс үсрэн буугаад ийш тийш харснаа, хүнгүй болсон зоогийн газар луу орж ирэн, учрыг олоогүй царайлан Мегрэ рүү хүрч ирэв.

	— Дуудаа, юу дарга аа.

	— За юу уух вэ гэж Мегрэ асууснаа, — Гудамж руу хараач... гэж нэмж шивнэв.

	Люкас нөгөө навсгар эрийг хэдэн хором ажиглан харснаа, царай нь гийж

	— Үгүй ер өө!. Та бүр бүтээчихлээ гэж үү? гэв.

	— Надад бүтээгээд байгаа юм алга. Эрхлэгчээ, коньяк!

	Орос эмэгтэй шал хазгай аялгаар:

	— Зөөгч Надад «Иллюстрасион»... Лас Боттэний лавлах авчирч өгөөч... гэв.

	— Хашир минь, хундага юм татчих... Тэгээд л цаадхынхаа араас дагаад байдаг хэрэг дээ.

	— Ингэхэд, комиссар аа, шууд... энэ нь дээр юм биш үү? гээд, гав хийсэн халаас руугаа цохив.

	— Үгүй ээ, эрт байна... Ажилдаа ор!

	Мегрэ гаднаас нь харахад тайван хэвээрээ боловч, сэтгэл нь ихэд догдлон, ууж байгаа шилэн аягаа золтой л бяц атгачихсангүй.

	Улаан үст хараажаар хөдлөх янз алга. Тэр уншиж, бичсэн ч үгүй, юуг ч сонирхохгүй байгаа царайтай. Гудамжинд Эртен бахь байдгаараа л холхисон хэвээр.

	Өдрийн дөрвөн цаг болоход, хэрэв оргодлыг үүднээс холдон зоогийн газраас нүд салгалгүй вандан дээр очиж суусныг эс тооцвол байдал өөрчлөгдсөнгүй.

	Мегрэ ямар ч дур байхгүй хачиртай талх идсэн болов. Орос эмэгтэй сайтар будаж аваад арилж өгөв.

	Одоо хоосорсон зоогийн газар улаан үст л үлджээ. Эмэгтэй рүү Мегрэ огт анхаарал тавьсангүй. Гудамжинд дэнлүү асаах болоогүй ч гэсэн зоогийн газар гэрлээ асаав.

	Дэлгүүрээс хайрцагтай дарс зөөж, зөөгч нар яаран шалаа угаана.

	Гэнэт улаан үстийн сууж байгаа булангаас, хутгаар таваг цохих нь сонсогдлоо. Зоогийн газрын эрхлэгч, Мегрэ хоёр гайхан бие биеэ харав. Ядуу үйлчлүүлэгчид зэвүүцэж байгаагаа ч нуусангүй, нэг зөөгч суудлаасаа ч босолгүй:

	— Хоормог, цөцгийтэй кофе юу? Гурав, нэг тавь, нийлээд дөрвөн франк тавь гэж орилов.

	Өршөөгөөрэй, түүгээр ч зогсохгүй шүү. Надад хар түрсэн хачиртай талх өгөөдхөөч.

	Улаан үст тайван дуугарна. Толинд Мегрэ түүний элэг доог хийсэн, хагас аниастай нүдийг нь харав.

	Эрхлэгч цонх руу очоод:

	— Хар түрсэн хачиртай талх нэг! гэлээ.

	— Үгүй ээ, гурав гэж улаан үст залруулав.

	— Хар түрсэн хачиртай талх гурав.

	Зоогийн газрын эрхлэгч итгэлгүй янзтай үйлчлүүлэгч рүү хараад хортойгоор егөөдөн:

	— Бас орос архитай юу? гэж асуулаа.

	— Тэгэлгүй яах вэ, архитай.

	Мегрэ юу болж байгаагийн учрыг олж ядав. Улаан үст шал өөр болж, түрүүчийн ноомой, хөдөлгөөнгүй байдлаас нь ор мөр ч үлдсэнгүй.

	— Бас янжуур авчраарай! гэж ориллоо.

	— Мериленд үү?

	— Үгүй «Абдулла»

	Хачиртай талх, архи авчрахыг хүлээнгээ янжуур баагиулан, янжуурын хайрцаг дээр юм эрээчнэ. Захиалсан зүйлийг нь зөөгч авчирч өгөөд, байрандаа очиж амжаагүй шахам байхад нь бүгдийг нь далд оруулчхав.

	Тэгснээ аажуухан бослоо.

	— Хачиртай талх гучин франк... архи хорин франк... янжуурын хорин хоёр франк... дээрээс нь хоормог кофены дөрвөн франк тавь... хэмээн зөөгч бодож гарлаа...

	— Маргааш би төлбөл яасан юм?

	Мегрэ хөмсөг зангидав. Сууж байгаа газраас нь вандан дээр суусан хэвээр байгаа Жозеф Эртен харагдаж байлаа.

	— Хүлээгээрэй! Та үүнийгээ даргад хэлсэн нь дээр!

	Улаан үст мэхийснээ, дахин суугаад хүлээв. Ёслолын урт энгэртэй хар пиджак өмссөн дарга ч хүрээд ирлээ.

	— Юу болоо вэ?

	— Энэ ноён тооцоогоо маргааш хийе гэнэ. Хар түрстэй талх гурав, «Абдулла» янжуур, архи бас бус зүйлийн үнэ... жаран найман франк болж байгаа юм...

	Улаан үст сандарч тэвдсэнгүй. Зөөгчийн хэлснийг батлах мэт дахин мэхэсхийв. Нүд нь доогтой хялалзана.

	— Одоо биед чинь мөнгө алга уу?

	— Сохор зоос ч алга.

	— Та энэ хороололд суудаг уу? Би зарлагаа тантай хамт явуулъя.

	— Яах юм. Гэрт маань ч мөнгө байхгүй.

	— Тэгээд хар түрс захиалж байдаг чинь юу гэсэн үг вэ? Дарга алга ташихад, зарлага хүү гүйж ирэв.

	— Нааш нь цагдаа дуудаадах.

	Бүх юм хэрүүл уруулгүй болж байлаа.

	— Танд мөнгө байхгүй гэдэг үнэн юм биз дээ?

	— Би танд түрүүн хэлсэн...

	Үүнийг сонссон зарлага харайлгачхав. Мегрэ суудлаасаа хөдөлсөнгүй. Дарга цонх руу очоод Монпарнасын модот гудамжаар цувралдах хүмүүсийг хааш яаш харна. Гурван минут ч болоогүй байтал зарлага буцаж ирэв. Хоёр цагдаа гудамжинд дугуйгаа орхиод араас нь орж ирлээ.

	Нэг нь комиссарыг таньчхаад түүн рүү ойртохоор завдахад нь Мегрэ хориглон хуруугаа гозойлгов. Энэ үед дарга цөөн үгээр ажиггүйхнээр:

	— Энэ ноён түрс, үнэтэй тамхи бас бус юм захиалж авчхаад, одоо болохоор төлөхөөсөө татгалзаад байгаа юм гэв.

	— Надад мөнгө алга гэж улаан үст түрүүчийн хэлснээ давтав.

	Цагдаагийн ахлагч нь Мегрэгийн дохиогоор:

	— За яах вэ. Та цагдан сэргийлэх дээр очиж учраа гаргах юм байгаа биз. Биднийг дагаад яваарай гэв.

	— Хундага юм уучихгүй юу? гэж дарга тэдэнд найр тавилаа.

	— Баярлалаа.

	Монпарнасын модот гудамжаар явах трамвай, автобус, хүмүүсийг харуй бүрий өтгөн манангаар хучин авлаа. Баривчлагдсан эр дахин янжуур асааж аваад, зоогийн газрын эрхлэгчид нөхөрсгөөр баяртай гэж гараараа зангав. Мегрэгийн хажуугаар гарахдаа сүрхий гэгч нь ажаад авлаа.

	— За олигтойхон шиг хөдөлж үз! Маяглаад байх хэрэггүй! гэж цагдаа дуугарав.

	Улаан үст, цагдаа нар гудамжинд гарав. Зоогийн газрын дарга лангуу руу ирээд:

	— Хүүш Боб, үүний түрүүн эндээс авч явдаг чинь энэ мөн биз дээ?

	— Мөөн! Өглөө наймаас л оройн найм хүртэл энд өнждөг юм. Тэгээд бүхэл өдөртөө, ихэвчлэн хоёр цөцгийтэй кофе л уудаг хүн дээ...

	Мегрэ хаалга руу очоод, Жозеф Эртен босон харайснаа дороо хөшчихийг нь харлаа. Түрсэнд дуртай эрийг авч яваа цагдаагаас нүдээ салгахгүй харна. Улам бүрэнхий болсон учир Мегрэ нүүрийг нь сайн ажиглаж чадсангүй. Улаан үстийг дагуулан цагдаа нарыг зуугаад алхам холдсоны дараа Эртен эргээд эсрэг зүг рүү нь явав. Люкас араас нь даган хөдөллөө.

	— Би Эрүүгийн хэргийг мөрдөх газрын хүн байна гэж Мегрэ буцаж ирэн хэлээд, — Энэ юун хүн бэ? гэж асуулаа.

	— Миний мэдэхийн нэрийг нь Рудек... гэдэг юм. Манай хаягаар захиа авдаг... Бидэнд тусгай хайрцаг бий л дээ...

	— Юу хийдэг хүн бэ?

	— Юу ч хийдэггүй. Бүхэл өдөржингөө энд сууж өнгөрөөнө. Ямар нэг юм бичнэ эсвэл ямар нэг юм мөрөөднө...

	— Хаана суудгийг нь мэдэх үү?

	— Үгүй.

	— Найз нөхөд гэж бий юу?

	— Ганц удаа боловч хүнтэй ярилцаж байсныг нь хараагүй.

	Мегрэ тооцоо хийгээд тэндээс гарч хөлсний тэрэг дуудаж, 

	— Районы комиссарын газар6 луу гэв.

	Түүнийг тэнд очиход, Рудек тэндхийн комиссарыг хүнгүй болохыг нь хүлээн урт сандал дээр сууж байлаа. Түүнээс гадна түр суух зөвшөөрлийн бичиг авахаар хэдэн гадаадын хүн сууж байв. Мегрэ хаалга цохисонгүй шууд комиссарынх нь тасалгаанд орж очвол нэгэн эмэгтэй түүнд төв Европын хэд хэдэн хэл хольж хутган үнэт эдлэлээ хулгайд алдсанаа тайлбарлахчаа аядаж суув.

	— Хүүе мэргэжил нэгт минь энд юугаа хийж явдаг билээ гэж? нөгөө комиссар гайхлаа.

	— Эхлээд наад хатагтайгаа явуулчих...

	— Хөөрхий амьтан хагас цаг л ярилаа, хэлснээс нь ойлгосон юм юу ч алга...

	Мегрэ ядахдаа инээмсэглэсэн ч үгүй. Харийн эмэгтэй уурлан нөгөөдхөө л дахин ярьж, бөгжгүй болсон хуруугаа ёрдойлгоно.

	Тэгж тэгж нэг юм гарсных нь дараа Мегрэ:

	— Би танд одоохон Рудек гэгчийг, тэнд л лав тэгж нэрлэдэг юм билээ, оруулна... Би өөрөө байцаана. Ямар ч байсан шөнийг энд өнгөрөөхөөр л болгочхоорой, тэгээд өглөө тавьчихна биз.

	— Юу хийчихсэн хүн бэ?

	— Түрс идчихээд, төлөхөөсөө татгалзсан юм.

	— Ямар кафед?

	— «Бөмбөгөр оройт»-д

	Комиссар утасдаад:

	— Рудекийг оруул гэв.

	Улаан үст тасалгаанд гэртээ байгаа юм шиг тайван орж ирлээ. Халааснаасаа гараа авсан ч үгүй, комиссарын ширээний өмнө очоод, юу болохыг хүлээсэн шинжтэй нүд рүү нь харав. Уруул дээр нь зэвүүн инээд тодорно.

	— Таныг мөнгө төлөөгүй учир баривчилсан юм биз дээ?

	Улаан үст тийм гээд, халааснаасаа янжуур гаргаж ирэв. Уур нь хүрсэн комиссар түүний нь угз татан аваад:

	— Хэлэх юм юу байна? гэв.

	— Бараг үгүй шив дээ.

	— Хаана суудаг вэ? Юугаар амьдардаг вэ?

	Улаан үст халаасаа ухан үнгэгдэж хиртсэн паспорт гаргаад ширээн дээр тавив.

	— Та арван тав хоног баривчлагдахаа мэдэж байна уу?

	— Заавал биш шүү дээ! гэж комиссарын хэлснийг улаан үст залруулаад, — Би урьд өмнө нь шүүхэд ямар нэг хэргээр орооцолдож байгаагүй гэдгийг та амархан тогтоочхож болно гэв.

	— Энд таныг анагаахын оюутан гэсэн байна. Энэ үнэн үү?

	— Мэдээж та профессор Гроллег дуулаа биз дээ? Тэр хүн, намайг өөрийнхөө шилдэг шавь байсан гэдгийг эргэлзээгүй батлаад өгнө.

	Тэгснээ Рудек Мегрэ рүү эргээд, үл ялиг доогтой маягаар

	— Ноён таныг ч бас сэргийлэхийн хүн байх гэж бодож байна, зөв биз? гэв.

	
VI. НАНДИ ДАХЬ БУУРЧИЙН ГАЗАР

	Хатагтай Мегрэ нөхрөө өглөө долоон цагт явахад нь санаа алдсан боловч ганц ч үг хэлсэнгүй. Мегрэ кофегоо дэндүү халуун байсныг нь ч анзааралгүй уучхав. Урьд шөнө нь нэг цагийн орчим ирээд үг дуу ч үгүй, хэвтээд өгчээ. Өглөө их юм бодож, шийдсэн царайтай гарч одов.

	Цагдаагийн газрын гудмаар явж байхдаа түүнтэй дайралдсан хүн болгон, цагдаа, байцаагч, бичээч ялгаагүй түүнийг бахархсан, магадгүй, өрөвдсөн ч байж болох харцаар сониучирхан харахыг нь Мегрэ ажиглав.

	Мегрэ тэдний гарыг өглөө гэрээс гарахдаа хөгшнийхөө духан дээр үнссэн шиг хайнгадуухан барина. Албан тасалгаандаа орж ирээд зуухан дахь нүүрсээ хутгаснаа хоёр сандал нийлүүлэн түшлэг дээр нь бороонд норж хүндэрсэн пальтогоо тохов. Дараа нь утас руугаа очлоо.

	— Монпарнасын хорооллын комиссарын газар залгаадхаач гэж холбооны хүүхнээс гуйснаа, амнаасаа салгадаггүй гаанснаасаа утаа баагиулан, ширээн дээгүүр хөглөрсөн цаасыг янзлав.

	— Байна уу?... Хэн бэ?... Жижүүрийн ахлагч уу? Эрүүгийн хэргийг мөрдөх газрын комиссар Мегрэ ярьж байна... Рудекийг тавьсан уу?.. Юу? Цагийн өмнө үү?.. Байцаагч Жанвье араас нь дагаж яваа болов уу, мэдээгүй биз?.. Тийм үү?.. Шөнөжингөө унтаагүй гэнэ ээ?... Бүтэн хайрцаг янжуур татчихаа юу?... За тийм байдаг байж... Баярлалаа, хэрэггүй... Бүү санаа зов. Хэрэв нэмэлт материал хэрэгтэй болбол би өөрөө яваад очимз.

	Мегрэ халааснаасаа урьд орой нь өөртөө авч үлдсэн Рудекийн паспортыг гаргаж ирэв. Бүх хуудас нь шахуу элдэв тамга, визний тэмдгээр дүүрчээ.

	Ян Рудек, хорин таван настай, Брнод төрсөн, бутач. Визээр нь үзвэл Берлин, Майнц, Бонн, Турин, Гамбургт сууж байжээ.

	Түүнийг анагаах ухааны факультетын оюутан гэсэн байв. Хоёр жилийн өмнө нас барсан эх Елизавета Рудек нь гэрийн явуулын зарц хийдэг хүн байжээ.

	Урьд орой нь Монпарнасын хорооллын комиссарын өрөөнд байхдаа Мегрэ Рудекээс;

	— Чи юугаар амьдарч байгаа хүн байна? гэж асуужээ. Тэгэхэд нь цаадах нь хүйтнээр инээмэр аядаж:

	— Таныг «чи» гэж дуудахыг минь зөвшөөрч ажаам уу? гэсэн байна.

	— Хариулахад халгаатай байна уу?

	— Ээж минь амьд байхдаа намайг сургах нөхцөлөөр хангах гэж мөнгө илгээдэг байсан.

	— Зарц хийж олсон хэдээсээ юу?

	— Тийм ээ! Би түүний газар дээрх ганц хүү нь байсан юм. Миний төлөө болдог сон бол хоёр гараа ч зарахаас буцахгүй хүн байсан юм... Энэ танд гайхалтай санагдаж байна уу?...

	— Хоёр жилийн өмнө нас барсан. Түүнээс хойш та яаж амьдарч байв.

	— Холын хамаатнууд хааяа хэд гурван юм илгээнэ... Таньдаг хүмүүс маань байсхийгээд л тусална.. Заримдаа орчуулга хийдэг санаатай...

	— Аа бас заримдаа «Сиффле»-д ажиллачихдаг биз?

	— Таны юу гэх гээд байгааг ойлгохгүй байна.

	Үүнийг их доог тохуутай хэлсэн агаад, цаагуураа бол «За дур чинь хүрвэл бурж л бай... юу ч олж долоохгүй» гэж байгаа нь илт ажээ.

	Мегрэ явахаар шийдэв. Тэгээд «Бөмбөгөр оройт»-д эргэж очлоо. Жозеф Эртен, Люкас ахлагчийн аль аль нь харагдсангүй. Тэд хоорондоо гарт баригдаж, нүдэнд харагдахгүй холбоотойгоор дахин үй түмэн хүн бужигнах Парист уусан алга болжээ. Комиссар зөөврийн тэргэнд суугаад жолоочид нь:

	— «Тавдугаар Георг» зочид буудал! гэж чанга хэллээ.

	Мегрэг хөлийн өрөөнд орж ирэх яг тэрхэн үед ёслолын хар пиджак өмссөн Уильям Кросби жижүүр дээр зуутын долларыг солиулж байв.

	— Та надтай уулзах гээ юү? гэж комиссарыг хараад асуулаа.

	— Үгүй... Ингэхэд та Рудекийг таньдаг ч байж магадгүй юм даа?

	Баян тансаг зочид буудлын доод давхраас хүмүүс өөдөө сөөргөө холхилдоно. Үйлчлэгч арав арваар нь толгойлсон зуутын франкийн дэвсгэртүүдийг тоолно.

	— Рудек ий?..

	Мегрэ америк залуугийн царайг сайтар ажигласан боловч, үнэхээр өчүүхэн ч хувирсангүй.

	— Үгүй шүү... Гэлээ ч Кросби хатагтайгаас асуу л даа, одоохон буугаад ирнэ. Бид хотын төвд найз нартайгаа хоол идэх гэсэн юм... Рицэд ямар нэг өглөгийн найр болох юм байх аа.

	Өргөдөг шатны бүхээгээс үенгийн арьсан нөмрөг бээрсэн мэт мөрөөрөө тохсон миссис Кросби гарч ирээд комиссарыг гайхсан маягтай харав.

	— Ямар нэг юм болоо юу?

	— Үгүй ээ, үгүй санаа зоволтгүй... Би зүгээр л Рудек гэгчийг эрж яваа юм.

	— Рудек...? Энэ зочид буудалд буусан юм уу?..

	Кросби мөнгийг авч халаасандаа хийгээд, комиссарт гараа өгөн:

	— Биднийг уучлаарай, комиссар аа. Хожимдох нь гэв.

	Зочид буудлын дэргэд тэднийг хүлээж байсан ганган машин барагшин замаар зөөлөн хөдөллөө.

	 

	* * *

	 

	Утас, зогсолтгүй хангинана.

	— Байна уу? Мөрдөн байцаагч Камельо комиссар Мегрэтэй ярья гэнэ...

	— Намайг одоохондоо ирээгүй байна гэж хэл...

	Ийм эрт мөрдөн байцаагч гэрээсээ л утасдаж байж таарна. Мэдээж, халаадаа углачхаад, зоогоо барьж, өглөөний сонин гүйлгэж суугаа... Нөгөө л янзаараа, нимгэн уруул нь цухалдан татвалзаж байгаа вий...

	— Хүүе Жан!. Өөр хүн утасдсангүй юу? Мөрдөн байцаагч юу гэж хэлж байна?

	— Таныг ирэнгүүтээ л өөр лүүгээ утасд гэнэ... Есөн цаг хүртэл гэртээ, дараа нь прокурорын газар байх юм байх.... Байна уу?.. Хүлээж байгаарай! Комиссар Мегрэ! Өө, одоохон түүнд харилцуурыг өглөө, ноён Жанвье...

	Мегрэ харилцуурыг авав.

	— Комиссар, та юу?

	— Цаадах чинь мэдээж алга болчихоо биз?

	— Мэдээж алга болчихсон! Учрыг нь ойлгохгүй юм! Хорьхон алхмын хойно л явсан даа.

	— За... цааш нь...

	— Яагаад ийм юм болчхов гэдгийг би ч өөрөө ойлгохгүй байна... Намайг сэжиг авч хараагүй гэдэгт толгойгоо тавьсан ч бэлэн байна...

	— Тэгээд!

	Эхлээд гудамжаар толгой хандсан зүг рүүгээ л яваад байлаа... Тэгээд Монпарнасын галт тэрэгний буудал руу очлоо... Яг энэ үед хот орчмын галт тэрэг ирж байсан болохоор цаадхыг чинь барааг алдчихгүйн тул улам ойртлоо...

	— Тэгээд цаадах чинь яалт ч үгүй алга болчихоо биз?

	— Яг тийм, гэхдээ олон дундуур биш! Тэр билет аваагүй мөртөө нэг вагон руу харайгаад орлоо... Би билет шалгагчаас хаашаа явахыг нь асууж байх хооронд нөгөө хаалгаар буучихсан бололтой. Учир нь намайг вагонд ороход байсангүй...

	— Чөтгөр ав!

	— Би одоо юу хийх вэ?

	— «Бөмбөгөр оройт» кафе руу очоод намайг хүлээж бай... Юу ч болсон гайхах хэрэггүй. Гол нь бүү сандар...

	— Танд тангараглая комиссар...

	Байцаагч Жанвье дөнгөж хорин таван настай. Хоолой нь чичгэнэн юу юугүй л хүүхэд шиг цурхирахад бэлэн байгаа бололтой.

	— За яах вэ... Би одоохон очлоо...

	Мегрэ утсаа таслаад, дахин харилцуураа авч:

	— «Тавдугаар Георг» зочид буудал... Жижүүр үү? Ноён Кросби өрөөндөө байгаа болов уу? Хэрэггүй ээ, хэрэггүй саад болоод яах вэ... Өршөөгөөрэй, хэдэн цагийн алдад буцаж ирсэн бол? Дөрвөн цаг ий? Авгайтайгаа цуг ирээд арван нэгээс өмнө сэрээж болохгүй гээ юм биз дээ? Их баярлалаа. Үгүй юу ч дамжуулах хэрэггүй, би өдөр өөрөө уулзъя...

	Мегрэд, адгаад байх юм байсангүй. Гаансаа нэрж аваад, зууханд нүүрс байна уу гэж шалгав. Комиссарыг сайн мэдэхгүй хүнд бол одоо Мегрэ өөртөө итгэлтэй, тавьсан зорилгоо биелүүлэхэд зориг төгс байна гэж харагдмаар байлаа.

	Нуруугаа тэнийлгэснээ адар өөд бөөн бөөн утаа үлээж гарав. Нарийн бичгийн дарга нь сонин барьсаар орж ирэхэд нь Мегрэ тоглоом шоглоомтой угтав. Тэгснээ ганцаархнаа үлдэнгээ утасны харилцуур шүүрч авлаа.

	— Байна уу? Ахлагч Люкас над руу ярьсангүй юу?

	— Одоохондоо, үгүй шүү ноён комиссар...

	Мегрэ гаансныхаа соруулыг чанга зууна. Өглөөний есөн цаг л болж байгаа. Өчигдөр үдэш таван цагт Жозеф Эртен, Распайн цэцэрлэгт гудамжнаас явж, ахлагч Люкас хойноос нь дагасан билээ.

	Люкас үнэхээр нэг утасдчих ч юм уу эсвэл аль нэг цагдаагаар зурвас өгүүлчхэж амжихгүй л байгаа юм байх даа?

	Элдэв бодлоо толгойноосоо зайлуулах гэхдээ Мегрэ Дюфур луу утасдлаа. Дюфур өөрөө утсаа авч байна.

	— За ямаршуухан байна даа?

	— Баярлалаа, зүгээр, комиссар аа. Өрөөн дотроо аль хэдийнээ босож явдаг болсон. Маргааш ажилдаа ордог ч юм уу гэж бодож байна. Ямар ч байсан нэг айхавтар том сорвитой л боллоо доо. Өчигдөр эмч боолтыг нь авч, арай л гэж байж нэг юм харахтайгаа боллоо. Тархийг минь зад дэлсчхээгүйг нь гайхмаар юм... Та нар цаадхаа баривчлаа юу?

	— Санаа зоволтгүй, бариад авамз. Би утсаа тавилаа, тэгэхгүй бол залгагч руу ярья гээд утасдсан байж магадгүй... Би утасдахыг хүлээгээд байгаа юм...

	Албан тасалгаанд байж суухын аргагүй халуу дүүгэн, төмөр зуух улайстлаа халав. Мегрэ андуурсангүй. Төдхөн утас дуугарч автал, ахлагч Люкасын дуу гарч байлаа.

	— Байна уу? Та юу, дарга аа! Бүү салгаарай, мадемуазель... Цагдаагийн газар уу? Байна уу?... байна уу?

	— Люкас, би сонсож байна. Чи хаана байна.

	— Морсанд байна...

	— Хаана гэнэ ээ?!

	— Сенын эрэг дээр, Парисаас гучин таван километрийн зайтай ийм нэг жижиг суурин байдаг юм...

	— Цаадах чинь хаана вэ?

	— Санаа зоволтгүй... Гэртээ байгаа...

	— Морсан чинь Нандигаас холгүй биз дээ?

	— Дөрвөн километр... Би цаадхыг чинь үргээгээд яах вэ гээд Нандигаас утасдаагүй юм... Ямар шөнө байсан гэж санана аа, комиссар!

	— Яриад бай.

	— Эхлээд нөгөөдөх чинь Парис дундуур тэнэчихдэг юм байна, хэзээ ч дуусахгүй юманд орлоо гэж л бодлоов шүү... Хөөрхий чинь өөрөө чухам хаашаа явахаа мэдэхгүй байгаа бололтой... Найман цагт Реомюра гудамжны үнэгүй өгдөг шөлний оочирт зогсчихдог юм байна... Бараг хоёр цаг л зогссон байх...

	— Тэгэхээр мөнгө юу ч үлдээгүй байх нь ээ...

	— Идчихээд, цаашаа алхлаа... Их гайхмаар, залуу эр Сена голд л жигтэйхэн хайртай юм... Нэг алхам ч холдоогүй шүү... Байна уу? Мадемуазель аа, битгий л салгачхаарай... Байна уу, дарга аа?

	— За цааш нь ярь.

	— Эрэг дагаж явсаар Шарантон хүрчих нь тэр... Гүүрэн доогуур орж унтах нь ээ дээ гэж бодлоо... Учир нь хөлөө арай ядан чирч явсан юм чинь! Гэвч долоон голтой золиг байхаас зайлахгүй... Шарантоноос Альфорвил руу чиглээд тэндээсээ замд орж Вильнёв-Сен-Жорж руу алхаад унадаг байгаа даа... Харанхуй ч гэж жигтэйхэн, зам дээгүүр борооны ус... Хагас минут болоод л нэг машин хажуугаар сүнхийгээд өнгөрөх юм... Дахиж ийм юм тохиолдвол ч яахыгаа мэдэхгүй л байна.

	— Хийх л болно доо, өөр яах вэ. Цааш нь...

	— Ингээд гүйцээ! Гучин таван километрийг хоёр зээрдээрээ таваргачих нь тэр! Та ойлгож байна уу? Гэтэл бороо улам ч ширүүсээд байдаг... Тэр хүнд юуг ч тоосон шинж алга юм аа... Би бүр сульдаж гүйцээд, Корбейд золтой л хөлсний тэргэнд суучхаагүй... Өглөөний зургаан цаг болж байхад чинь бид алхсан хэвээрээ л байлаа шүү дээ. Морсан, Нанди хоёрын хооронд байдаг ойг шувтарчхаад байсан юм байна...

	— Тэр гэртээ хаалгаар нь оров уу?

	— Та энэ буурчийн газрыг мэдэх юм уу? Жолооч нарт л яг таарсан газар, хоол ундтай, тамхи, сонин бас архи дарс худалдана... Бүр жижиг ч бараа ч байдаг байх... Тэр нэг мухар гудамж руу ороод хана давсан... Тэгээд шөнөд нь мал хашдаг бололтой пинэрхүү юм руу орчихсон.

	— Ингээд гүйцээ юу!

	— Бараг л... Хагас цагийн дараа өвгөн Эртен цонхныхоо хаалтыг хаагаад, мухлагаа онгойлгосон... Маш тайван харагдана билээ. Би дотроо бүлээсгэх санаатай орвол, өвгөн сэтгэл догдолж сандарсан юм мэдэгдсэнгүй. Аз таарахад тэнд дугуй унасан нутгийн цагдаатай дайралдлаа... Би нэг хаймраа цоол гэж хэлээд, түүгээр далим гарган, намайг буцаж иртэл буурчийн газар байж бай гэж тушаалаа...

	— Эр хүн!

	— Та тэгж бодож байна уу? Танд наана чинь суухад дулаахан сайхан л байгаа байх... Би гэдэг хүн шалба норж, шавар шавхайд хутгалдаад... гутал гэж усан шалхнаг; ядахдаа... цамц нойт оргиод хайраад байна... Би одоо яах вэ?

	— Чамд чемодан ч мэдээж байхгүй шүү дээ...

	— Юуны чинь чемодаан?

	— Буурчийн газар, эргэж оч... Аманд орсноороо л худлаа ярь... Нэг нөхөртэйгөө уулзах гэж тохиролцоод хүлээж байна гэдэг юм уу, яадаг юм...

	— Та ирэх үү?

	— Одоохондоо мэдэхгүй байна. Харин, Эртенийг дахин бидний гараас мултарвал нялуураад байхгүй гэдгийг л ойлгоорой.

	Мегрэ утсаа тавиад яая даа гэсэн байдалтай эргэн тойрноо харав. Тэгээд хаалга нээж, нарийн бичгийн даргаа дуудлаа.

	— Жан сонсож бай... Намайг гарангуут чи мөрдөн байцаагч Камильо руу утасдаад ингэж хэл... За байз... Бүх юм бүтэмжтэй, хэргийн явцыг танилцуулна гэж байна лээ гээрэй... Ойлгов уу? Их эелдэгхнээр... Аль болох хүндэтгэлийн үг хавчуулж хэлэх юм шүү.

	Арван нэгэн цагт комиссар «Бөмбөгөр оройт» кафены дэргэд хөлсний тэрэгнээс буулаа. Зоогийн газар оронгоо байцаагч Жанвьег шууд харав. Жанвье сонин урдаа барьж гэмгүй царай гарган суувч уншиж байгаа эсэх нь мэдэгдэхгүй байлаа.

	Нөгөө талын буланд Ян Рудек цөцгийтэй кофегоо халбагаар хааш яаш хутгасан болж суув.

	Сахал самбаагаа хусчихсан, цэвэрхэн цамц өмсөж, буржгар үсээ өчигдрийнхийг бодвол цэмцийтэл самначихсан харагдана. Царай нь байж ядсан баяраар гийнэ.

	Эрхлэгч Боб, Мегрэг таньчхаад болгоомжлуулан дохио өгөх гэв. Жанвье ч сониныхоо цаанаас илт хачин ярвайлаа. Гэвч Рудек энэ бүгдийг юман чинээ санасангүй, шууд комиссар луу хандан:

	— Надтай суугаач... Юугаар таныг дайлж болох вэ? гэснээ эелдэгхнээр өндөсхийв.

	Үл мэдэг инээмсэглэн, мах нь шуугдсан царайн төрх байдал нь жирийн бус хурц ухаалгийг гэрчилнэ.

	Том сүрлэг биетэй Мегрэ, түүний ширээ рүү очоод, сандлын түшлэгээс бараг хэмхэлчихмээр барьж хойш нь татсанаа суув.

	— Таныг бүр тавьчихаа юу? гэж өөр тийш харан асуулаа.

	— Тэр ноёд ч надтай ёстой аятайхан харьцсан даа. Шүүхийн өмнө ямар ч байсан хагас сараас нааш очихгүй гэж бодож байгаа шүү, надгүйгээр тэдэнд ажил мундах юм биш дээ... Харамсалтай нь кофе уудаг цаг өнгөрчхөж... Орос архи, түрсээр хачирласан талх захивал яах вэ, Эрхлэгч ээ?

	Эрхлэгч час улайн, сайх хачин хүнд үйлчлэх эсэхээ шийдэж ядаж буй бололтой, 

	— Та арай урьдчилан төлүүлэх гээгүй биз дээ, энэ чинь? Өнөөдөр би найз нартайгаа өглөөний хоол идэх гэж байгааг харж байгаа биз дээ?.. гэж Рудек хэлэв.

	Тэгээд Мегрэ рүү эргэж:

	— Энэ ноёд юу ч ойлгохгүй юм... Намайг хагас цагийн өмнө ирэхэд, надад үйлчлэхгүй гэснийг нь бодоод үз л дээ... Зөөгч даргаа дор нь дуудаж авчраад... Цаадах нь намайг хөөж байна. Мөнгөө харуулах хэрэгтэй боллоо... Энэ бүгд танд инээдэмтэй санагдахгүй байна уу? Тоглоом тохуу хийсэн шинжгүй бололтой ярина.

	— Хэрэв би өчигдөр орой таны энд харсан хүмүүсийн аль нэг нь, нэг муу жүжигчин санаатай ч юм уу өөр нэг өөдгүй амьтан байсан бол, эд нар надад хэмжээ хязгааргүй зээл өгөх байсныг бодоод үзээч. Харин би бол хүндэт хүн. Комиссар та намайг ойлгож байна уу?.. Бид хоёр энэ тухай, яаж ийж байгаад тав тухтай ярилцах хэрэгтэй байгаа юм... Та цөмийг нь ойлгохгүй байж болно л доо. Гэхдээ л та надад, цөөхөн байдаг, тэрхүү юм боддог хүмүүсийн нэг юм шиг санагддаг.

	Эрхлэгч, түрсээр хачирласан талх авчирснаа, тэссэнгүй бололтой Мегрэ рүү учиртайхан харц чулуудаад авав.

	— Жаран франк...

	Рудек жуумалзана. Нөгөө буланд Жанвье, сониныхоо ард нүүрээ нуусан хэвээр.

	— «Абдулла» янжуур! гэж Рудек тушаалаа.

	Зөөгчийг тамхи авчраад тавихад, Рудек пиджакийнхаа гадуур халааснаас үнгэгдэж нугаларсан мянган франкийн дэвсгэрт гаргаад ширээн дээр чулуудав.

	— Ингэхэд комиссар, бид юу ярьж байлаа? Өө, уучлаарай би оёдолчин руугаа утасдах ёстой байснаа мартчихаад байгаа юм байна...

	Утасны бүхээг зоогийн газрын нөгөө өнцөгт өөр нэг хаалганы дэргэд байлаа. Мегрэ хөдөлсөнгүй. Харин Жанвье команд авсан юм шиг ширээнээс босоод Рудекийн хойноос алхав.

	Минутын дараа хоёулаа буцаж ирлээ. Рудек үнэхээр оёдолчин руу утасдсаныг Мегрэ байцаагчийн харцаар дорхон нь ойлголоо.

	
VII. ШАЛДАН БАНДИ

	— Комиссар аа, би танд нэг үнэтэй зөвлөгөө өгөх үү? гээд Рудек, дуугаа намсган ойртсоноо, — Таны бүх бодол санааг би урьдаас мэддэг гэдгийг болгоо... Гэвч намайг тэгтлээ сандраадаггүй... Миний санал ч гэх юм уу эсвэл зөвлөгөө гэвэл ийм байна. Та энэ хэргийг орхи, хол хая! Эс бөгөөс өөрийгөө их эвгүй юманд орооцолдуулна шүү...

	Мегрэ хөдөлсөн ч үгүй чанх урагшаа ширтэн сууна.

	— Та ингээд л нэг алдааны араас нөгөө алдаа гаргаад байх болно, учир нь та... ойлгохгүй байна гэж чех хүн үргэлжлүүлэн хэлэв.

	Рудек ялимгүй сэтгэл нь догдолсон боловч үүнийгээ нууж, ил гаргахгүй байж чадаж байлаа. Мегрэ түүний гарыг ажиглав. Дэндүү цагаан, битүү сэвхтэй урт гар нь мөн л ярианд оролцож байна уу гэлтэй.

	— Би таны мэргэжлийн ур чадварыг их үнэлдэг гэдгийг болгоогоорой... Хэрэв, та будилж алдаа гаргаж байгаа бол, тэр чинь итгэлтэй бус баримтыг л үндэслэсэнд байгаа юм... Тэгээд л бусад нь буруу замаар аяндаа будаа тээлгэнэ гэсэн үг, тийм биз? Ийм ч учраас цаашдаа та ямар ч байдалд орлоо гэсэн алдаанаас гарахгүй... Мөрдлөгийн чинь гол үндэс болж болох байсан авч та хараанаасаа хөндийрүүлсэн тэр зүйлийг би хуруу даран тоолох нь ээ ч бэлэн байна. Жишээ нь: Энэ хэрэг явдалд гол нууцлаг үүрэг гүйцэтгэсэн Сена мөрнийг та бодоо ч үгүй гэдгээ хүлээх хэрэгтэй. Сен-Клу дахь байшин Сены эрэг дээр байдаг. «Мсье ле-Пренс» гудамж Сенаас тавиадхан алхам зайтай. Хэрэв сонин л үнэн бичсэн юм бол, алуурчин оргосныхоо дараа нуугдсан «Цагаан дэглий» гуанз ч Сены эрэг дээр. Эртен өөрөө Сены эрэг дэх Мелёнд төрсөн гэсэн... Эцэг эх нь одоо ч гэсэн бас л Сены эргийн Нандид суудаг гээ биз дээ.

	Рудекийн царай ихэд төвшин харагдавч, нүд нь нэг л доогтой гялалзана.

	— Та будилаад л байна даа, комиссар... Би шоронд өөрийгөө тавьж өгөөд байгаа юм шиг танд санагдаж магадгүй. Та надаас юу ч асуугаагүй, би өөрөө л таны намайг дансанд нь оруулахыг тэгтлээ хүсээд байгаа гэмт хэргийг эхэлж ярилаа шүү дээ... Гэвч яаж? Яагаад тэр вэ? гэдэг асуулт гарч ирнэ ээ дээ? Надад Жозеф Эртентэй ч юм уу, Кросбитэй адилтгах юм юу ч байхгүй... Би амьдралдаа тэр миссис Гендерсон, зарцыг нь хараагүй... Одоохондоо танд миний эсрэг цорын ганц баримт болгочихоор юм бий л дээ. Өчигдөр Жозеф Эртен зоогийн газрын хажуугаар, намайг харуулдаад байна уу гэлтэй эргэлдээд байсан... Гэвч ганц энэ хангалтгүй. Намайг хүлээсэн ч байж болно, эсвэл өөр хүнийг ч харуулдсан юм бил үү. Би цагдаа дагуултай зоогийн газраас гарахад хүрсэн, тэглээ гээд яах вэ дээ... Энэ хэргийн учрыг олно гэдэг хүч хүрэх ажил биш шүү гэдгийг л дахин давтан хэлье. Энэ хэрэгт намайг ямар үүрэг гүйцэтгээ вэ? гэж та асуу л даа... Ямар ч юм байхгүй, хийх юм юу ч үгүй, чөлөө цаг ихтэй хүн өмнө чинь байгааг бодоорой. Бүхэл өдөржингөө л юм бодно, гэтэл мэргэжилтэй нь хавирах асуудлыг оролдох нэг учрал гараад ирэх нь энэ. Учир нь Эрүүгийн хуулийн ухаан, эмнэлгийн шинжлэх ухаан хоёр хоорондоо холбоотой байдаг юм...

	Мегрэ өөрийг нь зориуд анхаарахгүй байгаа нь харваас Рудекийн эгдүүг хүргэв бололтой, дуугаа өндөрлөн, 

	— За тэгээд комиссар, юу гэж хэлмээр байна? Та буруу замаар будаа тээж яваагаа одоо ойлгов уу? Үгүй юу? Хараахан үгүй юу? Нэгэнт гартаа оруулсан хэрэгтнийг сулласнаараа та том алдаа хийсэн гэдгийг хэлэхийг зөвшөөрнө үү... Зөвхөн, түүний орыг олохгүйгээр зогсохгүй, цаадах чинь үнэхээр гараас чинь мултраад алга болчхож болох юм шүү. Би дөнгөж саяхан таны анхны байр суурь буруу ташаа байсныг хэллээ... Тэгвэл намайг юугаар шалтгаалж баривчилж болохыг хэлээд өгөх үү?..

	Рудек хундагатай архийг ганц хөнтөрчхөөд, гэдрэгээ налан пиджакийнхаа халааснаас багсайсан мөнгө гаргаж ирэв. Зуутын дэвсгэртүүдийг арав арваар нь толгойлсон арван боодол байлаа.

	— Хараач, цоо шинэхэн дэвсгэртүүд байгаа биз, хаанаас гараад ирснийг нь тогтооход ядах юмгүй! Хэрэв та харьж хэвтэхээр явахгүй юм бол, хаанаас гараад ирснийг нь олж зугаагаа гаргах юм биш үү? Танаас үүнийг үнэнээсээ гуйж байна! гэснээ босов.

	Комиссар хариу хэлэхийг яарсангүй. Ширээн дээрээс зуун франкийн дэвсгэртийг авч харснаа, халаасандаа хийв. Тэгээд өөрөө ч мөн босохдоо жигтэйхэн аажуухан хөдөлсөн тул Рудек ярвайхгүй байж чадсангүй. Комиссар мөрөн дээр нь гараа тавив.

	Нөгөө л өөртөө итгэлтэй, бүхнээс хүчтэй, угийн тайвуу Мегрэ хэвээрээ ажээ.

	— Сонсож бай, банди минь...

	Түүний дууны өнгө, байж байгаа байдал нь, Рудекийн дууны өнгө, түүний агдаж татваганасан хөдөлгөөн, өөр маягийн ухаан гэрэлтсэн харцнаас нь шал ондоо ажээ.

	Мегрэ цаадхаасаа дор хаяхад хорин таван ах агаад, сайх хоромд энэ нь улам ч мэдрэгдэнэ.

	— Сонсож бай, шалдан банди минь...

	Үүнийг сонссон Жанвье арай гэж инээдээ барин, баярласандаа догдлон байлаа. Дарга нь хуучин хэвдээ оржээ!

	Харин комиссар чөлөөтэй эелдгээр:

	— Дахин чамтай уулзамз, харж л байгаарай! гэв.

	Тэгээд зоогийн газрын эрхлэгчид мэхэсхийгээд, халаасандаа гараа хийн гарч одлоо.

	 

	* * *

	 

	— Мөн л юм шиг байх юм, гэхдээ шууд тийм гэж чадахгүй байна. Шалгаадахъя! гэж «Тавдугаар Георг» зочид буудлын ажилтан, Мегрэгийн авчирсан мөнгөн тэмдэгтийг эргүүлж тойруулж харж байснаа хэлэв.

	Хэдэн минутын дараа банктай утсаар ярилаа.

	— Өнөө өглөө надад өгсөн боолттой зуутын дэвсгэртүүдийн сери, номерыг хэлж өгөхгүй юу?

	Харандаагаар нэг юм тэмдэглэж авснаа, харилцуураа өлгөөд, комиссар луу эргэж:

	— Яг дүрээрээ байна! Эвгүй юм болоогүй биз дээ, энэ чинь? гэвэл

	— Үгүй ээ. Бүх юм номоороо. Ноён, хатан Кросби хоёр өрөөндөө л байна уу? гэв.

	— Хагас цагийн өмнө гарцгаасан...

	— Та өөрөө харсан уу?

	— Таныг харж байгаа шигээ л харсан...

	— Зочид буудалд өөр хаалга бий юу?

	— Өөр хоёр ч бий. Нэгийг нь дотоод ажлын хүрээнд ашигладаг юм...

	— Та, эр эм хоёр Кросбийг өглөөний гурван цагт ирсэн гэсэн байх аа... Түүнээс хойш нэг ч хүн тийшээ ороогүй юу?

	Давхрын жижүүр, өрөөний үйлчлэгч, хаалгач нар эхнэр нөхөр Кросби өглөө ирээд л, арван нэгэн цаг хүртэл хэн ч өрөө рүү нь зүглээгүй гэдгийг батлав.

	— Зарлага хүүхдээр ямар нэг илгээмж явуулаагүй юу?

	— Үгүй явуулаагүй.

	Өглөөний дөрвөн цагаас долоо хүртэл Ян Рудек, Монпарнасын хорооллын комиссарын газар байсан учир гадагшаа холбоо барих ямар ч аргагүй байсан болой.

	Өглөөний долоон цагт, халаасандаа сохор зоос ч үгүй гарч ирсэн байдаг.

	Гэтэл өглөөний арван цагийн үед «Бөмбөгөр оройт» кафены ширээний ард аль хэдийнээ суучихсан, суух суухдаа халаасандаа арван нэгэн мянган франктай, түүнээс нь дор хаяад арван мянга нь өмнө нь Уильям Кросбийн халаасанд явж байсан байж таарав...

	— Би дээшээ өрөөнд орж үзэхийг зөвшөөрнө үү?

	Буудлын зохион байгуулагч дуртай дургүй нэг юм зөвшөөрч, Мегрэ өргөдөг шатаар дөрөвдүгээр давхарт гарав. Өрөө нь хаа газар байдаг л «люкс7»байлаа. Унтлагын хоёр өрөө, хоёр усанд ордог өрөө, эмэгтэйчүүд, зочны өрөөтэй байх аж.

	Ор дэр өглөөний цай уусан аяга тавгийг хараахан хураагаагүй байв. Зарц, америк эрийн гоёлын хар пиджакийг нь хичээнгүйлэн сойзодно, нөгөө өрөөнд нь сандал дээр үдэшлэгийн хоргой даашинз хэвтэж харагдана.

	Өрөөнүүдэд эмэгтэй хүний цүнх, янжуурын хайрцаг, таяг, хуудсыг нь салгаагүй8 роман зэрэг элдэв шалдав зүйл хөглөрнө.

	Мегрэ гадагш гараад «Риц» зоогийн газар луу очив. Зохион байгуулагч нь, эхнэр нөхөр Кросби болон мисс Эдна Рейхберг урьд орой нь арван найман номерын ширээн дээр суусан гэж зааж өглөө. Тэд оройн арвын үед ирээд өглөөний гурвын үед гарцгаажээ. Ямар ч жигтэй зүйлийг зохион байгуулагч ажиглаагүй байна.

	Мегрэ, Вандомын талбайг өнгөрч явахдаа:

	— Хаанаас тэр ийм мөнгөтэй болчхов оо? гэж амандаа үглэж явснаа гэнэт зогсов. Золтой л нэг машинд мөргүүлчихсэнгүй!

	— Рудек үхсэнээ хийж тэр мөнгийг надад гайхуулах болов? Тэгээд бас одоо тэр мөнгөнөөс нь надад явж байдаг, яагаад, яаж надад хүрээд ирэв гэдгийг тайлбарлах гээд үз л дээ... Бас Сенын тухай хачин юм яриад байсныг нь яана...

	Мегрэ өөрөө ч гайхмаар юм болж гэнэтхэн хажуугаараа явж байсан хөлсний тэргийг зогсоогоод:

	— Нанди хүрэхэд аль зэрэг хугацаа орох бол? Корбейн цаахна байдаг юм гэж жолоочоос асуув.

	— Цаг л лав болно... Их муу замтай...

	— Явъя! Эхлээд аль дайралдсан тамхины мухлагийн хажууд зогсоодхоорой.

	Мегрэ буланд тавтайхан сууж авав. Дотроосоо хөлөрсөн цонхны шилэнд бороон дусал бөнжгөнөнө. Эд хөл хөдөлгөөнтэй өдрийн үеэр ийнхүү түр амсхийхдээ Мегрэ дуртай байлаа. Кэ-дез-Орфевр даяар бүхэнд алдартай өргөн хар пальтондоо тухтайхан шигдэж аваад, гаансаа угсруулан нэрж гарав.

	Цонхоор хотын захын байгаль жирэлзэж байснаа, арван сарын уйтгар хүрэм тариан талбай нүдэнд тусна. Заримдаа мөчир нь нүцгэрсэн моддын завсраар Сенын ногоовтор ус харагдаад өнгөрнө.

	«Рудект надтай ярилцан, мөнгө харуулах ганц л шалтгаан байх ёстой: Мөрдлөгийг төөрөгдүүлж, намайг улам будилаантай юмтай орооцолдуулах гэж... Гэхдээ юуны тул тэр вэ? Эртенд зугтаах боломж гаргах гэж үү? Эсвэл Уильям Кросбийг сэжиглүүлэх гэж үү? Гэхдээ ингэснээрээ өөрийгөө сэжигтэй байдалд оруулж байна гэдгээ сайн ойлгож байгаа...»

	Комиссарын санаанд Рудекийн хэлсэн «...та итгэлтэй бус баримтыг л үндэслэж байна...» гэсэн үг орж ирнэ.

	Ойлгомжтой! Тэр нь Мегрэг нэмэлт мөрдлөг явуулах зөвшөөрлийг шүүхээс нэгэнт шийдээд гаргачихсан хойно олж авсан гэж битүүгээр хэлж байгаа хэрэг байх нь... Андуурсан л байг... Гэхдээ ямар байдлаар? Тийм амархан хэрэгсэхгүй байж боломгүй эд мөрийн баримтыг яах вэ... Тэр ч бүү хэл миссис Гендерсон түүний зарц хоёрыг алсан алуурч Жозеф Эртений гутлыг мөр үлдээхийн тул өмссөн байлаа гэхэд, хурууны хээг нь яагаад ч хулгайлж чадахгүй биз дээ! Гэтэл тэр хурууны хээ нь гэмт хэрэг гарсан газраас яагаад ч аваад гарч боломгүй зүйл болох хөшиг, орны даавуу, ханан дээр гарсан байсан.

	Тэгвэл юунд андуурсан байж болох вэ? Эртенийг шөнө дунд «Цэнхэр танхим» зоогийн газар харсан байсан... «Мсье-ле-Пренс» гудамж дахь гэртээ өглөө дөрвөн цагт ирсэн нь нотлогдсон...

	Хэдэн сар үргэлжилсэн, урьд нь хэн ч сэжиг аваагүй мөрдлөгийг яг эгзэгтэй үед нь гэнэт гарч ирсэн сайх Рудек гэгч этгээд «Та ингээд л нэг алдааны араас нөгөө алдааг гаргаад байх болно» гэж хэлж байдаг...

	Урьд нь «Бөмбөгөр оройт»-д Уильям Кросби Рудекийг хүний урамд ганц удаа боловч тоож харсангүй. Түүний нэрийг Мегрэ дурсахад хөмсөг нь ч хөдөлсөнгүй... Тийм мөртөө Кросбийн мөнгө улаан үстийн халаасанд орчихсон байдаг... Тэгээд тэр этгээд өөрөө энэ тухайгаа цагдаагийн газар мэдэгдэх хэрэгтэй гэж үзсэн байдаг. Түүгээр ч зогссонгүй! Өөрийгөө зориуд төвийлгөн, гол үүрэг гүйцэтгэгч болгох гээд ч байх шиг... «Түүнийг комиссарын газрыг орхиж явсан үеэс кафед надтай уулзах хүртэл ойролцоогоор хоёр цаг л болсон байна... Энэ хугацаанд сахал самбайгаа хусаад, цамцаа сольчихсон байсан... Энэ хоёр цагт л мөнгийг авч амжсан байна...»

	Өөрийгөө тайвшруулъя гэж үнэхээр хүсэж явсан Мегрэ эцэст нь: «Мөнгө авахад их бодож цаг хагас л зарцуулж чадах байсан байна... Иймээс тэр Нандид ирээд, эндээс тэнд буцаж очиж чадахгүй байжээ...» гэдэг дүгнэлт хийв.

	Нанди суурин Сенын эрэг дээр оршино. Дорнодын хүйтэн салхи нүцгэрсэн моддыг бөхийлгөн үлээнэ. Тэнгэрийн хаяа хүртэл бараантсан тариалангийн талбай цэлийн, анчны сүүмгэр дүрс л бүртэлзэнэ.

	— Таныг хаана хүргэж өгөх вэ? гэж жолооч шилээ өргөнгөө асуув.

	— Суурин ороод л захад нь зогс... Тэгээд намайг хүлээж бай...

	Суурин дундуур ганц урт гудамж гарсан байв. Голд нь нэг байшингийн дээр

	 

	«ЭВАРИСТ ЭРТЕН. Буурчийн газрын эзэн»

	 

	гэсэн хаяг өлгөөтэй байлаа.

	Мегрэ хаалгыг нь түлхэн орвол хонх жингэнэв. Модон барын зураг өлгөсөн уужимхан өрөөнд хэн ч байсангүй. Гэлээ ч ахлагч Люкасын бүрх хадаасанд өлгөөтэй харагдав.

	— Хүүе, хүн байна уу? гэж комиссар ориллоо.

	Дээд талд хүнд хөлийн чимээ гарч, дор хаяж таван минут өнгөрсний дараа гудмын үзүүрийн шатан дээр хүний бараа харагдлаа.

	Жар эргэм насны хөдөлгөөнгүй ширтсэн харцтай өвгөн, 

	— Танд юу хэрэгтэй вэ? гэснээ, — Та бас цагдан сэргийлэхийн хүн үү? гэж нэмж асуухдаа арайхийж дуугарав уу гэлтэй доожоогүй өнгөөр гонгинов.

	Тэгээд юм дуугаралгүй зогсож байснаа, шат өөдөө заагаад аажуухан өгслөө.

	Дээр нэг л бүдэх чимээ гарна. Шат дэндүү нарийхан, ханыг нь шохойдсон ажээ. Мегрэ дээшээ гараад, хагас онгойлгосон хаалганы цаана, ахлагч Лукасыг харлаа. Цонхны хажууд толгой унжуулан зогсож байсан ахлагч комиссарын орж ирэхийг анзаарсангүй.

	Мегрэ босго алхангаа, нэг эрэгтэй хүн тонгойн сууж, хуучин гар түшлэгтэй сандал дээр тэрийн ойчсон хөгшин авгайг харж амжив. Зэгсэн том өрөө ажээ. Царсан дам нуруу таазыг тулж, доторлоогүй ханатай, банзан шал хөлийн аясаар хяхтнана.

	— Хаалга хаагаач! гэж ор луу тонгойж байсан хүн цухалдангуй дуу тавив.

	Эмч хүн байлаа. Улаан зандан дугариг ширээн дээр багаж хэрэгсэлтэй хөвхөн хайрцаг байна. Мегрэ рүү сандарч, царай алдсан Лукас ойртон ирээд, 

	— Ийм түргэн үү? Та яаж амжив? Би цагийн өмнө л утасдсан шүү дээ... гэж бувтнав.

	Орон дээр Жозеф Эртений амьдын шинжгүй бие гулдайна. Хавирга нь хэрзийсэн цагаан цээжийг нь нүцгэлжээ.

	Сандалд суусан хөгшин зогсолтгүй гингэнэнэ. Хэрэгтний эцэг орны толгойн тус зогсож, нүдний харц нь юу ч эс илэрхийлнэ.

	— Эндээс холдъё. Танд бүгдийг ярья... гэж Лукас аяархан дуугарав.

	Гарч ирээд тээнэгэлзсэнээ, эсрэг талын өрөөний хаалгыг түлхвэл бас л хураагаагүй өрөө байв. Сандал дээгүүр эмэгтэй хүний хувцас хөглөрнө. Өрөөний цонх хашаа руу харжээ. Хэдэн норсон тахиа шивх онгичин тоншино.

	— За, Лукас юу байна?

	— Ёстой хараал хүрсэн өглөө байлаа, комиссар аа... Тан руу утасдчихаад, буцаж ирээд нөгөө цагдаагаа явуулчихлаа... Тэгээд байдалтайгаа жаахан танилцах хэрэгтэй байлаа.

	Эртен өвгөн танхимд байхдаа намайг жаахан юм идэхгүй юү гэж асуулаа... Намайг ялангуяа, анд нөхрөө хүлээж байна, хоноод явж ч магадгүй гэснээс хойш зэгсэн сэжигтэй хараад байсан юм... Тэгтэл гудмын нөгөө үзүүрт байдаг гал зуухнаас нэгэн хүн дуугарлаа, гэтэл ч өвгөн сэрд гээд чагнахыг нь харлаа л даа. «Викторина, чи юу?» гэж хашхирч байна. Хоёр гурван минутын дараа хөгшин ч ороод ирлээ. Царай нь нэг л биш, их сандарсан мөртөө тайван харагдахыг хичээсэн үедээ л хүмүүс тиймэрхүү байдаг даа...

	— Би сүүнд явлаа гэнэ.

	— Яагаад? Ийм эрт үү гэж өвгөн ч асуугаад авав.

	Гэвч хөгшин модон улавчаа углаад, алчуураа боогоод гараад явчихлаа. Тэгэхэд нь өвгөн гал тогоо руугаа очсон. Охиноос нь өөр хүн байсангүй... Орилж хашхирч, уйлаад ч байх шиг, ганц өгүүлбэр л ойлгосон маань «Би таах ёстой байсан юм! Ээжийг харахад хангалттай!..» гэж дуулдав.

	Өвгөн хашаа руугаа гараад, Жозеф Эртений нуугдсан пин рүү яваад орчихлоо... Цаг хяраатай болоод буцаж ирэхэд охин нь хоёр хөтчийг үйлчилж байсан... Нүд нь улайсан учир нүүрээ ч харуулахгүй байгаад байсан... Хөгшин ч дараахан нь эргэж ирээд, гал зууханд дахиад л дайн болдог юм байна... Жаахан байж байгаад өвгөн ирэхдээ харц нь хөдөлгөөнгүй гөлийсөн юм байна... Энэ үед л тэдний яагаад үймэлдсэнийг гадарлалаа л даа... Бүсгүйчүүл пинд Жозефийг байхыг олчхоод, өвгөнд юу ч дуулгахгүй байхаар, шийджээ! Гэтэл цаадах нь нэг л жиг ургасныг гадарлаад орхиж, хөгшнөө явсны дараа, охин дээрээ очоод бүгдийг хэлүүлчхэж... Тэгээд хүү дээрээ очиж, сүнс сүүдрээ ч энд бүү үзэгд, одоохон зайл гэсэн байна...

	Та өвгөнийг хараа биз дээ. Харваас шулуун шударга, нэг л зүтгэснээрээ хатуу хүн... Түүнээс гадна намайг хэн болохыг ч гадарласан байж... Хүүгээ надад илчилнэ ч гэж байхгүй л дээ... Харин зугтаахад нь л туслах байсан байх... Тэгж ч шийдсэн байж болох юм. Өглөөний арван цагийн үед би цонхоор, хөгшин нь пин рүү ганц оймстойгоо гэтэж явахыг харлаа... Бороо ороод шалбаагтай байхад хөөрхий хөл нүцгэн...

	Минут ч болоогүй байтал муухай орилоод явчих нь тэр... Би ч тийшээ харайлгаж хүрлээ. Харахад тийм ч эвтэйхэн биш юм. Өвгөн ч надтай зэрэг гүйж хүрсэн байжээ. Чамархайн нь үс хөлөрсөндөө норчихсон байсан зайлуул... Залуу хананд нэг л эвгүй налсан юм шиг, бүр тулж очиж байж л боомилсон байна гэдгийг нь ойлголоо... Өвгөн ухаанаа тавьсангүй... Боосон юмыг нь тас огтлоод хүүгээ сүрэл дээр хэвтүүлэн, хиймэл амьсгаа хийж, охиныгоо эмчийнх рүү гүй гэж орилов. Тэгээд одоо болтол л тайвширч чадахгүй байцгаана... Харж байгаа биз дээ, би хүртэл хуучиндаа орж чаддаггүй...

	Сууринд хэн ч юу ч мэдээгүй, хөгшнийг нь л өвдсөн гэж бодож байгаа... Өвгөн бид хоёр яаж ийж байгаад дээш нь оруулчихсан юм, эмч ирээд лав л цаг орчим зууралдаж байна... Амьд нь ч амьд л үлдэх юм шиг байна. Энэ бүх хугацаанд эцэг нь ганц ч үг дуугарсангүй. Дүү охин нь ухаан алдаж ойчоод, саад болгохгүйн тулд гал зууханд хаачхаад байна...

	Хаалга дуугарав. Мегрэ шагайж харвал, эмч явах гэж буй бололтой гарч ирээд байлаа. Комиссар эмчийн араас буугаад, танхимд орсон хойноо зогсоож:

	— Би эрүүгийн хэргийг мөрдөх газраас явна, эмч ээ... Байдал нь ямар байна даа гэв.

	Цагдаагийн газар дургүй байдгаа нуудаг ч үгүй, хөдөөгийн нэг баазхан эмч байлаа.

	— Тэгээд та түүнийг авч явах нь уу? гэж ууртайгаар асуув.

	— Одоохондоо хэлж чадахгүй л байна... Бие нь ямар байна?

	— Цагийг нь олж салгаж авч. Гэвч тэнхээ тамир ортол хэдэн хоног хэрэгтэй... Сантед энэ хүнийг тэгтэл нь их зовоолоо гэж үү дээ? Дусал цус ч судсаар нь гүйхгүй байна уу даа гэмээр юм.

	— Би танаас хэнд ч юу ч ярихгүй байхыг хүсэж байна, эмч ээ...

	— Санаа зовохын хэрэггүй. Мэргэжлийн нууц гэдэг юм байдаг юм, ноёнтоон.

	Эцэг Эртен дээрээс бууж ирэв. Түүний харц комиссарын хөдөлгөөн бүрийг ажиглах авч цаадах нь ганц ч юм асуусангүй. Өвгөн хар аяндаа, лангуун дээрээс хүн уусан хоёр шилэн аяга аваад тосгуур луу тавив.

	Бүх хүн уруу царайлна. Гал зуухнаас бүсгүйн сугшран ухилах түрүүчийн хэвээр сонстоно. Эцэст нь Мегрэ санаа алдаад, хөгшин рүү харж:

	— Цаадхаа гэртээ, хэд хоног хэвтээсэй гэж байна уу? гэж асуулаа.

	Хариу дуугарсангүй.

	— За тийм бол, би энд нэг хүнээ үлдээх хэрэгтэй болж байна... 

	Буурчийн газрын эзний харц ахлагч дээр туссанаа дахин ширээ рүү чиглэв. Үрчгэр хацар дээгүүр нь нулимс урсана.

	— Тэр ээждээ ам алдан, тангараглахдаа... гэж эхэлснээ өвгөний дуу тасалдан эргэв. Тэгээд шилэн аяганд ром хийгээд уух гэсэн боловч, уруул ам нь чичрээд чадсангүй.

	Мегрэ, Лукас руу эргээд аяархнаар, 

	— Энд бай даа... гэв.

	Мегрэ шууд явчихсангүй. Байшинг тойрон үзэж, ар талынх нь хаалгаар хашаа руу гарав. Өөрөөс нь холгүйхэн нүүрээ гараараа тагласан бүсгүй хүн хана налаад зогсож байгааг харлаа. Өтөг шивх босгоор нь асгарсан пингийн хаалга байдгаараа нээлттэй, олсны тасархай хадаасанд өлгөгдсөн хэвээр харагдана. Комиссар мөрөө хавчаад, буурчийн газар эргэн орлоо. Танхимд Лукас л ганцаараа байв.

	— Өвгөн хаана байна?

	— Дээр.

	— Юу ч хэлсэнгүй юу? Би чамд ээлжийн хүн явууламз. Өдөрт заавал хоёр удаа утсаар ярина шүү гэв.

	— Чи, чи л түүнийг аллаа! Над руу бүү ойрт! Алуурчин... Муу хүү минь! Миний муу хүү... гэж уйлан бархирах чимээ нөгөө өрөөнөөс дуулдана.

	Мегрэ хаалга нээлээ. Хонхны аяархан жингэнэх дуун гарав. Өөрийг нь такси хүлээж байгаа суурины зах руу алхав.

	
VIII. ЭЗГҮЙ БАЙШИН ДАХЬ ХҮН

	Мегрэг Сен-Клуд миссис Гендерсоны байшингийн өмнө буухад өдрийн гурван цаг болж байв. Нандигаас ирэх замдаа тэр долоон сард мөрдлөгийг явуулж байх үедээ, миссис Гендерсоны байшингийн түлхүүрийг өв залгамжлагчдаас нь аваад буцааж өгөхөө мартчихсан байгаагаа санажээ.

	Байшин руу зүглэж явахдаа Мегрэ ямар нэг тодорхой зорилго тавьсангүй. Мөрдлөгийн үед анхааралгүй орхисон нарийвчлах аар саар зүйл олдохыг хэн байг гэх вэ гэсэн бодол түүнийг тийш нь хөтөлжээ. Бас сайх байшингийн агаар сэлт нь онгодыг нь сэргээн, хүч өгөхөд нь тусалж ч магад гэж найджээ.

	Цэцэрлэгт хүрээлэн гэж даанч хэлж болмооргүй цэцэрлэг байшинг хүрээлжээ. Ихэд зайтай боловч ямар ч хэв маяг байхгүй, голд нь нэг муу цамхагархуу юм байна.

	Цонхны бүх самбарыг хаасан байв. Цэцэрлэгийн зөрөг намрын шар навчаар хучигджээ.

	Хашааны явган хаалга амархан онгойж, комиссар хэдхэн сарын өмнө амьд хүмүүс зугаалж явсан газар гэхээсээ илүү оршуулгын газрыг санагдуулам цэцэрлэг рүү зүрх алдан орж явчхав.

	Мегрэ бараг дургүй шахам аажимхнаар дээр нь дүүжин дэнлүү санжганах, хэг маяглуулсан гөлтгөнө баримлаар чимсэн шатыг дөрөв дөрвөөр нь алгасан алхаж өгсөв.

	Орох хаалгыг онгойлгосноо байшин доторх бүрэнхийд нүдээ дасгахын тул зогсох хэрэгтэй боллоо.

	Өрөөнүүд юм бодогдуулам зэвүүн харагдаж, хайхрах хүнгүй болсон, баян тансаг байдал энд нэг л хачин зохицжээ. Доод давхар нь ноён Гендерсоныг амьсгаа хураасан өдрөөс буюу дөрвөн жилийн өмнөөс эзгүйрчээ.

	Гэлээ ч тавилга, юмс нь байрандаа үлдсэн байв. Нэгдүгээр давхрын уужим зочдын өрөөгөөр алхлахад хөл доор нь зүймэл шал хяхтнан, толгой дээр нь болор цэцгэн дэнлүүний унжуурга аяархан жингэнэнэ. Мегрэ сонирхолдоо хөтлөгдөн унтраалгыг дарвал хорин чийдэнгийн арав нь ассан боловч зузаан тоосонд дарагдсаны улмаас муухан ёлтойно.

	Буланд бөөрөнхийлөн хуйлсан үнэтэй хивснүүдийг хураажээ. Түшлэгтэй сандлуудыг хана руу зайлуулж, газар сайгүй чемодан хөглөрнө. Нэг нь хоосон. Нөгөөдхөд нь сайтар цацсан нафталинтай талийгаач мистер Гендерсоны хэрэглэж явсан юмс хэвтэнэ. Дөрөвхөн жилийн өмнө ноён Гендерсон сайх өрөөнүүдээр сэлгүүцэж явжээ. Энд нөгөө сонинуудад бичдэг байсан хүлээн авалт үдэшлэгийг зохиодог байв. Гендерсоныхан их гарын амьдралтай улс байлаа...

	Сүрлэг том задгай зуухан дээр дөнгөж задлаад орхисон Гаванын үнэтэй ороомол навчин тамхины хайрцаг хэвтэнэ. Энд энэхүү чимээ аниргүй танхимд л Гендерсоны байшингийн эл хуль болон сүйрсэн нь улам ч илүү мэдрэгдэх мэт.

	Хатагтай Гендерсон бэлэвсрэх үедээ дал шахаж байлаа. Амьдралаа шинэчлэн өөрчилье гэсэн хүч ч, хүсэл ч тэр хүнд байсангүй. Зөвхөн өөрийнхөө өрөөнд л бүгж аваад бусад өрөө тасалгаагаа зөнд нь орхижээ.

	Цагийн сайнд тэд хэнээс ч дутахгүй амьдран, Европын бүх нийслэлээр цалгин гялалзаж явжээ. Тэгээд эцэст нь хөгшин амьд үлдэж найзынхаа хамт байшиндаа суух болжээ. Ингээд, долоон сарын тэр нэгэн шөнө, хөөрхий эмэгтэйчүүд...

	Мегрэ зочдын хоёр ч өрөө, ёслолын хоолны газрыг өнгөрөөд гишгүүрийг нь гантигаар хийсэн гол шатанд очив. Эзэнгүй байшингийн нам гүмд өчүүхэн дуу чимээ ч тод сонстоно. Өв залгамжлагч Кросби юунд ч гар хүрсэнгүй. Нагац эгчээ оршуулсан өдрөөс хойш тэд эндхийн босгыг алхаагүй байж ч болох юм.

	Үнэндээ энд хэн ч ирээгүй ажээ. Мегрэ шатан дээгүүр дэвссэн хивсэн дээрээс мөрдлөгийн үеэр хэрэглэж байсан лааны хугархайг олов.

	Хоёр давхрын шатны тавцан дээр гарч ирэнгүүт нь нэг л сэтгэл түгшүүлсэн байдал бүрхэн авав. Чухам юу болоод байгааг ойлгох гэж хэдэн минут оролдлоо!.. Чих тавин, амьсгаагаа аль болох гаргахгүйг хичээв.

	Ямар нэг чимээ сонсов уу? Тэглээ гэдэгтээ итгэсэнгүй. Тийм байлаа үгүй ч, ямар ч байсан өөрөөс нь гадна хэн нэгэн хүн байшинд байна гэдэг мэдрэхүй өөрийн эрхгүй төрлөө... Хэн нэгэн, хүн хөдлөх шиг ч болжээ... Мегрэ мөрөө хавчаад, дараагийн хаалга руу оронгоо хөмсөг зангидав. Тамхины утааны үнэр яах аргагүй ханхлав. Энэ нь өрөөнд шингэсэн хуучин үнэр биш байлаа. Өрөөнд тун саявтархан тамхи татжээ... Одоо ч гэсэн татаж байгаа ч байж болох юм биш үү?

	Тасалгааг хурдан өнгөрөөд талийгаач хөгшний эмэгтэйчүүд хүлээн авдаг өрөөнд орж ирлээ. Унтлагын өрөөний үүд хагас онгойсон харагдана. Мегрэ тийшээ очиж шагайвал, хэн ч байсангүй. Гэсэн ч тамхины үнэр улам хүчтэй ханхалж, шалан дээр янжуурын үнс унасныг харав...

	— Хэн энд байна? гэж комиссар чанга орилов.

	Сэтгэл догдолсноо дарах гэж хичээвч, ямар ч үр дүнгүй байдал хэтэрхий түгшүүртэй ажээ. Тасалгаанд газар сайгүй цуст явдлын ул мөр үлджээ. Миссис Гендерсоны даашинз сандлын түшлэг дээр өлгөөстэй. Цонхны самбарын завсраар зурвас гэрэл орж ирнэ... Тэгээд сайх нууцлаг бүгдийн дунд хэн нэгэн хүн хөдлөх шиг... Халуун усны өрөөнөөс яах аргагүй төмрийн дуу сонстов. Мегрэ ухасхийн очсон боловч хэнийг ч харсангүй. Гэхдээ юм хураадаг өрөө рүү чиглэдэг хаалганы цаана холдож яваа хүний хөлийн чимээ сонстов.

	Мегрэ өөрийн эрхгүй халаасан дахь буугаа тэмтэрч үзлээ. Тэгээд хар эрчээрээ гүйн очиж юм хураадаг өрөөний үүдийг дэлгэнгээ, арын шат руу гүйж хүрлээ. Тэнд Сена руу харсан цонхыг хааж хадаагүй байв. Хэн нэг хүн шатаар чимээ гаргахгүйг хичээн шалмаг өгсөнө.

	— Хэн байна аа? гэж Мегрэ дахин хашхирав.

	Сэтгэл догдолсондоо бие нь салганана. Энд, энүүхэн хажууханд нь нууцыг илчлэх зүйл нуугдаж байна гэж үү дээ? Шатаар ум хумгүй харайлгав. Дээр нь хаалга чанга савах нь сонстов. Үл үзэгдэгч одоо нэгэнт нууж хаахаа ч больж, өрөөгөөр пижигнэтэл гүйн, хаалга ард нь тас нясхийн хаагдан хоцорч байв.

	Мегрэ ч араас нь гэзэг даран хөөв. Цагтаа зочдод зориулагдаж байван авч одоо мөн л доод давхрын адил хайхрах хүнгүй болсон эдгээр өрөөнд эд хогшлыг замбараагүй овоолон, элдэв новш энд тэнд хөглөрнө. Нэгэн ваар дуу шуу болон хага унав. Мегрэ ганц л юмнаас, зугтаагч этгээд аль нэг үүдийг дотроос нь цоожилчхоод зугтаачих вий гэхээс л айж явав.

	— Хуулийн өмнөөс! гэж ямар ч байсан хашхираад авлаа.

	Гэвч зугтаагч этгээд зогссонгүй. Тэгээд, нөгөө талаас нь түлхүүр эргүүлэх гэж оролдох яг тэр агшинд хаалганы бариулаас Мегрэ шүүрэн авч, 

	— Онгойлго! гэлээ.

	Түлхүүр торхийн эргэж, оньс буух нь тэр. Мегрэ өчүүхэн ч эргэлзсэнгүй, жаахан ухарч байгаад хаалгыг мөрөөрөө цөм түлхэх гэж оролдов. Хаалга жаахан доргисон боловч хэмхэрсэнгүй. Өрөөний цонх онгойлгох нь дуулдав.

	— Хуулийн өмнөөс! гэж дахин хашхирав.

	Мегрэд Уильям Кросбийн эзэмшил болох энэхүү байшинд байгаа нь хууль бус бөгөөд, нэгжлэг хийх эрхийн бичиг ч үгүй гэдгээ бодох сөхөө байсангүй... сайх хөөцөлдөөн хамаг бие сэтгэлийг нь эзэмдэж, хаалга руу хэд хэдэн удаа дайрвал, хаалганы самбар нь цууран, ангайж ирлээ...

	Мегрэ сүүлчийн удаа мөрлөн түлхэхээр эрчлэн гүйж ирэх үес хаалганы цаана буун дуу гарлаа. Үүний дараа жигтэйхэн нам гүм болж, Мегрэ ч хором зуур ангайж хоцров.

	— Хэн байна? Онгойлгоорой!...

	Чив чимээгүй. Амьсгалах ч, аахилах ч үл сонстоно... Тэр бүү хэл бууг дахин цэнэглэх өвөрмөц дуу ч гарсангүй.

	Улангасан улайрсан комиссар баруун тал, мөрөө мэдээ алдтал нь хүчтэйгээр хаалгыг түлхэв. Хаалга санамсаргүй бут үсрэн, Мегрэ тасалгаанд эрчдээ шунгинан орж ирээд, золтой л шалан дээр тэрий буусангүй.

	Цаана нь рестораны бүдэх шар гэрлүүд ёлтолзох онгорхой цонхоор чийглэг, хүйтэн агаар уур татуулан сэнгэнэнэ. Гэрэл гэгээ болсон трамвай давхин өнгөрнө. Шалан дээр жаахан зүүн тийш гилжийгээд хана налсан хүн сууж байлаа.

	Зөвхөн өмссөн саарал костюм, чилгэр биеэр нь Мегрэ, Уильям Кросбийг танилаа. Нүүрээр нь танихын аргагүй байв. Учир нь америк эр ам руугаа буудаж, гавлынх нь хагас тэр чигээрээ алга болжээ...

	Мегрэгийн царай нь барайн аажуухан буцаж, бүх өрөөний чийдэнг асаав. Зарим цэцгэн дэн чийдэнгүй боловч, санасныг бодвол ихэнх нь асав. Түдэлгүй байшин, ганц хоёр өрөөнөөс бусад нь бүхэлдээ гэрэлтлээ.

	Миссис Гендерсоны унтлагын өрөөний орны дэргэдэх жижиг ширээн дээр утас байхыг харлаа. Яаж мэдэх вэ гээд харилцуурыг авбал жигдхэн тасалдсан дуу сонстох нь утас ажилтай байна гэсэн үг байлаа. Ер хүн амины хэрэг гарсан байшинд байхдаа хэзээ ч ингэж сэтгэл догдолж байсангүй.

	Хөгшин америк авгайг хэвтэж байхад нь хутгаар бүлсэн байж таарах орны ирмэг дээр суув. Зарц бүсгүйнх нь сэглүүлсэн хүүр олдсон өрөөний хаалга өмнө нь харагдана. Эгц дээр нь эзэнгүй, тоос шороонд дарагдсан өрөөнд Кросбийн амьгүй болсон ч хөшиж амжаагүй бие хэвтэж, үдшийн чийглэг салхи цутган орж ирэх ажээ...

	— Байна уу? Цагдаагийн удирдах газар өгөөч...

	Яагаад гэдгээ өөрөө ч мэдэхгүй шивгэнэх шахуу ярина.

	— Байна уу? Комиссар Мегрэ ярьж байна... Эрүүгийн хэргийг мөрдөх цагдаагийн газрын даргатай залгаадхаач... Та юу, дарга аа? Дөнгөж саяхан Сен-Клу дэх байшиндаа Уильям Кросби амиа хорлочихлоо... Тийм ээ, тийм,... тийм, би энд байна... Ямар нэг заавар өгнө үү? Тийм, намайг байхад... Дөрвөн алхам л зайтай байсан байх, тэгэхдээ дунд маань түгжээтэй хаалга байсан... Ойлголоо... Үгүй, одоохондоо тэр талаар юу ч хэлж чадахгүй... Сүүлд... хэлэх юм гарч болох юм...

	Утсаа таслаад, хэдэн минут хөдлөх ч үгүй урдхаа гөлөрсөн чигээр суулаа. Тэгээд гаансаа нэрсэн боловч, асаахаа мартчихав. Байшин түүнд хов хоосон асар том хайрцаг мэт, бие жихүүцүүлэм хүйтэн, нам гүмд өөрөө арчаагүй, өчүүхэн амьтан болсон мэт харагдана.

	«Итгэлтэй бус баримтыг л үндэслэсэнд...» гэж амандаа хэлэв.

	Дээшээ дахин өгсөх юм уу гэснээ тээнэгэлзэв. Юугаа ч хийх юм билээ? Америк эр амьсгаа хураачихсан... Өөрийгөө буудсан буу баруун гарт нь атгаастай хэвээр.

	Мөрдөн байцаагч Комильод одоо л болсон хэргийн тухай мэдэгдэж байгаа даа гэж бодоод мушилзав... Мэдээжээр хашир эр Сен-Клу руу магадлан шинжээч, төлөөлөгч нарын хамт харайлгаж ирэх нь гарцаагүй.

	Мегрэгийн эсрэг хананд, мистер Гендерсоны тосон будгийн том хөрөг өлгөөтэй, Хүндэт Легионы болон гадаадын олон одонгийн тууз энгэр дээр нь харагдана.

	Комиссар босож өрөөн дундуур яван хажуугийн өрөө рүү, мадемуазель Элиз Шатрьегийн өрөөнд орлоо. Хувцасны шүүгээг онгойлговол дотор нь илүү дутуу маяггүй хар өнгийн болон торгон, ноосон даашинзнуудыг өлгүүрт нямбай гэгчийн өлгөжээ.

	Мегрэ гудамжнаас сонстох чимээг чих тавин чагнана. Цэцэрлэгийн сараалжны гадна хоёр ч тэрэг зэрэг ирж зогсоход нь санаа амарсан шинжтэй сүүрс алдав. Цэцэрлэгт хүмүүсийн дуу гарав.

	Мөрдөн байцаагч Комильо цухалдсан янзын хэзээ язааныхаа цахирсан хоолойгоор:

	— Байж боломгүй юм! Ёстой тэсвэрлэшгүй, явдал! гэж байн байн хэлэх нь сонстоно.

	Мегрэ зочдоо угтаж байгаа зан сайт гэрийн эзэн шиг шатны тавцан дээр гарч зогсоод, хаалгаа онгойлгон барьж:

	— Ноёд оо, ийшээ морилогтун! гэв.

	Хожим нь мөрдөн байцаагчийн хэчнээн ууртай байсныг нэг бус удаа санаж билээ. Комильо, Мегрэ рүү ухасхийн хүрээд, харцаараа идчих нь холгүй нүд рүү нь ширтэн, эгдүүцэж зэвүүцсэндээ уруул нь татвалзан, эцэст нь:

	— Би таны тайлбарыг сонсъё, комиссар аа... гэв.

	Мегрэ юм хэлсэн ч үгүй эргээд, ирэгсдийг гурван давхарт дагуулж аваачив.

	Тэгээд хаалга онгойлгон энгийнээр:

	— Энэ байна... гэлээ.

	— Та үүнийг нааш нь дуудаа юу?

	— Дуудах нь бүү хэл байшинд байгаа юм гэж зүүдэлсэн ч үгүй... Би энд санамсаргүй л, түрүүчийн нэгжлэгээр ямар нэг юм дутуу орхичхоогүй байгаа даа гэдгийг л дахин шалгаж үзэх гэж ирсэн юм.

	— Кросби хаана байгаа вэ?

	— Нагацынхаа өрөөнд л байсан юм шиг байна... Зугтаахаар нь би араас нь хөөсөн юм. Энэ өрөө хүртэл гүйж явснаа дотроос нь түгжчихээд, намайг хаалга эвдэх гэж мунгинаж байх хооронд өөрийгөө буудчих нь тэр...

	Мөрдөн байцаагч, Мегрэг итгэлгүйгээр, өөрөөр хэлбэл бүх юмыг санаанаасаа зохиолоо гэж хардаж байгаа юм шиг харж байв. Юу боловч тэр бээр дургүй л байлаа. Нэр хүндтэй түшмэл хүн нарийн төвөгтэй юмтай зууралдахыг хүсэхгүй нь аргагүй.

	Шүүхийн эмч үхдэлийг эргүүлж тойруулж үзэв. Тал бүрээс нь гэрэл зургийн аппарат тас нясхийнэ.

	— Эртен хаана байна? гэж Комильо хүйтнээр асуув.

	— Таны хэзээ хүссэн цалт, Сантед байж байх болно.

	— Та олоо юу?

	Мегрэ мөрөө хавчив.

	— Тийм бол өнөөдөр авчир!

	— Ноён мөрдөн байцаагч, тушааснаар чинь гүйцэтгэе.

	— Таны надад мэдэгдэх юм ингээд гүйцээ юү?

	— Одоохондоо гүйцээ...

	— Гэхдээ та хуучнаараа л зүтгээд байна аа даа?

	— Эртенийг алаагүй гэж үү? Одоохондоо мэдэх, хэлэх юм алга. Танаас арван өдөр гуйсан, түүнээс хойш ердөө л дөнгөж дөрөв хонож байна.

	— Та эндээс хаашаа явах вэ?

	— Мэдэхгүй.

	Мегрэ гараа халаасандаа хийгээд прокурорын газрын ажилтнууд яаж ажиллаж байгааг харж зогссоноо гэнэтхэн хоёрдугаар давхар луу бууж очоод, миссис Рендерсоны өрөөнд ороод утасны харилцуурыг авч, 

	— Байна уу! «Тавдугаар Георг» зочид буудал уу? Хатагтай Кросби одоо өрөөндөө байгаа болов уу, хэлж өгөхгүй юү? Үгүй ий?.. Цай ууж байна ий? Баярлалаа. Үгүй ээ, юу ч дамжуулах хэрэггүй... гэв.

	Мегрэгийн араас бууж ирсэн Комильо үүдэн дээр зогсож байлаа. Комиссар луу янзгүй нь аргагүй харснаа:

	— Ямархан холион бантан болоод байна даа! Ямар заяа нь хаясан ээдрээтэй юм болчхов, та минь! гэж үглэв.

	Мегрэ юу ч хариулсангүй. Хүйтнээр мэхийсхийснээ, бүрхээ тавьж аваад байшингаас гарч одлоо. Ирсэн таксигаа буцаачихсан байжээ. Өөрийг олохын тул Сен-Клугийн гүүр хүртэл алхах хэрэг гарав.

	 

	* * *

	 

	Хөгжим намуухан дуугарна. Сульдсан янзтай удаанаар бүжиглэгч хосууд хөдөлж ядна. «Тавдугаар Георгийн» цай уудаг зочны танхим зонхилох нь гадаадын бололтой гоё ганган хүүхнээр дүүрчээ.

	Өлгүүрт Мегрэг заавал пальтогоо тайл гэсэн тул, амандаа хараал тавин байж ёсыг дагав. Зочдын өрөөний нэгэн ширээн дээр хатагтай Кросби, Эдна Рейхберг нар сууж байхыг Мегрэ шууд харлаа. Цайвар шар үстэй, скандинав нутгийн баймаар залуу тэдэнтэй хамт суун, харваас инээдэмтэй юм хөөрч буй бололтой, нөгөө хоёр нь тас тас хөхөрнө.

	Комиссар ширээ рүү очоод, мэхийснээ, 

	— Миссис Кросби... гэж аяархан дуугарлаа.

	Хатагтай түүн рүү сониучирхан харснаа, нөгөөдүүл рүүгээ яахаараа энэ хүн ирдэг билээ гэсэн янзтай эргэн харав.

	— Та юу гээ вэ?

	— Хэдхэн минут хоёулхнаа байж ярих юм байна...

	— Одоо юу? Юу болчихоо вэ?... гэснээ комиссарын барайсан царайг хараад дуулгавартайяа босож эзгүй булан хайж, эргэн тойрноо харав.

	— Зоогийн газар оръё... Энэ үед тэнд хүнгүй байдаг юм...

	Үнэндээ ч тэнд хүн амьтан байсангүй. Тэд суусан ч үгүй.

	— Өнөөдөр үдээс хойш нөхөр тань Сен-Клу явах гэж байсныг та мэдсэн үү?

	— Ойлгохгүй байна. Нөхөр минь хийх юмаа чөлөөтэй хийдэг...

	— Тийм юм биш ээ. Нагацынхаа байшин руу очих санаатай байгаагаа танд хэлж байсан уу гэдгийг л асууж байна?

	— Үгүй.

	— Танай нөгөө хамаатныг үхсэнээс хойш та хоёр тэнд ер нь очсон уу?

	— Үгүй. Тийм эвгүй юмаар юугаа хийх вэ.

	— Өнөөдөр үдийн хэрд нөхөр тань тэнд ганцаараа байсан байна...

	Миссис Кросби одоо л түгшиж эхлэн, комиссарыг юу дуулгах юм бол гэж тэсэж ядсан харцаар ширтэнэ.

	— Түүнд золгүй явдал тохиолдсон.

	— Тэгээд?... Нөгөө машинаас л болоо биз, тийм үү? Би бүр мөрий тавьсан ч тэгнэ гэж мэдэж байсан юм аа...

	Үүдээр хэрэгт дуртай Эднагийн нүүр цухалзсанаа орж ирээд цүнхээ эрж байгаа дүр үзүүлэв.

	— Хатагтай минь, түүнд чинь хавирах ч юм биш. Таны нөхөр амиа хорлосон.

	Залуу бүсгүйн нүдэнд гайхах, үл итгэх шинж хосолно. Хором болсон бол Мегрэгийн нүүрэн дээр инээх нь үү гэмээр байлаа.

	— Уильям амиа хорлолоо гэнэ ээ?

	— Өөрийгөө гар буугаар... юу руугаа буудчихсан.

	Хоёр халуун гар Мегрэгийн царвуунаас зуурч аваад, миссис Кросби англиар олон юм дээр дээрээс нь шулганан асуув. Гэнэтхэн хамаг бие нь дагжин, комиссарыг тавиад нэг алхам ухарлаа.

	— Нөхрийг тань үхсэн гэдгийг би танд мэдэгдэх гэсэн юм. Энэ явдал хоёр цагийн өмнө Сен-Клугийн байшинд боллоо...

	Хатагтай түүнийг анхаарахаа ч болов. Зочдын өрөөн дундуур түргэн түргэн алхлан, Эдна түүний дагуул хоёр луу ч харсангүй, хөлийн өрөөний шатаар гүйн гудамжинд, дан даашинзтай толгой нүцгэн гарч ирэв.

	— Машинаа дуудах уу? гэж хаалгачийг асуух хооронд такси дуудан жолоочид нь, 

	— Сен-Клу руу... түргэлээрэй... гэж байлаа.

	Мегрэ араас нь явсангүй. Өлгүүрээс пальтогоо аваад, хотын төв рүү явдаг автобусанд харайн оров.

	— Над руу утасдсангүй юу? гэж нарийн бичгийн даргаасаа асуулаа.

	— Хоёр цагийн үед утасдсан. Тэмдэглэж аваад ширээн дээр чинь тавьчихсан байгаа.

	Утсаар ярьсан тэмдэглэл нь:

	 

	Байцаагч Жанвьегээс комиссар Мегрэд:

	Өглөө оёдолчинд хувцас өмсөж үзсэн. Монпарнасын модот гудамжны ресторанд өглөөний хоол идсэн. Хоёр цагт «Бөмбөгөр оройт» зоогийн газар кофе уусан. Тэндээс хоёр ч удаа утсаар ярьсан

	 

	гэжээ.

	Хоёр цагаас хойш юу хийгээ юм бол?

	Мегрэ өрөөгөө түгжчихээд, түшлэгтэй сандал дээр унаад өгөв. Тэгээд сэрэхдээ, цагаа харж, арван цаг хагас болчихсоныг мэдээд гайхлаа.

	— Над руу хэн ч утасдсангүй юу?

	— Та байгаа юм уу?.. Би таныг явчихсан юм бодоод байлаа... Мөрдөн байцаагч Комельо хоёр ч удаа утасдсан.

	— Жанвье?..

	— Жанвье утасдаагүй шүү.

	Хагас цагийн дараа Мегрэ «Бөмбөгөр оройт» зоогийн газар орж очив. Тэнд Рудек, Жанвье хоёрын хэн нь ч байсангүй. Эрхлэгчийг хажуу тийш нь дуудаж аваачаад:

	— Рудек дахиж үүгээр үзэгдээгүй юү? гэж асуулаа.

	— Үдийн хэрд нөгөө таны залуу нөхөр, борооны цувтай залуу хоёулаа энд баахан байсан.

	— Нөгөө л ширээн дээрээ юу?

	— Тийм, тэр булангийн... Хоёул дөрөв, дөрвөн хувь виски ууцгаасан...

	— Яваад удаж байна уу?

	— Эхлээд манай шар айргийн газар хоол идэцгээсэн.

	— Хамт уу?

	— Хамт. Дараа нь арван цагийн үед гарцгаана билээ.

	— Хаашаа явсныг нь та мэдээгүй биз?

	— Хаалгачаас асуу, тэдэнд такси дуудаж өгнө билээ.

	Хаалгач ч ой сайтай эр байв.

	— Цаадуул чинь манай эндэх буланд байнга зогсож байдаг хөх таксинд суусан... Жолооч дорхноо буцаж ирснийг бодоход холдоогүй байх.

	Таксины жолоочоос асуухад:

	— Хоёр нөхөр үү? Эколь гудамжны «Хотон»-д хүргэж өгсөн гэв.

	— Тийшээ явъя!

	Мегрэ «Хотон» руу орохдоо галзууртлаа уурласан царайтай амьтан орлоо. Өөрийн нь гол танхимд суулгах гэсэн хаалгачийг, дараа нь үйлчлэгчийг юм хэлүүлсэнгүй урагш зүтгэв. Тэгээд зоогийн газар хүрээд нэг юм тайвшрав. Баахан гоёж гоодсон хүүхэн, харчуулын дунд нөгөө эрээд яваа улсаа харжээ. Тэд нь зоогийн газрын буланд өндөр сандал дээр донхойтлоо сууцгаажээ. Мегрэ ганц хараад л Жанвьегийн царай хэтэрхий улаа бутран, нүд нь ердийнхөөсөө илүү гялалзахыг ажиглаж амжив. Рудек шал өөр баргар царайлан, шилэн аягатай руугаа маш анхааралтай ширтэнэ.

	Мегрэ зэгсэн халчихсан Жанвьегийн «Бүх юм номын ёсоор!.. надад бүү саад бол!... Эндээс зайлаад өгөөч!..» гэж байгаа дохио зангааг ч тоолгүй шууд тэдэн рүү яваад очив.

	Комиссарыг хажууд нь ирээд зогсоход Рудекийн хэл ам ээдрэн.

	— Үгүй ер... Дахиад л та ингээд... гэж бөвтнөв.

	Жанвье өөрийнхөөр нь бол хүнд ажиглагдамгүй комиссарт ойлгомжтой гэж бодсоноороо дохиж зангасаар л, 

	— Комиссар юу уумаар байна?

	— Рудек, сонсож бай...

	— Хүүе, үйлчлэгч!.. Ноёнд түрүүчийн адилыг!..

	Рудек өмнөө байсныг хөнтөрчхөөд том амьсгаа авав.

	— За таныг сонсъё.. Жанвье чи бас сонсож байна уу? гэнгээ комиссарын мөрийг алгадна.

	— Сен-Клуд очоогүй удаж байна уу? гэж комиссар удаан нухацтай асуулаа.

	— Би юу?.. Сен-Клуд? Ха-ха-ха! Тоглоомтой ч амьтан бол доо!

	— Тэнд үхдэл дахин нэгээр нэмэгдсэнийг мэдэх үү?

	— Яая гэх вэ, булшчидад л сайн юм болж... Таны эрүүл мэндийн төлөө үүнийг тогтооё, комиссар!

	Рудек маяглаж янгуучилсангүй, үнэхээр согтсон байлаа. Жанвье шиг тэгтлээ согтоогүй ч гэсэн, лангууны хэрсгийг олох гэж дүрлийтлээ ширтэнэ.

	— Тэр азтай хүн чинь тэгээд хэн бэ?

	— Уильям Кросби.

	Хэдэн Хором Рудек мансуурлаа сарниулах гэж үхэн хатан хүчлэв бололтой. Эгзэгтэй мөч ирж байгааг ойлгожээ.

	Тэгснээ таваа хангаж байгаа юм шиг муухай дуугаар хөхрөн, хойш гэдийж, үйлчлэгчид бүх шилэн аягыг дүүргэ гэж дохиогоор тушаав.

	— Танд л улам муу юм болж дээ!

	— Та юу хэлэх гээд байна?

	— Та одоо нэгмөсөн будилж төөрөлдсөн гэдгийг?.. Та юу ч ойлгохгүй гэдгийг! Би бүр эхнээс нь танд урьдчилан хэлж байсан... Тэр яах вэ, одоо миний хэлэхийг сонссон чинь дээр... Жанвье бид хоёр хэдийнээ тохиролцчихсон... Та түүнийг миний араас дага гэж тушаасан. Үүнийг чинь би эс тоожээ!.. Харин тэнэг амьтад шиг бие биеийнхээ араас явахын оронд, яршиг зүгээр гурвуулаа хамтдаа л наргиж явъя! Энэ бол илүү ухаалаг хэрэг!.. Ингэхэд мартсанаас мал мэнд үү гэж, та хоолоо идсэн үү?.. Тэгээд дараа нь, хэн ч маргааш юу болохыг мэддэггүйгээс хойш, ёстой нэг ганц наргиж цэнгэж авъя, тэгэх үү? Энд юу л байна, сайхан хүүхэн л дүүрэн байна, дуртайгаа үзэмжээрээ сонгож авцгаая... Жанвье, нэг хар үстэй хүүхэнтэй ирмэлцээд авсан, харин би л дүлгэнэсхийгээд байна... Мэдээжийн хэрэг, бүгдийг нь би даалгүй яах вэ... Таны санал ямар байна, комиссар аа?

	Тэгээд Мегрэ рүү харахад нь комиссар ч өөрийг нь харав. Рудекийн нүүрэн дээр согтуурлын ул мөр ч үлдсэнгүй. Түүний нүд хуучнаараа ухаалгаар гялалзан, комиссар луу ивээнгүй байдалтай, доогтойгоор ширтэж байлаа. Рудек ахуйнхаа баяр цэнгэлд үнэхээр жаргалтай мансууран байна уу даа гэлтэй.

	
IX. МАРГААШИЙН ӨДӨР

	Өглөөний найман цаг. Мегрэ албан өрөөндөө хар кофе ууж сууна. Тэр нь Рудек, Жанвье хоёроос дөрвөн цагийн өмнө салсан бөгөөд, одоо кофе оочлонгоо тэмдэглэлийн дэвтэр дээр доорх зүйлийг том үсгээр палийтал бичиж суув.

	 

	«Долоон сарын долоон. Шөнө дунд Жозеф Эртен, Сен-Клугийн «Цэнхэр танхим»-д дөрвөн хувь спиртийн ундаан уугаад, гуравдугаар зэргийн төмөр замын билет унагасан.

	 

	«Долоон сарын найманд, шөнийн хоёр цаг хагаст миссис Гендерсон, түүний найз хоёр хутгаар сийчүүлжээ. Алуурчны хурууны хээ, Жозеф Эртений хурууны хээтэй тохирсон байна.

	Дөрвөн цагт Эртен, Мсье-ле Пренс дэх гэртээ эргэж ирээд, найман цагт ердийнхөөрөө ажилдаа очсон байна.

	 

	Долоон сарын есөн. Гэмт хэрэг гарсан газарт түүний гутлын мөр үлдсэн учир Эртен Севр гудамжинд байдаг цэцгийн дэлгүүрт эзнийдээ баривчлагдсан. Тэр Сен-Клуд байснаа хүлээсэн боловч, хүн амины хэрэгт оролцсоноо үгүйсгэв.

	 

	Арван сарын хоёрон. Бүгдийг үгүйсгэсэн хэвээр байгаа Жозеф Эртенд цаазаар авах ял оноов.

	 

	Арван сарын арван таван. Цагдаагийн газраас зохиосон төлөвлөгөөний дагуу, Жозеф Эртен «Санте» шоронгоос оргов. Шөнийн турш Парисыг явган туулан «Цагаан дэглийд» хүрч тэнд бүгсэн байна.

	 

	Арван сарын арван зургаан. Өглөөний сонин оргосон тухай товч мэдээлсэн байна. Арван цагийн үед хэн нэгэн хүн «Бөмбөгөр оройт» кафенаас «Сиффле» сонины редакцад алуурчныг оргоход, цагдаагийн газар оролцсон тухай мэдээлсэн байна. Энэ хүн бол гадаадын иргэн бөгөөд солгой гараараа чөлөөтэй бичдэг, эдгэршгүй өвчнөөр өвдсөн хүн бололтой.

	Оройн зургаан цагт Эртен сэрэв. Байцаагч Дюфур түүнээс сонин булааж авах гэж байж, толгойн дундуураа лонхоор цохиулсан. Үймээнийг ашиглан, Эртен чийдэнгийн шил хага цохиж, зугтаасан. Байцаагч буудсан боловч сум хажуугаар нь гарсан байна.

	 

	Арван сарын арван долоон. Үд дунд Уильям Кросби түүний гэргий болон, Эдна Рейхберг нар байнга ордог «Бөмбөгөр оройт» кафед ундаан уусан. Оюутан Рудек хоормог, кофе захиалсан. Кросби, Рудек хоёр харваас бие биеэ танихгүй нь илт байна.

	Гудамжинд сульдаж царай алдсан Эртен хэн нэгнийг хүлээсэн. Эхнэр нөхөр Кросби болон Рейхбергийг гарч ирэхэд Эртен анзаарсан ч үгүй. Тэгээд нөгөө хүнээ, зоогийн газар Рудек ганцаархнаа үлдсэн хойно ч хүлээсээр байсан.

	Таван цагт Рудек түрс захиалчхаад төлөхөөсөө татгалзан хоёр цагдаа дагуултайгаар «Бөмбөгөр оройт»-оос гарч ирсэн.

	Түүнийг яваад өгөнгүүт нь Эртен зоогийн газрын өмнүүр хэрэхээ болиод эцэг эхийн суудаг Нанди руу явсан.

	Энэ өдрийн оройн есөн цагийн үед Уильям Кросби «Тавдугаар Георгийн» ажилтнаас зуутын долларын дэвсгэртүүдийг франкаар солиулан халаасандаа хийсэн. Дараа нь эхнэрийн хамт «Риц» зоогийн газар өглөгийн баярт оролцон өглөөний гурван цагт буудалдаа буцаж ирсэн бөгөөд арван нэг хүртэл өрөөнөөсөө гараагүй.

	 

	Арван сарын арван найман. Нандид, Жозеф Эртен пинд хоргодож, ээж нь мэдэж нуугдуулсан. Өглөөний есөн цагийн үед эцэг нь түүний ирснийг гадарлаад түүн дээр очин харанхуй болохоор зайлахыг шаардсан. Арван цагийн үед Эртен мөнөөх пиндээ өөрийгөө боомилохыг оролдсон.

	Парист Рудекийг Монпарнасын хорооллын цагдаагийн комиссарын газраас өглөөний долоон цагт сулласан байна. Тэр өөрийг нь мөшгөж яваа байцаагч Жанвьегаас эвийг нь олон бултаж, ганц ч сохор зоосгүй байсан мөртөө хаа нэгтээ сахлаа хусаж, цамцаа сольсон байв.

	Арван цагт зоогийн газар орж халааснаасаа мянгатын франк зориуд гарган харуулсан. Дараахан нь Мегрэг хараад, түүнийг дуудан ширээндээ суулгаж, түрс архиар дайлсан. Тэгснээ Гендерсоны байшинд болсон хүн амины хэргийн тухай өөрөө яриа эхлэн, Цагдаагийн газар эл хэргийн учрыг яагаад ч олохгүй гэж баталсан байна. Далимд тэмдэглэхэд цагдаагийн газрынхны хэн нь ч түүний дэргэд Гендерсоны нэрийг дурдаагүй. Дараа нь гэнэт ширээн дээр зуутын дэвсгэртүүдээр толгойлсон арван мянган франк гаргаж чулуудаад, ийм шинэ дэвсгэртүүдийг чухам хаанаас гараад ирснийг нь олж тогтооход амархан тухай ярьсан. Өглөөний гурван цагт эргэж ирсэн Уильям Кросби өрөөнөөсөө гараагүй хэвээр байв. Гэтэл, өмнөхөн нь буудлын ажилтанд өгч зуутын долларын дэвсгэртээр солиулж авсан мөнгө зүсээрээ байсан байна.

	Байцаагч Жанвье, Рудекийг харж байхаар зоогийн газар үлдсэн. Хоолны дараа Рудек түүнийг хамт юм уухаар урин хоёр ч удаа утсаар ярьжээ.

	Өдрийн дөрвөн цагт миссис Гендерсон, зарц бүсгүй хоёрыг оршуулснаас хойш хэн ч очоогүй байсан Сен-Клугийн байшинд хүн байсан байна. Энэ нь Уильям Кросби бөгөөд хоёрдугаар давхарт байжээ. Тэр цэцэрлэгт хөлийн чимээ гарахыг дуулжээ. Тэр нь цонхоор Мегрэг заавал харсан байх ёстой. Тэгээд ч нуугдсан. Мегрэг ойртох тусам улам зугтааж, гурван давхарт гарсан. Гарах хаалга байхгүй нэгэн өрөөнд хөөгдөж ороод цонх онгойлгон, зугтаах ямар ч боломжгүй гэж ойлгоод ам руугаа буудсан байна.

	Энэ үед миссис Кросби, Эдна Рейхберг нар «Тавдугаар Георг» зочид буудлын зочдын өрөөнд цай уун, бүжиглэж байжээ.

	Рудек, байцаагч Жанвьег эхлээд хоолонд урьж, дараа нь Латиний хорооллын нэгэн цэнгээний газар юм уухаар дагуулж очсон. Шөнийн арван нэгийн үед Мегрэ тэдэнтэй нийлсэн байна. Хоёулаа согтуу.

	Өглөөний дөрвөн цаг хүртэл Рудек тэднийг нэг зоогийн газраас нөгөөд дагуулан явсан. Тэднийг ч уух юмаар шалж, өөрөө ч ууж байв. Нэг болохоор согтуу ч юм шиг, нэг болохоор цоо эрүүл ч юм шиг. Далд утгатай үг хаяж, цагдаагийн газар, хэзээ ч миссис Гендерсоныг алсан хэргийн учрыг олохгүй гэж байн байн давтан хэлнэ.

	Дөрвөн цагт Рудек ширээндээ хоёр хүүхэн урьж Мегрэ, Жанвье хоёрыг өөрийгөө дууриа гэж уриалжээ. Гэвч цаадуул нь татгалзаж, өөрөө хүүхнүүдээ дагуулан Сен-Жермений модот гудамжны зочид буудалд очсон.

	 

	Арван сарын арван есөн. Өглөөний найман цагт сайх зочид буудлын зохион байгуулагч утсаар хариулахдаа «Хүүхнүүд унтацгааж л байна. Харин нөгөөдөх нь саяхан гарсан. Явахдаа бүгдийг төлсөн» гэлээ.

	 

	* * *

	 

	Мегрэд мөрдөн байцаалтын үеэр тун ховорхон тохиолддог ядаргаа тусжээ. Дөнгөж сая тэмдэглэсэн зүйлээ алмайран харж, мэнд мэдэхээр орж ирсэн нөхөртэй дуугүйхэн гар барьчхаад ганцаарыг минь орхиодох гэж дохин зангав.

	Тэмдэглэлийнхээ хуудасны хажуугийн цагаан мөр дээр «Уильям Кросби аравдугаар сарын арван есний арван нэгэн цагаас дөрвөн цаг хүртэл юу хийснийг олж мэдэх» гэж тэмдэглэв.

	Тэгээд дургүйцсэн янзтай толгой сэгсрээд, харилцуурыг авч «Бөмбөгөр оройт» кафе руу утасдав.

	— Ян Рудекийн нэр дээр хамгийн сүүлд хэзээ захиа ирснийг мэдмээр байна.

	Таван минут өнгөрсний дараа, наанадаж л арав хоногийн өмнө гэсэн хариу авав.

	Рудекийн суудаг хөлсний байшин руу нь утасдлаа.

	— Долоо хоног л лав захиа аваагүй! гэж хариу сонсов.

	Боттений лавлах аваад, өөрийн хүлээн авахтай шуудангийн салбарын нэрийн жагсаалтыг гаргаад, Распайн цэцэглэлт гудамжны хавийн салбарт утасдав.

	Рудек гэсэн нэр дээр танайд захиалга бий юү? Үгүй ий?.. Цагдаагийн газраас ярьж байна аа... Танайд зөвхөн нэрийн эхний үсгээр л хаягладаг юм биз дээ?.. Тэгвэл дунд зэргийн биетэй, урт буржгар улаан үстэй, тааруухан хувцасласан гадаадын хүн очдогийг санахгүй биз?.. Ирдэг ий?.. М. В. гэсэн толгойн үсгээр захидал авдаг гэж үү? Их сайн байна? Сүүлчийн удаа хэдийд захиа аваа бол?.. Шүүгээд өгнө үү, танаас гуйя... Би хүлээе... Байна уу?.. Битгий салгаарай...

	Хаалга цохив. Мегрэ эргэж харсан ч үгүй «Ороорой» гэж хашхирах шахам дуугарлаа.

	— Байна, сонсож байна... Өчигдөр өглөө есөн цагийн үед гэнэ ээ?.. Уучлаарай бас нэг юм асууя. Захиа нь зэгсэн зузаан дотор нь толгойлсон дэвсгэрт байгаа юм шиг байсан уу?

	— Тийм ч муугүй ажиллаж байна! гэсэн доогтой дуун ар талд нь гарав.

	Комиссарыг эргэж харахад өмнө нь Рудек зогсож байлаа. Царай нь их доожоогүй баргар авч, нүд нь зальжин гялалзана. Түшлэгтэй сандал дээр лагхийтэл суунгаа яриагаа үргэлжлүүлэн:

	— Мэдээжийн хэрэг энэ хүртэл нялх хүүхэд ч гэсэн бодоод олчихно. Ингэхээр комиссар, өчигдөр өглөө би Распайн цэцэрлэгт гудамжны шуудангийн салбараас өөрөө хүлээн авахаар хаягласан мөнгөтэй захиа авсныг та мэдлээ... Өмнө нь сайх мөнгө хөөрхий Кросбийн халаасанд явжээ... Харин Кросби мөнгөө өөрөө гуйвуулж уу, үгүй юү гэдгийг мэдэх хэрэгтэй болно. Асуудал энд л байгаа юм даа... гэхэд нь, 

	— Та нарийн бичгийн даргын хажуугаар яаж гарч ирэв? гэж асуув.

	— Нэг авгайтай юм ярилцаж байна билээ... Би энд ажилладаг хүн шиг л шулуухан явчихсан, харин хаалганы дээр таны нэр байгааг харлаа... Нэг их залилчихсан юм алга... Энд чинь эрүүгийн хэргийг мөрдөх ариунаас ариун газар шүү дээ!

	Мегрэ, түүний царай ядрангуй байгааг ажиглав. Шөнө нь цурам хийгээгүй нойр алдсан хүн гэхээсээ илүү өвчний хүнд үедээ орсон өвчтэй хүн шиг харагдана. Доод зовхи нь бөлцийж уруул нь цусгүй хувхай цайсан байв.

	— Та надад ямар нэг юм хэлэх гээ юү?

	— Өөрөө ч мэдэхгүй байна... Танаар сонин юутай вэ гэдгийг сонирхох гэсэн юм... Гэртээ сайн явж хариа биз дээ?

	— Баярлалаа, сайн явж харьсан.

	Рудек суусан хэвээрээ комиссарын дөнгөж сая бичсэн тэмдэглэлийг хараад, уруул нь мушилзан инээхчээ аядав.

	— Та Тейлорын хэргийг мэдэх үү? гэж гэнэт асуугаад, — Та америк сонин уншдаггүй юм чинь, хаанаас ч мэдэх билээ дээ, гэхдээ л Америкийн киноны нэрт найруулагчийн нэг Десмонд Тейлор битүүлэг байдлаар алуулсан юм... Олон нэртэй нэртэй жүжигчин, тэдний дотор хэд хэдэн сайхан хүүхэн хардагдсан гээч. Тэгээд юу болов гэвэл, цөмийг нь суллаж орхих хэрэгтэй болсон юм даа. Тэгээд тийм олон жилийн дараа, саявтархан энэ тухай юу гэж бичсэнийг мэдэх үү?.. Би танд үг үсгээр нь хэлээд өгье, ер нь миний ой гайхамшигтай сайн гэдгийг хэлчихье... «Мөрдлөгийн бүр эхнээс нь цагдаагийн газар Тейлорыг хэн алсныг тодорхой мэдэж байсан юм. Гэхдээ буруутан этгээдийн эсрэг гэрчлэх баримт нь даанч арчаагүй үнэмшилгүй байжээ. Хэрэгтэн өөрөө буруугаа хүлээж ирлээ гэхэд хэргээ хүлээснээ батлахын тул эд мөрийн баримт гаргах, гэрчийн этгээдийг авчрах хэрэгтэй байсан юм»

	Мегрэ түүн рүү гайхан ширтэв. Цаадах нь хөлөө ачиж суугаад, янжуур гаргаж асаангаа үргэлжлүүлэн:

	— Дээрхийг цагдаагийн газрын дарга нь өөрөө бичсэн юм гэдгийг бод л доо... Хоёр гурван жилийн өмнө хэвлэлд гарсныг би үг үсгээр нь сайн санаж байна «Мэдээжийн хэрэг Десмонд Тейлорыг алсан хүн ийнхүү хэзээ ч баригдалгүй өнгөрсөн юм даа...»

	Комиссар хайхрамжгүй царай гарган, сандлынхаа түшлэгийг налаад, хөлөө ширээн дээрээ тавив. Чөлөө цаг ихтэй боловч уул яриаг юман төдий бодохгүй байгаа хүний огт хэнэггүй царай гарган юу хэлэхийг нь хүлээнэ.

	— Үнэндээ ингэхэд та Уильям Кросбийн талаар материал цуглуулахад юу нь болохгүй байна аа?.. Хүний амины хэргийг мөрдөхдөө цагдаагийн газар энэ тухай бодоогүй ч юм уу эсвэл зүрхэлж ороогүй бололтой...

	— Тэгээд та надад уг материалыг авчраа юу? гэж Мегрэ хайхрамжгүй асуулаа.

	— Яагаад үгүй гэж? Монпарнасын хүн толгойтой бүхэн танд хэлээд өгнө. Нагац эгчийг нь нудрах үед Кросби дор хаяж зургаан зуун мянган франкийн өртэй, тэр бүү хэл «Бөмбөгөр оройт»-ын эрхлэгч Бобоос хүртэл мөнгө зээлдэг байсан юм... Баян гэр бүлд байнга тохиолдож байдаг зүйл... Цаадах чинь ганц Гендерсоны зээ хүү байсан бол хэзээ ч тийм айхавтар баян байхгүй байсан хүн... Өөр нэг авга нь саятан... Америкийн томхон банкны гүйцэтгэгч захирал байгаа юм... Харин эцэг нь арваад жилийн өмнө сохор зоос ч үгүй хоосорчихсон юм... Тэгээд Уильям Кросби ядуу хамаатан болох нь тэр... Түүнээс гадна Гендерсоноос бусад авга, нагац нар нь цөм үр хүүхэдтэй улс... Ингээд л мань хүн цаг нөхцөөн, эхлээд өвгөн, дараа нь хөгшин Гендерсоны нүд анихыг хүлээж байсан хэрэг, хоёулаа л дал шүргэсэн улс байсан юм. Уучлаарай, та юу гэв ээ?

	— Үгүй ээ, үгүй, юу ч хэлээгүй.

	Мегрэ гөжүүдлэн юу ч дуугарахгүй байгаа нь Рудекийн эгдүүг хүргэн зэвүүцүүлжээ.

	— Парист дуулиантайхан нэрээр мөнгөгүй ч гэсэн дөнгөж болоод байдгийг та надаас доргүй мэдэж байгаа... Кросби түүнээс гадна их сэтгэл булаам эр байсан. Амьдралдаа юу ч оролдож, хийсэн нь үгүй. Тэгсэн мөртөө ямагт сэтгэл өег, хачин сайхан баясаж, юм бүхнээс амсаж үзэх гэнэ... Ялангуяа эмэгтэй хүнд бүр хөл алдахыг нь яана... Би өнгөрсөн амьтныг муулах гэсэндээ биш... Та миссис Кросбийг хараа биз дээ? Талийгаач түүндээ маш их хайртай байсан... Тэгсэн мөртөө л... Аз болоход иймэрхүү улсад чинь эргэн тойрныхон нь ч ивээлтэй байдгийг яана... Би эхнэр нөхөр Кросбийг «Бөмбөгөр оройт»-д умдаа уухыг нь олон харлаа л даа. Ямар нэг охин сиймхийг нь тааруулаад Кросбид нүд ирмэчихэд л цаадах чинь тэр дороо л эхнэртээ «Хонгор минь намайг уучилна биз дээ. Би нэг хүнтэй ярих хэрэг гарлаа» гэдэг юм. Авгайгаас нь бусад бүх хүн, түүнийг Деламбр гудамжны аль нэг зочид буудалд хагас цагийг өнгөрөөхөөр явлаа гэдгийг нь мэддэг байсан... Би ингэхийг нь арав хорь биш хэдэн зуун удаа харсан!.. Мэдээж хэрэг Эдна Рейхберг түүний нууц амраг байсан... Тэр нь миссис Кросбийг шүтэх нь холгүй, цаг ямагт л нялуурч саймширч байдаг байсан... Кросбид хэчнээн ч олон нууц хүүхэн байсныг бүү мэд! Хэзээ ч тэднийгээ түлхдэггүй байсан... Тэр бүү хэл цөмд нь дурладаг байсан болов уу гэж бодмоор...

	Мегрэ сайтар суниаснаа эвшээв.

	— Заримдаа таксины жолоочид ч төлөх юмгүй үе түүнд байдаг байлаа... Тэгсэн мөртөө амьдралдаа анх уулзаж байгаа хүмүүсийг арван тав зургаан архи дарсаар дайлахыг нь яана... Тэгээд хэнэг ч үгүй инээж зогсоно!.. Хэзээ ч би түүнийг сэтгэл зовсон царайтай байхыг нь хараагүй. Өлгийндөө байхдаа л бурам шиг сайхан аашаар шагнуулчихсан хүн дээ... Ийм хүмүүст хүн болгон дуртай, тэд бас хүн бүхэнд дуртай байдаг хойно доо... Түүнийг юу ч хийсэн, өөр хүнд бол яагаад ч уучлахгүй байсан зүйл хийхэд нь ч өршөөнө.

	Бүх юм нь санаснаар нь бүтэж байдаг азтай эр! Та тоглодоггүй биз, комиссар?.. Тэгвэл та, таны өрсөлдөгч чинь долоог харуулахад, та хөзрөө нээгээд цаадхадаа наймыг харуулбал ямар байдгийг мэдэхгүй л дээ... Дараа нь модоо дахин авахад цаадхад чинь найм, таныг нээхэд ес байх жишээтэй!.. Кросби ямагт ингэж аз нь шовойж явсан юм! Тэр гайхамшгийн ертөнцөд амьдарч явсан болохоос, хууль гээч хатуу хахир юмтай үнэний ертөнцөд амьдарч яваагүй юм. Кросби ийм л хүн байлаа. Тэр гэнэт арван тав, зургаан саяын хөрөнгө өвлөж аваад байтал нь эвгүй явдал болох дөхсөн юм... Өрөө дарахын тул нэгэн нэртэй хамаатныхаа гарын үсгийг дуурайлгаад л зурчихсан байж л дээ... 

	— Цаадах чинь амиа хорлочихсон шүү дээ! гэж Мегрэ хүйтнээр хэлэв.

	Рудекийн нүд үл ойлгогдом хөгжөөнтэй болж, босож ирснээ янжуураа зуух руу шидчихээд суудалдаа буцаж ирэв.

	Тийм ээ, тэгэхдээ зөвхөн өчигдөр амиа хорлосон!.. гэж хачин битүүлэг хариу дуугарав.

	— Гэлээ ч... гэж Мегрэ уурласан шинжтэй ярьж эхлэнгээ босож зогсоод Рудекийн нүд рүү дээрээс нь тас ширтлээ. Хором хяраатай хүчлэн юм дуугарсангүй.

	— Гэлээ ч, та ямар цусаа хийж наашаа ирэв?

	— Дэмийрэх дур хүрээд ч гэх, юм уу даа... эсвэл танд туслах гэж хэлбэл та яах сан, бол? Кросбийн тухай материал цуглуулах гэж та цаг алдах байснаа хүлээ л дээ, тэгвэл түүнийг чинь би танд бэлнээр нь авчирч байна... Би түүнээс гадна, дээрхээс ч дутахгүй үнэтэй зарим нэг зүйл нэмж чадна шүү... Та мадемуазель Рейхбергийг хараа биз дээ?.. Дөнгөж хорин настай мөртөө Кросбитай явалддаг болоод жил илүү болж байгаа юм... Бүхэл өдөржингөө тэднийд байж, миссис Кросбитай наалинхайтна. Юу ч гэсэн Уильям эхнэрээсээ салаад, Эднатай суухаар шийдэцгээсэн байсан юм. Гэвч баян үйлдвэрийн эзний охинтой суухын тул мөнгө хэрэгтэй, тэгэхдээ бага бус... Өөр юу ярьдаг юм билээ? «Бөмбөгөр оройт» кафены Бобын тухай материал хэрэгтэй юу?.. Цагаан хүрэм өмсөөд гар дээрээ алчуур тохсоныг нь хараа л биз дээ... Гэтэл энэ залуу чинь жилд дөрвөөс таван зуун мянган франкийн орлоготой! Версальд баян тансаг сэрүүн ордтой, хамгийн сүүлийн үеийн хийцийн машинтай... Муу биш байгаа биз?.. Цайны мөнгө гэж юу болох нь ийм л байна шүү дээ, комиссар аа!

	Рудек цухалдаж эхлэн, хоолой нь хяхтнаад ирэв.

	— Гэтэл Жозеф Эртен хоногт арван хоёр цаг хотоор нэг тэргэнцрээ түрж байж сард зургаан зуун франк авч байлаа. Сард зургаан зуухан шүү!

	— Харин та өөрөө? гэж Мегрэ ширүүнээр асуув. Рудекийн нүднээс харцаа салгасангүй.

	— Өө, би... 

	Нам гүм боллоо. Мегрэ тасалгаа дундуураа хол хол алхлан холхив. Зуухны хажууд зогсоод, нүүрс нэмж хийлээ. Рудек дахин янжуур гарган асаав.

	Жигтэй байдал бий болжээ. Сайх гэнэтийн хүлээгээгүй зочин яах гэж ирсэн нь тодорхой бус байлаа. Тэгээд явах гэж бодсон шинж огт алга. Ямар нэг юм л хүлээгээд байх шиг. Гэвч Мегрэ түүнээс юм асуун болгоомжлуулахыг тэгтлээ хүссэнгүй. Үнэндээ түүнээс юугаа ч асуух юм билээ?

	Дахиад л Рудек эхэлж ам нээв. Энэ удаа бараг шивгэнэх шахам дуугаар, 

	— Гайхамшигтай хүн амины хэрэг!.. Би найруулагч Десмонд Тейлорын тухай л ярьж байна... Тэр зочид буудлын өрөөнд ганцаархнаа байсан юм... Нэгэн алдартай кино жүжигчин хүүхэн ороод гарсан байж... Хамгийн сүүлд амьд байхыг харсан хүн... Ойлгож байна уу, комиссар... Түүнийг хүмүүс ч харцгааж, тэр ганцаархнаа гарч ирсэн, цаадах нь гаргаж өгсөнгүй... Гэтэл түүнийг алсан хүн нь тэр хүүхэн ерөөсөө биш!.. гэв.

	Рудек комиссарын энгүүндээ хүн хүлээн аваад суулгадаг сандал дээр суусан байв. Мэс заслын өрөөний чийдэн шиг хурц гэрэл түүний нүүрийг гэрэлтүүлнэ. Одоо Мегрэ дуртай ч дургүй ч өөрийн эрхгүй Рудекийг сонирхон харж авлаа.

	Өргөн өндөр магнайд нь жижиг үрчлээс гарсан боловч нүүрийг нь хөгшрүүлсэнгүй. Зэсэн улаан өнгөт урт үс нь түүнийг зайгуул сэхээтний төлөөлөгч, чөлөөт зураач лугаа адил төрхтэй болгожээ. Бүдүүн хадуун эсгэсэн захтай хар бараан өнгийн цамц дээр зангиа зүүгээгүй нь сайх сэтгэгдлийг улам ч хүчтэй болгоно. Тийм туранхай биш ч гэлээ бие нь доожоогүй харагдсанаас ч юм уу их үлбэгэр сулхан амьтан харагдана. Тэр байтугай уруул амных нь байж байгаа нь ч гэсэн цаанаа нэг эрүүл бус хорлонтой шинж илэрнэ.

	Бусад хүмүүстэй адил биш, нэг л хачнаар сэтгэл нь догдолно. Сэтгэл судлаач нар л сонирхож баймаар. Нүүр нь хөдөлгөөнгүй гөлийж, зөвхөн хүүхэн хараа нь гэнэт цахилгаан оч үсрэх мэт дүрсхийнэ. Тэр үед харц нь аймаар ч юм шиг болж, харцыг нь тэсэж өнгөрөөнө гэдэг тийм ч амаргүй.

	— Эртенийг одоо яах вэ? гэж удаан дуугүй суусны дараа Рудек асуув.

	— Толгойг нь л авна даа! гэж Мегрэ огцом хариулаад өмднийхөө халаасанд гараа хийв.

	Тэснэ тэснэ гэж яаж тэсэх вэ гэгч болов. Рудек хахир дуугаар муухай инээд алдсанаа:

	— Тэгэлгүй яах вэ! Сард зургаан зуун франк авдаг хүн өөр юунд таарах юм! Ингэхэд... комиссар аа... хоёулаа мөрий тавьчих уу? Кросбийн оршуулга дээр хоёр хүүхэн хоёулаа л тас хар эмгэнэлийн хувцастай ирээд л бие биеэ тэврэн уйлж ухилах вий! Мэдээж, миссис Кросби, Эдна хоёрыг л ярьж байна... Комиссар нэг юм хэлж өгөөч!.. Цаадах чинь амиа хорлосон гэдэгт та итгэж байна уу? гэснээ дахиад л инээв. Ингэсэн нь, энэ хүнд байгаа бүх юмтай адил, гэнэт ороод ирсэнтэй нь адил санамсаргүй гэнэтийн юм байлаа.

	— Амиа хорлосон болж баашилна гэдэг ч тийм амархан юм биш шүү дээ! Би тэр үед танай нөгөө ялдамхан Жанвьетай зоогийн газар байгаагүй болж ч, өөрийгөө алсан болгоод үзээд алдах л байлаа... Ингэлээ гээд юу болохыг нь л зүгээр харахгүй юу... Та эхнэртэй юу, комиссар?

	— Эхнэртэй?.. Тэгээд юу гэж?

	— Юу ч үгүй л дээ... Зүгээр л та азтай хүн юм. Танд авгай байна... Тайван, даруу амьдрал... Үүргээ үнэнчээр биелүүлсэндээ сэтгэл ханаад л... Ням гарагт та, мэдээж загасанд явдаг байж таарна. Эсвэл биллиард тоглодог уу? Би энэ, бүгдийг ёстой гайхалтай сайхан зүйл гэж боддог юм! Тэгэхдээ ганцхан энэ бүхнийг эртнээс эхлэх хэрэгтэй. Наанадаж хатуу ёс журамтай, бас ч болоогүй биллиардад дуртай эцгээс төрөх хэрэгтэй юм даа... 

	— Та Жозеф Эртентэй хаана уулзсан бэ? гэж Мегрэ асуулаа.

	Комиссар энэхүү гэнэтийн асуудлыг тавихдаа, зөв л юм хийлээ гэж өөрт нь санагджээ. Гэвч өгүүлбэрээ дуусгаагүй шахам байхдаа ийм юм хийсэндээ харамсав.

	— Би Жозеф Эртентэй хаана уулзсан юм гэж үү? Бусадтай л адилхан сониноос... Ээ хөөрхий... Амьдрал гэдэг маань, бурхан минь, ямар ч ээдрээтэй юм бэ дээ! Жишээ нь, та миний ярихыг сонсоод л, сэтгэл чинь зовоод л догдлоод л байгаа мөртөө таны ирээдүй биллиард, загасчлалд чинь хамаарагдах тодорхой бодол санааг өөртөө яагаад ч гаргаж чадахгүй байгааг бодоод үз л дээ. Тэгээд таны насан дээр!.. Гучин жилийн турш амь өрссөн албанд эндэгдэлгүй зүтгэлээ!.. Учир нь зөвхөн тэр гучин жилийн турш танд зоригтой санаа төрж байсных... Гэвч сод ухаантай төрөхөөс биш, тавин насандаа сод ухаантан болдоггүй юм... Та чинь одоо тавь шүргэж яваа биз дээ, тийм үү? Жозеф Эртенийг цаазын индэр дээр гарахад нь та саад хийх ямар ч хэрэггүй байсан юм даа. Албан тушаал чинь ч ахих байсан юм. Ингэхэд цагдаагийн газрын комиссар хэд авдаг вэ?.. Сард хоёр гурван мянга уу?.. Нөгөө бүрэлгээч Кросбийн ресторанд сууж, иддэгийн хагастай л ойролцоо очих юм байна... Бүр бага ч байж магадгүй... Тэр аз нь шовойсон эрийн амиа хорлосныг, ингэхэд яаж тайлбарлах байна аа?.. Азгүй дурлал уу?.. Кросбийн амиа хорлосныг Жозеф Эртений оргосонтой холбоотой гэж ярих ам хэлээ билүүдсэн амьтад бишгүйдээ л нэг гарах бий вий... Тэгээд бүх Кросби, Гендерсонууд, нагац авга, үеэл хаяал гээд л Америкт байгаа хамаатнууд нь энэ явдлыг олонд тараахыг эрс хориглоно гэсэн цахилгаанаар булж өгнө... Таны оронд байсан бол... гэж ярьж байснаа Рудек босоод, тамхины ёзоороо өсгийдөө дарж унтраав.

	— Комиссар таны оронд байсан бол би нэгэн хорлонтой юм хийнэ дээ... Гарын алга урвуулахын адил амархан юм!.. Ямар нэг амьтныг, түүнээс болоод дипломат харилцаанд түвэг чирэгдэл болчихгүйгээр амьтныг л баривчилчихна... Эх нь нэг муу явуулын зарц байсан ямар нэг Рудекийг л... 

	Рудекийн хоолой чичгэнэн, түүний ярианд анх удаа л харийн үл мэдэг аялга мэдэгдэв.

	— Тэглээ гээд ч энэ хэрэг, Тейлорын хэрэг шиг л дуусаж таарна... Надад илүү их чөлөөтэй цаг байдаг ч болоосой... Тейлорын хэргийн хувьд хурууны хээ ч байгаагүй, ямар ч эд мөрийн баримт байгаагүй юм... Энэ хэрэгт бол цөм байна!.. Эртен хурууныхаа хээг энд тэндгүй үлдээснээс гадна, Сен-Клуд яг тэр өдөр үзэгдсэнийг нь яана... Хүн амины хэрэг гарахын өмнөхөн Кросбид мөнгөний хэрэг хоолойгоор нь татаад байсан юм... Мөрдлөгийг дахин хянаж үзэхээр болтол, Кросби аминдаа хүрчихдэг... Үүнд чинь би ямар хамаатай юм?.. Би амьдралдаа Кросбитай үг сольж ч үзээгүй... Тэр бүү хэл миний нэрийг ч сонсоогүй, зүсийг минь ч тоож хараагүй... Жозеф Эртенээс, Рудекийг таних уу гээд асуу л даа! Сен-Клуд хэзээ нэг цагт намайг байхыг үзсэн хүн байна уу гээд сурагла л даа!.. Тэгсэн мөртөө л би энд, гэмт хэргийг мөрдөх цагдаагийн газар сууж байх юм... Доор, намайг хаашаа л зүглэнэ сүүл шиг дагаад салдаггүй байцаагч хүлээж байдаг... Ингэхэд комиссар аа, Жанвье л дахиад явна биз? Би маш баяртай байх болно. Залуу, бас их сайхан зантай хүн... Уухдаа тааруухан нь үнэн л дээ... Гурван коктейль уугаад л, амттайхан нирваан дүр үзүүлэх нь тэр... Би хөгшин цагдаа нарын асрамжлах газарт хэдэн мянгыг өглөг болгох гэсэн юм сан. Чухам хэнд хэлбэл болохыг та хэлээд өгөхгүй юү, комиссар минь... 

	Рудек пиджакийнхаа халааснаас хааш яаш байдалтай тэвхийсэн боодолтой мөнгө гаргаж ирснээ буцааж хийгээд, нөгөө талынхаасаа улам ч тэвхгэр боодлыг гаргаснаа, дараа нь хантаазныхаа халааснаас гаргаж эхлэв. Зуун мянган франкаас багагүй мөнгө болохыг Мегрэ харлаа.

	— Та надтай ярих юм байхгүй гэсэн үг үү? гэж Рудек асуухад хоолойн өнгөнд нь, яаж ч хичээгээд далдалж чадаагүй эгдүүцсэн аяс сонстов.

	— Тийм, тантай ярих юм алга.

	— Тэгвэл би танд нэг юм айлтгахыг зөвшөөрөх үү, комиссар аа.

	Мегрэ дуугарсангүй.

	— Тэгэхээр ийм байна, комиссар. Та энэ хэргийн учрыг энэ насандаа олохгүй!

	Рудек ширээн дээрээс хар эсгий бүрхээ авснаа нэг л хөшүүн янзтай үүд чиглэв. Харваас цухалдуу байгаа нь илт. Комиссар хойноос нь харангаа шүд зуун, 

	— Ярьж л бай, банди минь!.. Ярьж л бай гэлээ.

	 

	
X. САНАМСАРГҮЙ БЭЛЭГТЭЙ ШҮҮГЭЭ

	— Наад сониноо зараад өдөрт хэдийг авдаг вэ?

	Рудек Монпарнасын кафены гадна талын дэвсэг дээр сандлын түшлэгээ налсхийн суугаад нимгэн уруулд нь хэрцгий хорон инээмсэглэл тодорно. Гаванын ороомол навчин тамхи зуужээ.

	Хагас ухаантай хөгшин авгай ширээн дундуур холхин сууж буй улсад оройн сонин сарвайн ямар нэг ойлгомжгүй юм хөөрхийлөлтэй бувтнана. Өрөвдмөөр ч, инээд хүрмээр ч хөгшин байлаа.

	— Хэдийг авдаг вэ гэж үү?

	Хөгшин ойлгосонгүй. Түүний нулимс гүйлгэнэсэн, бүүдгэр нүдэнд нь элий балайн шинж илэрхий.

	— Энд ирээд суучих... Надтай нэг хундага юм ууна уу? Үйлчлэгч! Мадамд ликёр дарс авчирч өг... гэхдээ Рудек комиссарыг нүдээрээ хайж байв. Мегрэ хаа нэгтэй суугаад өөрийг нь ажиглаж байгаа гэдгийг мэдэж байлаа.

	— За тэгээд. Эхлээд би бүх сониныг чинь худалдаад авъя. Харин чи тоолох хэрэгтэй шүү... 

	Хирдхийн цочсон хөгшин үлдэх үү, аль эсвэл зугтаах уу гэдгээ мэдэхгүй байв. Рудек түүнд зуун франкийн дэвсгэрт харуулбал цаадах нь багцалсан сониноо түргэн нь аргагүй тоолж гарав.

	— Наадахаа уучих!... Дөчин сонин байгаа юм шив дээ? Нэг бүр нь таван су гэдэг чинь арван франк гэсэн үг... Харин шууд зуун франк олмоор байна уу?

	Мегрэ энэ бүхнийг сонсож, харсан боловч, анхаараагүй дүр үзүүлэн суух нь Рудекийн хачин авир түүний сонирхлыг өчүүхэн ч татахгүй байна уу гэлтэй... 

	Хоёр зуун франк!.. Гурван зуу!.. Хар л даа, энэ байна... эсвэл таван зууг авах уу?.. Гэхдээ зөнөг минь нэг юм хийж байж авна шүү... Савраа тат! Хэрэв чи... хэрэв оронд нь бидэнд ямар нэг дуу дуулж өгвөл өгнө!

	— Би... би юу дуулах болж байна?!

	Эмгэний сэтгэл нь хөдөлжээ. Ликёр дарсны өтгөн дусал хэдэн буурал үс өрвийсөн эрүүг нь дагаж урсана. Хажуугийн ширээнийхэн тохойгоороо нудралцан шоолон инээмсэглэнэ.

	— Юу дуртайгаа дуул... Ямар нэг хөгжилтэй дуу гарга. Хэрэв бүжиглэчихдэг юм бол, таван зууг дээрээс нь нэмж өгье.

	Ой гутмаар юм болж эхлэв. Эмгэн мөнгөнөөс шунаг харцаа салгаж чадсангүй. Сөөнгөтсөн тасалданги хоолойгоор, ямар ч ая үгүй нэг юм дуулж эхэлснээ мөнгө рүү гараа сарвайв.

	— Боллоо!.. болиоч дээ!.. гэх дуун эргэн тойрон сонстов.

	— Дуул! гэж Рудек тушаангаа нүднийхээ булангаар Мегрэг яах нь вэ гэж харж байлаа. Үйлчлүүлэгчдийн дундаас эгдүүцэж уурласан дуун гарав. Нэг зөөгч ирээд эмгэнийг хөөж зайлуулах гэж оролдов. Цаадах нь ширээнээс зууралдан, яагаад ч хөдөлсөнгүй. Үлгэрийн мэт тийм их мөнгийг гартаа оруулчих юм сан гэдэг найдвар нь, түүнийг орхисонгүй.

	— Би та нарт дуулаагүй! Мөнгө өгнө гэж амласан энэ залуу ноёнд дуулж байна... гэж эмгэн хэлэв.

	Энэ явдал тун ч гунигтайгаар төгслөө. Цагдаа хүрч ирээд ганц ч зоос олж авч амжаагүй эмгэнийг аваад явав. Араас нь зарлага хүү орхисон сониныг нь өгөхөөр ухасхийлээ.

	Сүүлийн гурван өдөр иймэрхүү явдал нэг бус удаа гарчээ. Гурван хоногийн турш, хөмсгөө зангидан, хөмхийгөө зуусан комиссар, Рудекийг өглөөнөөс шөнө болтол сүүдэр шиг нь салалгүй дагажээ.

	Эхлээд Рудек яриа өдөх гэж оролдон, хэд хэдэн ч удаа:

	— Та намайг салалгүй дагахаар шийдсэн л юм бол зэрэгцээд явъя л даа! Ядахдаа хөгжилтэй байхгүй юу, гэхэд нь Мегрэ татгалзжээ.

	«Бөмбөгөр оройт»-д ч юм уу, аль өөр нэг газар Мегрэ ойрхон шиг очоод суучихна. Гудамжинд бол нууж хаах ч юм байхгүй, Рудекийг араас нь бараг өсгий дээр нь гишгэх нь холгүй дагана. Нэг үгээр хэлэхэд биеэ барих тэсвэрийн тэмцээн болж байлаа. Рудек тэсвэр алдаж эхлэв.

	Кросбийн оршуулгад Парист байдаг америкчуудын зүтгэлтнүүд, монпарнасын зайгуул сэхээтний төлөөлөгч гээд л долоон жорын амьтан цугларчээ. Рудекийн хэлж байснаар хоёр бүсгүй хоёулаа л гашуудлын тас хар хувцас өмссөн иржээ. Рудек ч гашуудлын цувааг дагаж, оршуулгын газар хүртэл явахдаа, урагшаа ширтсэн хэвээр хэнтэй ч үг солилцолгүй явав.

	Хар дарсан зүүд шиг үнэмшмээргүй гурав хоног ийнхүү өнгөрчээ.

	— Ямар ч байлаа гэсэн та юу ч ойлгохгүй гэж Рудек хааяа нэг Мегрэ рүү эргэн хэлж явав.

	Гэвч Мегрэ юу ч сонсоогүй юм шиг дүр үзүүлэн, яаж ч хатгаад нэмэргүй чулуун хөшөө шиг үлдэнэ. Сайх гурав хоногт Рудек комиссартай дөнгөж хоёрхон удаа л харц мөргөлджээ.

	Мегрэ түүний араас сүүдэр шиг нь дагахаас өөр юм хийсэнгүй! Юу ч эрж хайгаагүй, юу ч ажиглаагүй мөрөөрөө л яваа хүн шиг байлаа... Энэ нь дув дуугай, үл холдох байнгын мөрдөлт байлаа.

	Рудек ч юу ч хийсэнгүй. Бүхэл өдөржингөө өглөөнөөс үдэш орой болтол кафед цагаа өнгөрөөнө. Заримдаа гэнэт санасан юм шиг:

	— Эрхлэгчийг нааш нь дуудаадах! гэж шаардана.

	Даргыг нь ирэнгүүт Рудек дуугаа өндөрлөн:

	— Надад үйлчилсэн зөөгчийн гар нь балиар байсныг таны сонорт хүргэе... гэж хэлнэ.

	Мөнгө төлөхдөө зуут юм уу мянгатын франкийн дэвсгэрт шидэж, хариултыг нь хайнга байдлаар тоолох ч үгүй өмднийхөө халаасанд чихнэ. Ресторанд орлоо гэхэд захиалсан хоолоо муу бэлдсэн байна хэмээн буцаана. Нэг өдөр Рудек зуун тавин франкийн үнэтэй үдийн хоол захиалж идчихээд, дараа нь зохион байгуулагчид нь:

	— Надад түргэн үйлчлээгүй болохоор цайны мөнгө өгөхгүй... гэж хэлжээ.

	Үдэш нь болохоор шөнийн гуанз, зугаа цэнгээний газраар хэсэн охидыг шампань дарсаар дайлах мөртөө хэнийг нь ч шилэлгүй байсаар... эцэст нь танхимын голд мянгатын дэвсгэрт чулуудан:

	— Үүнийг авсан нь... гэнгүүт жинхэнэ зодоон үүсэн заримдаа цагдаа нарын оролцоо хэрэглэхэд хүрнэ. Рудекийн хувьд сонирхож байгаа ганц юм нь энэ хачин зан маань Мегрэд ямар сэтгэгдэл төрүүлэх нь вэ гэдгийг ажиглахад байлаа.

	Мөрдөх мушгихаас бултъя ч гэж оролдсонгүй. Харин ч бүр байчхаад, таксинд суучихсан мөртөө, комиссарыг өөртөө зориулж машин зогсоотол нь хүлээж байдаг байлаа.

	 

	* * *

	 

	Уильям Кросбийн оршуулга арван сарын хорин хоёронд болжээ. Хорин гуравны оройн арван нэгэн цагийн үед Рудек, Елисейн Талын ресторанд хоолоо идэв.

	Хорин гурван цаг хагаст Мегрэ араас нь дагасан хэвээр гарч ирээд нэг тохилог машиныг сонгож авч жолоочид нь хаягаа аяархан хэллээ. Хоёр такси ар араасаа цувран Отейн зүг хөдлөв. Комиссарын өргөн нүүрэн дээр гайхсан байдал, догдолсон өчүүхэн ч шинж үл тодорно. Тэр байтугай сүүлийн өдрүүдэд бараг унтаж амраагүй ч гэсэн ядарсны шинж ч алга байв.

	Зөвхөн нүд нь улайж ердийнхөөсөө арай гярхай харна.

	Эхний такси нь эрэг рүү зүглэснээ Мирабо гүүрээр Сеныг гараад «Цагаан дэглий» рүү очдог энхэл донхолтой замаар оров.

	Гуанзнаас зуугаад метр зайтай Рудек машинаа зогсоогоод жолоочид ямар нэг юм хэлэв. Тэгээд пальтоныхоо халаасанд гараа шургуулан, гуанзны яг хажууд байдаг ачааны зогсоол руу очлоо.

	Янжуур гаргаж асаагаад, зогсоолын гинжийг бэхэлсэн төмөр шон сандайлж Мегрэг дагаж явааг хармагц санаа нь амарсан шинжтэй таг чиг болчхов.

	Шөнө дунд болтол юу ч болсонгүй. Гуанзны ширээнээ ясан шоо тоглож байгаа гурван арабаас өөр хүн алга. Буланд харваас согтуу бололтой нэг эр суугаагаараа унтаж харагдана. Эзэн нь шилэн аяга угаана. Хоёрдугаар давхрын бүх цонх харанхуй байв.

	Шөнийн арван хоёр цагаас таван минут өнгөрч байх үед, нэг такси гуанз руу ирж зогсов. Дотроос нь эмэгтэй хүн гарч, ялимгүй тээнэгэлзэж зогссоноо шийдэв бололтой гуанз руу орлоо. Рудек комиссарыг харж ёжтойхон инээмсэглэв.

	Тасалгаа руу оронгоо бүсгүй эргэлээ. Хар үнэт үстэй том зах бүхий урт манто9 өмсжээ. Чийдэнгийн хурц гэрэлд, Эллен Кросби байгаа нь хаанаас нь харсан илт. Цайран лангуу руу тонгойн гуанзны эзэнд хэдэн юм хэлэв. Арабчууд тоглохоо больчхоод түүнийг шохоорхон харцгаав. Тэдний юу ярилцаж байгаа нь гаднаас дуулдахгүй ч гэлээ, гуанзны эзэн хачин гайхаж, америк бүсгүйн жигтэйхэн эвгүйрхэж байгаа нь нүднээ ив илхэн.

	Хэдэн хормын дараа эзэн лангууны ар талын эргүүлгэн шат руу очиход миссис Кросби араас нь дагав. Хоёрдугаар давхрын нөгөө Жозеф Эртений хоргодож байсан өрөөний дунд цонхонд гэрэл асав.

	Дараахан нь гуанзны эзэн ганцаар бууж ирэв. Арабчууд түүнээс шалгааж гарав бололтой. Цаадах нь хариу хэлээд мөрөө эвгүйцэн хавчих нь «Би өөрөө ч ойлгохгүй байна. Ер нь бусдын хэрэг манд хамаагүй!» гэж хэлснээс өөрцгүй юм болов.

	Хоёр давхрын цонхнуудад самбар байсангүй. Сиймгэр, гүйцэд хаагаагүй хөшигний цаанаас америк бүсгүйд бараг хөдлөх бүр нь нүдэнд тусна.

	— Комиссар, янжуур татах уу?

	Мегрэ хариулсангүй. Бүсгүй ор луу очоод, бүтээлэг, цагаан даавууг нь хуулан хаяв... Тэгснээ нэг л хачин хөндөлссөн хэлбэр галбиргүй юм өргөж ирснээ их хачин байдлаар тэмтрээд ч байх шиг. Байсхийгээд л гэнэт сэтгэл догдолсноос болов уу гэлтэй цонх руу ирнэ.

	— Орны дэвсгэр л хэрэг болсон хүн үү дээ, янз нь. Нэг бол би андуурч байна аа, нэг бол тэр дэвсгэрийг хүү татаж байна... Шивэгчингүйгээр хатагтайд ч бэлэн ажил биш дээ... 

	Рудек, Мегрэ хоёр бие биеэсээ таван алхмын зайтай зогсжээ. Ийм маягаар нэг мөч өнгөрөв.

	— Уруудахад буруудах гэгчээр!

	Рудекийн дууны өнгөнд тэсвэр алдаж буй нь илэрхий Мегрэ хариу дуугарсангүй, хөдөлсөн ч үгүй.

	Арван хоёр цаг хагасын үед Эллен Кросби гуанзны танхимд бууж ирэв. Лангууны хажуугаар гарахдаа мөнгө гарган шидчихээд, мантоныхоо захыг босгон чигээрээ гудамжинд гарч ирэв. Такси хүлээж байжээ.

	— Араас нь явцгаах уу, комиссар?

	Гурван такси ар араасаа цувран хөдлөв. Түдэлгүй Кросби хатагтай хот руу буцаж явахгүй болох нь ойлгомжтой боллоо. Хагас цагийн дараа миссис Кросбийн суусан такси Сен-Клуд ирж, Гендерсоны байшингаас хол бус газар зогсов. Халхгар хар мантондоо жижигдсэн миссис Кросби байшингийн эсрэг талын явган хүний замаар шийдэж ядсан янзтай алхлав. Гэнэт гудамж хөндлөн гүйж гараад, цүнхнээсээ түлхүүр гарган хашаанд орлоо. Сараалжин төмөртэй хаалга араас нь бүдэг дуу гарган хаагдах нь тэр.

	Байшингийн цонхонд гэрэл харагдсангүй. Хоёрдугаар давхрын харанхуй цонхоор сүүдгэнэж чичгэнэсэн гэрэл хааяа нэг харагдах нь хэн нэгэн хүн байн байн чүдэнз зурж явна уу гэлтэй.

	Хүйтэн, бие жихүүцүүлсэн чийгтэй шөнө байв. Гудамжны дэнлүү сүүмийн ёлтойно. Рудек, Мегрэ хоёрын суусан тэрэг байшингаас хоёр зуун алхам газар зогссон бөгөөд миссис Кросбийн такси цэцэрлэгийн хайсанд тулж зогсжээ.

	Комиссар таксинаас буугаад зуун алхам хяраатай холдон халаасандаа гараа хийж, унтууцсан маягтай гаансаа баагиулна.

	— За яах вэ?.. Тэнд юу болж байгааг очиж харах юм биш үү? Мегрэ хариулсан ч үгүй алхсаар байв.

	— Та шинэ алдаа хийж байгаа юм биш биз, комиссар аа? Тэгээд гэнэт өнөөдөр ч юм уу маргааш дахиад нэг хүүр олдвол яана?

	Мегрэ хариу дуугарсангүй, дүлий дүнбэ оргино. Рудек зууж явсан янжуураа угз татан аваад, явган хүний зам дээр чулуудаад, 

	— Би танд, энэ хэргийн учрыг олж чадахгүй гэдгийг чинь хэдэн арван удаа хэлсэн... Одоо ч гэсэн дахин давтаад хэлчихье гэв.

	Мегрэ түүнээс буруу харан зогсов. Цаг орчим боллоо. Бүх юм нам гүм, Чүдэнзний чичгэнэсэн гэрэл ч байшингийн цонхоор дахин улалзахаа больжээ.

	Миссис Кросбийн сууж ирсэн таксины жолооч сэтгэл нь зовохдоо машинаас гарч, сараалжин хайс руу очив.

	— Байшинд өөр хэн нэгэн хүн байж байсан гээд бодоод үзье л дээ, комиссар... гэхэд нь Мегрэ Рудекийн нүд рүү харвал цаадах нь дуугүй болчхов.

	Хэдэн минутын дараа Эллен Кросби харагдлаа. Машин руу гүйхээрээ очиж суув. Тэр нь цаас ч юм уу, цагаан даавуунд боосон тохой хэрийн урт юм барьсан харагдав.

	— Цаадах чинь юу аваад гарсан нь танд сонин биш байна уу?

	— Рудек ингэхэд байна шүү... 

	— Юу гэж?

	Америк эмэгтэйн суусан такси Парисын чиглэлд холдон явав. Мегрэ түүний араас явахгүй нь илт байв.

	Рудек цухалдан, уруул нь язав татавхийнэ.

	— Ер нь хоёулаа тийшээ орвол яасан юм? гэж Мегрэ хэллээ.

	Рудек тээнэгэлзэн, төлөвлөгөөгөө тал бүрээс нь бодон яг таг болгочхоод байтал огтын санамсаргүй хүндхэн юмтай учирсан хүний царайтай байлаа. Мегрэ гараа мөрөн дээр нь түсхийтэл тавиад:

	— Оръё. Тантай байхад бид хоёр юуны л бол юуны учрыг олно, тийм биз дээ? гэв.

	Рудек албан хүчээр инээхчээ аядав.

	— Тээнэгэлзээд байна уу?.. Таны дөнгөж сая надад хэлдэг шиг шинэхэн хүүртэй учрахыг та хүсэхгүй байгаа юм биш биз дээ? Гайгүй байлгүй! Хаанаас тийм юм байх юм? Миссис Гендерсон үхдэгээ үхээд, булагдчихсан. Түүний найз бүсгүй нь ч мөн адил. Уильям Кросби бас үхээд оршуулчихсан... Авгайг нь бид хоёр дөнгөж саяхан амьд мэнд явахыг нь харлаа. Жозеф Эртен найдвартайгаас найдвартай газар «Санте» шоронгийн эмнэлэгт байгаа... Өөр хэн байх юм, тэгээд? Эдна Рейхберг л!.. Гэвч тэр юугаа хийх гэж энд ирэх вэ?

	— Явцгаая! гэж Рудек шүд зуун бувтнав.

	— Сайн байна. Гэхдээ эхнээс нь эхлэх хэрэгтэй болж байна. Байшинд орохын тул түлхүүртэй байх хэрэгтэй... 

	Гэвч комиссар халааснаасаа түлхүүр гаргаж ирсэнгүй. Харин үдээстэй хатуу цаасан хайрцаг гаргаж ирээд, түүн дотроосоо хайсны хаалганд таарахыг нь зэгсэн удаан эрэв.

	— Түлхүүр энэ байна... Одоо байшинд нэгэнт хэн ч байхгүйгээс хойш гэртээ орж байгаа юм шиг орж болох боллоо. Рудек энд хэн ч байхгүй биз дээ, тийм ээ хө?..

	Яаж, ямар учраас бүх юм ийнхүү гэнэт өөрчлөгдөв? Рудекийн сүнс сүлд нь зайлчхав уу гэлтэй комиссар луу үе үе доогтой харц чулууддагаа ч болив. Царайд нь хэчнээн нуухыг хичээвч, түгшсэн шинж илэрхий.

	— Энэ хайрцгийг халаасандаа түр хийчих. Дахиад хэрэг болж магадгүй...

	Хөлийн өрөөнд ороод Мегрэ чийдэн асааснаа, гаансныхаа үнсийг өсгийдөө цохиж унагаад, дахин тамхи асаав.

	— Дээшээ гаръя. Миссис Гендерсоныг нухсан алуурч энд бас л бидэн шиг сэмээрхэн орсон гэдгийг бодоод үз... Бүх байшинд хоёрхон эмэгтэй л унтаж байж... Хаалгач үгүй. Нохой ч үгүй... Тэгээд бас зөөлөн хивс шалаар нэг дэвсээстэй... Явцгаая!..

	Комиссар Рудек рүү хүний урамд харсангүй.

	— Таван минутын өмнө та ёстой үнэн үг хэлсэн... Дахин нэг хүүр байвал миний хувьд ёстой онцгой сонин бэлэг болох байлаа... Мөрдөн байцаагч Комильог ямар огцом ширүүн зантай хүн гэж бодно оо. Одоо болтол, намайг яг дэргэд нь шахуу байсан мөртөө Кросбийг амиа хорлоход нь саад болоогүйг уучилж чадахгүй байгаа юм... Гэвч хамгийн их уурлаж байгаа юм нь, би сайх эмгэнэлт явдлын учрыг олж, тайлбарлаж чадахгүйд байгаа бололтой. Тэгээд одоо дахин нэг хүүр нэмэгдвэл юу гээч болохыг бодоод үз... Юугаа хэлж, шилээ маажих вэ?.. Миссис Кросбийг би саатуулсангүй явуулчихсан. Танаас нэг ч хором холдоогүй болохоор буруутан болгож бас чадахгүй... Үнэндээ ч үүнийг хийхэд бараг боломж гараагүй. Сүүлийн гурван хоног, тэр ч бүү хэл хэн нь хэнийгээ мөрдөөд байгаа нь ойлгогдохын аргагүйгээр бараг салсангүй.

	Комиссар өөрөө өөртэйгөө ярьж байна уу гэлтэй дуржигнуулна. Хоёрдугаар давхарт гараад эмэгтэйчүүд хүлээж авдаг өрөөг өнгөрөөд, миссис Гендерсоны алуулсан унтлагын өрөөнд орж очив.

	— Рудек ороорой. Энд хоёр эмэгтэй алуулсан юм гэдэг бодол таныг айлгахгүй байх гэж бодож байна... ингэхэд нэг жижиг зүйлийг та хараахан мэдэхгүй байх... Нөгөө хүн амины хэрэг гаргахад хэрэглэсэн хутгыг олоогүй юм шүү дээ.. Жозеф Эртен зугтаангаа Сена руу шидчихсэн байх гэдэг таамаг л байгаа юм... 

	Мегрэ талийгаач Гендерсоны хүүр олдсон орыг тайван сандайлаад:

	— Энэ тухай би өөрийнхөө юу бодож байгааг танд хэлчих үү? Алуурч хутгыг энд, энэ байшинд л нуусан... Гэхдээ бидний олж чадамгүй тийм газар л сайтар нуусан байна... Байзнаарай, миссис Кросбийн эндээс аваад гардаг боодолтой юмны хэлбэрийг ажигласан уу? Тохой хэртэй урт, боодлыг нь оролцуулаад гурван хуруу орчим өргөн... Их гарын чинжаалд хамгийн тохирох хэмжээ биш үү? Рудек таны зөв юм аа, ёстой чөтгөр ч учрыг нь оломгүй бөөн будилаан. Гэвч... Байзнаарай, хөөе! гэснээ доошоо тонгойв.

	Тоос дарсан зүймэл шалан дээр нарийхан өсгийн мөр тодорхой гарсан байв. Үүгээр эмэгтэй хүн явжээ гэдэгт ямар ч маргаан байсангүй.

	— Таны хараа хурц биз, Рудек?.. Тэгвэл энэ мөрийн учрыг олоход туслаадах... Хаашаа явж байна? Өнөөдөр миссис Кросби чухам юу хийгээ вэ гэдгийг бидэнд хэлээд өгөх юм биш байгаа даа?

	Рудек шийдэж ядан зогссон хэвээр. Тэр нь комиссарыг, чухам ямар дүрд тоглуулах гээд байгаар өөрөө өөрөөсөө асууж буй хун шиг сэтгэл түгшин харна.

	Гэвч Мегрэгийн нүүрээс юу ч олж харахын аргагүй.

	— Ингээд мөр биднийг нөгөө зарц нь суудаг байсан өрөөнд аваад ирлээ. Цааш нь?.. Хонгор минь аль вэ, бөхийгөөд сайн хараарай, та ямар зуун кило биш.. Үгүй, хөөш! Шүүгээний өмнө зогссон байна... Хувцасны шүүгээ шив дээ?.. Түгжээтэй юм болов уу?.. Хараач, үгүй байна?.. Онгойлгохоо хүлээзнэе... Та хүүрийн тухай хэлж байсан. Хэрэв тэр хүүр чинь, үнэхээр яг энэ шүүгээнд байвал яана?

	Рудек чичгэнэж, салганасан гараараа янжуур асаав.

	— Гэвч ямар ч байсан онгойлгохоос л биш!.. Рудек чи шийд л дээ!

	Яриагаа үргэлжлүүлэнгээ Мегрэ толины өмнө очоод зангиагаа зассан боловч Рудекээс хараа салгасангүй.

	— За тэгээд... 

	Рудек бариулаас татвал шүүгээний хаалга онгойлоо.

	Рудек гурван алхам арагш ухраад, шүүгээнээс гарч ирж байгаа цайвар үстэй бүсгүй рүү мэгдсэн байдалтай харав. Энэ нь Эдна Рейхберг байлаа. Тайлбар хүлээсэн шинжтэй Мегрэ, Рудек хоёрыг тайвнаар ээлжлэн харна. Эдна баахан эвгүйрхсэн нь, дадаж заншаагүй дүрд тоглож байгаагаас л болжээ.

	Мегрэ эмэгтэй рүү өчүүхэн ч анхаарал тавьсангүй, харин самбаагаа алдахгүйг байдгаараа хичээж буй Рудекийг ширтэнэ.

	— Энэ танд ямар санагдаж байна, Рудек?.. Та бид хоёр хүүр байх юм бодоо биз дээ? Тэгэх ёстой гэдгийг та ч надад гарцаагүй үнэмшүүлсэн. Гэтэл гэнэтхэн амьд мэндээр барахгүй залуу сайхан хүүхэн олчихдог юм байна!..

	Эдна ч Рудек руу эргэн харав.

	— Энэ чинь тэгээд юу болж байна даа? гэж Мегрэ хөгжилтэй, эелдэгхнээр асуув.

	Рудек дуугарсангүй.

	— Чи намайг энэ хэргийн учрыг олохгүй гэж бодсон хэвээрээ л байна уу? Рудек, чи тэгж бодоод байна уу?..

	Рудекээс нүд салгалгүй харж байгаа швед бүсгүй, айсандаа амаа ангайлгасан боловч, хашхирч чадсангүй хий ангалзав.

	Мегрэ дахин толь руу эргэн хараад инээмсэглэн алгаараа үсээ илнэ. Рудек халааснаасаа түргэн нь аргагүй гар буу гарган комиссар луу чиглүүлж гохыг нь дарлаа. Яг энэ хоромд Эдна хашхирах гээд хоолой нь гараагүй ажээ.

	Сайх явдал хүүхдэд зориулсан жүжигт гардаг шиг үнэмшилтэй, инээдэмтэй болов. Буун дуу гарсангүй. Рудек дахин гохоо дараад мөн л түрүүчийн адил төмрийн чадхийх аяархан дуунаас өөр юм сонсогдсонгүй... 

	Үүнээс хойших юм нь нүд ирмэхийн зуур, Эдна ч учрыг нь ойлголгүй өнгөрөв. Хөдөлгөөн удаантай болхи юм шиг харагдах Мегрэ ухасхийн үсэрч, Рудекийн дээрээс бүх биеийнхээ жингээр дайран орлоо. Цаадах нь ч хөл дээрээ тогтож чадсангүй, комиссар дээрээс нь даран ойчив. Хэд хэдэн огцом хөдөлгөөний дараа Рудекийн гарт ган бугуйвч углагдах нь тэр.

	Одоо тэр хөдлөх ч үгүй хэвтэнэ. Комиссар босож ирэв.

	— Муу ч, сайн ч зуун кило шүү. Намайг уучлаарай, мадемуазель... Одоо бүх юм номоороо боллоо. Надад илүү такси байгаа, түүгээр хүргүүлнэ биз... Харин Рудек бид хоёрт ярих юм их бий... гэв.

	Рудек шалан дээрээс босож ирлээ. Яаж ч чадахгүйдээ цухалдан амь тавьчих дөхөж, нүүр нь хувхай цайжээ. Мегрэ хүнд гараа мөрөн дээр нь тавиад жуумалзан:

	— Тийм биз дээ, банди минь?.. гэв.

	 

	
XI. ШООНЫ НҮХ

	Шөнийн гурван цагаас үүр цайтал Кэ-дез-Орфевр дахь Мегрэгийн албан тасалгааны гэрэл унтарсангүй. Цагдаа нар хааяа нэг хаалганд нь ирж чих тавих боловч тасалгаанаас нэгэн хэмийн ядарсан бүдэгхэн дуу дүнгэнэхээс өөр юм мэдэгдсэнгүй.

	Өглөөний найман цагт комиссар, нарийн бичгийн даргадаа хоёр хүний хоол өрөөндөө авчруулахыг тушаагаад мөрдөн байцаагч Комильогийн гэр лүү утасдлаа.

	Есөн цагт тасалгааны хаалга нээгдэж, эхлээд, Рудек, араас нь Мегрэ гарч ирэв. Рудекийн гарт гав харагдсангүй.

	Хэн хэн нь ядарч сульдсан харагдавч, алуурчны ч, комиссарын ч царайд сэтгэл догдолсны ор мөр байсангүй.

	Гудмын эцэст очоод Рудек

	— Ийшээ юү? гэж асуувал

	— Ийшээ, Шүүхийн Ордны дундуур гарсан нь арай дөт байдаг юм... гэв.

	Мегрэ, Рудекийг цагдаагийн удирдах газрын хорих өрөөнд хүргэж өгөв. Бичиг баримтыг ч дор нь бөглөлөө. Харгалзагч Рудекийг аваад явахад, Мегрэ араас нь салах ёс гүйцэтгэж байгаа юм шиг харснаа, дараа нь мөрөө нэг хавччихаад, мөрдөн байцаагч Комильогийн өрөө рүү аажимхан зүглэлээ.

	Хаалгыг нь хайнгадуухан цохиход, мөрдөн байцаагч царайгаа өөрчилсний ч хэрэг гарсангүй. Комиссар огтхон ч маягласангүй. Царайд нь хөөрч, тохуурхсаны алиных нь ч ул мөр байсангүй. Хэрдээ л үхтлээ ядарч, хүнд зүдүүртэй ажил дуусгасан хүн шиг царай алдан унжийжээ.

	— Тамхи татаж болох уу?.. Баярлалаа... Танай өрөө яасан хүйтэн юм бэ?..

	Комиссар төв халаагуурын батарей руу уурласан маягтай хялалзав. Тасалгаандаа бол түүнийг нь авч хаяад, оронд нь хуучны ширмэн цутгамал зуух тавиулсан ажээ.

	— Бүх юм номын ёсоор... Танд утсаар хэлсэнчлэн цаадах чинь бүх хэргээ хүлээсэн. Ямар ч төвөгтэй юм та хоёрын хооронд гарахгүй байх гэж бодож байна. Учир нь цаадах чинь сайн тоглоомч, хожигдсоноо ч ойлгож байгаа юм.

	Комиссар илтгэлдээ зориулсан, ноорог бүхий цааснууд гаргаж харснаа, санаа алдчихаад, буцаагаад халаасандаа хийчхэв.

	— Энэ хэргийн ерөнхий тодорхойлолт нь гэвэл... хэмээн эхэлснээ таг болчхов... Энэ өгүүлбэр комиссарын хувьд дэндүү гоё санагджээ. Түшлэгтэй сандлаас босон, нуруугаа үүрч, тасалгаа дундуур алхсанаа, — Бүр анхнаасаа авхуулаад хуурамч хэрэг!.. Яг таг тодорхойлолт энэ байгаа юм, тэгэхдээ үүнийг би гаргаж ирсэн юм биш. Алуурчны өөрийнх нь томьёолол энэ... Ингэж тодорхойлсон мөртөө алуурч, өөрийнх нь хэчнээн үнэн байсныг эцэстээ хүртэл ойлгосонгүй!.. Жозеф Эртенийг баригдчихаад байхад, түүний хийсэн хэргийг ямар ч ангилалд хамааруулж болохгүй байгаа нь намайг гайхуулсан юм. Тэр хохирогчдоо мэдэхгүй байснаас гадна, юунд ч гар хүрч хулгайлсангүй. Тэр ямар нэг интэй ч юм уу, садист10 байсангүй.

	Тэгээд би мөрдлөгийг дахин сэргээхийг шаардаж, бүх баримт мэдүүлэг хуурамч байна гэж үзсэн юм... Их чадварлагаар хуурмагласан бөгөөд түүгээр ч барахгүй мөрдлөгийг төөрөгдүүлэх, үнэн мөний шүүхийг аюултай алдаа хийлгүүлэхийн тул шинжлэх ухааны үндэслэлтэйгээр ч гэж хэлж болохоор хийгдсэн байв. Жинхэнэ алуурчны тухай юу гэж хэлж болох вэ? Тэр нь нөгөө тоглосон жүжгээсээ ч илүү боольхойтой хүн. Та янз бүрийн гэмт хэрэгтний сэтгэц зүйг надаас илүү мэднэ дээ. Тэгвэл, энэ Рудек бол цоо шинэ, бидэнд мэдэгдээгүй төрлийн гэмт хэрэгтэн мөн.

	Сүүлийн найм хоног би түүнээс бараг холдолгүй бөөр бөөрөө нийлүүлэн амьдарлаа... Би түүнийг гярхай ажиглаж, санаа бодолд нь нэвтрэхийг оролдов. Энэ бүх найм хоногийн турш тэр намайг тасралтгүй гайхуулсаар байлаа... Түүний өвөрмөц ухаан нь бидэнд байдаг ангиллын алинд нь ч тохирохгүй. Ийм ч учраас хэрвээ тэр хүн өөрөө баригдах юм сан гэдэг хачин хүсэлд хөтлөгдөөгүй сэн бол хэзээ ч баригдахгүй байх байсан байна.

	Хэрэгтэй бүх баримтыг өөрөө надад өглөө шүү дээ! Өөрийгөө баллаж байна гэдгээ ойлгосон боловч зогсоож чадсангүй. Одоо яг энэ мөчид түүний санаа нь амарсан гэдгийг мэдэж байна уу?

	Мегрэ ердийнхөөрөө дуугаа өндөрсгөлгүй ярих авч дууны өнгөнд нь хэмжээлшгүй бат итгэл тодрон түүний үгийг улам ч хүч оруулна. Хаалганы цаана прокурорын газрын ажилтнуудын хөлийн чимээ гарна. Заримдаа нарийн бичгийн дарга нар хэн нэгнийг чангаар дуудах ч юм уу, заримдаа өрөөний хажуугаар өнгөрч яваа цагдаа нарын хүнд гутлын чимээ гарна.

	— Энэ хүн бусдыг алжээ. Гэхдээ ямар ч тодорхой зорилгогүй алъя л гээд алсан байна. Уйтгараа гаргахын тулд гэж золтой хэлчихсэнгүй... Бүү маргалд, та өөрөө мөдхөн үүнд итгэнэ... 

	Танд тийм олон юм ярихгүй л болов уу даа... Сайндаа л асуултад хариулах байх. Одоо ганцхан юм, тайван байхыг л хүсэж байна гэж мэдэгдэж байна билээ... Гэлээ ч түүний талаар гол гол зүйлийг би танд өгч чадна... 

	Ээж нь нэгэн жижиг хотод шивэгчин байсан... Тэр өөрөө хотын захын хуаран шиг байшинд өсөж том болжээ. Дараа нь гимназид суралцаж, янз бүрийн тэтгэмжийн цалин авдаг байж. Бүр хүүхэд байхдаа л энэ бүгдээс шаналан, зөвхөн дороос нь л харж болох тэр баячуудын ертөнцийг үзэн ядаж эхэлсэн болов уу гэж бодогдох юм... Тэр үедээ өөрийн сод ухаанд итгэж байсан байна. Тэгээд ухааныхаа хүчээр эд баялаг, алдар нэрийг олохоор шийджээ.

	Энэ мөрөөдөлдөө ч хөтлөгдөн Парист ирж. Энэ явдал нь чөмгийн хүнд өвчтэй, түүний төлөө сүүлчийнхээ өдрийг хүртэл зүтгэж байсан жар хүрсэн эхээсээ мөнгө авахад хүргэжээ.

	Рудек нэр алдарт яс махнаасаа дуртай хүн байв. Нас богинотой нь, түүний нэр алдрыг хүсэмжлэхэд нь ёстой л дайран дээр нь давс хийнэ гэгч болгожээ... 

	Өөрөө эмч болохоор удам даган эхийнхээ аюулт өвчнийг өвлөн авснаа, хэдхэн жилийн настай болсноо ч мэдэж байжээ... 

	Эхний жилүүдэд үхэн хатан суралцаж, профессорууд түүний чадварыг гайхаж байлаа. Тэр нь хэнтэй ч ойртож, хэнтэй ч үерхэж хөөрөлдсөнгүй. Ядуу байсан ч гэлээ түүндээ дасчихсан байв. Оймсгүй нүцгэн хөлдөө гутлаа углаад лекцэд явдаг байжээ... Заримдаа төв зах дээр хэдэн мөнгө олох гэж ногоо буулгана... Гэвч аймшигтай гай түүнийг нөмрөн авав. Эх нь өөд болж, сохор зоос ч явуулах хүнгүй болжээ. Тэгээд л олон юм ч бодож санасангүй, шууд л нөгөө мөрөөдлөөсөө ухарчээ. Бусад олон оюутны адилаар ажил хийгээд суралцах гэж үзээд алдаж болох л байв. Гэвч Рудек тэр замаар явсангүй.

	Хэзээ ч сод ухаантан болж чадахгүй, надад ирээдүй алга гэдэгт эргэлзсэн ч байж болно. Эсвэл өөртөө итгэх итгэл нь алдагдсан ч юм бил үү?

	Ямар ч байлаа гэсэн их сургуулиа хаяад, юу ч хийсэнгүй. Огт юм хийсэнгүй! Шар айргийн гуанз, мухлагаар эргэлдэнэ. Холын хамаатнууддаа мөнгө гуйсан захиа бичиж, өглөгч нараас юм авахаасаа зовсонгүй... Нутаг нэгтнүүдээсээ мөнгө зээлэхдээ ачийг бодох байх гэж бүү бодоорой гэж шуудхан анхааруулдаг байж...

	Хорвоо түүнийг ойлгосонгүй! Өөрөө хариуд нь хорвоог тэр чигээр нь үзэн ядах болов.

	Бүх цагаа өөрийн үзэн ядахаа улам хөхиүлэн нэмэгдүүлэхэд үрдэг байжээ. Монпарнасын кафенуудад жаргалтай, баян тарган санаа зовох өвчингүй хүмүүсийн хажууд сууна... Түүнийг кофе уух төдийхөн байхад, хажуугийн ширээнүүдэд нь аль үнэтэй коктейль ууна.

	Бүр тэр үедээ гэмт хэрэг хийе гэж бодож байсан болов уу? Магад ч үгүй байх! Хорин жилийн өмнө бол тэр хүн гаргуутай анархист болж, европын аль нэг улсын нийслэлд бөмбөг дэлбэлэх байсан биз! Гэвч анархи байдал одоо сонин биш болжээ.

	Рудек цор ганцаар бөгөөд, гоонь байхыг л хүсдэг байв. Гоонь ганцаар байхад өөрийгөө тамлаж тарчилгахад илүү тааламжтай байдаг. Нэг талаас өөрийгөө бусдаас илүү гэсэн мэдрэхүй, нөгөө талаас хувь заяаны жигшүүртэй, шударга бус явдал хоёр түүний гажуу завхай жаргалангийн эх булаг болжээ.

	Тэр нь их ухаантай ч гэсэн энэ ухаанаа юуны өмнө бусдын сул талыг олж харахад чиглүүлжээ.

	Профессоруудын нэг нь надад, бүр нэгдүгээр курст байхдаа түүнд бие арзасхийм муухай сонирхол гарч ирснийг ярьсан юм. Хүнийг хэдхэн минут хараад л бүх өвчнийг нь тодорхойлчихдог байсан гэнэ.

	Жишээ нь, курсийнхээ юу ч сэжиглээгүй байгаа нөхөртөө хандаж, хорсолтойгоор инээн «Гурван жилийн дараа чи уушгины сүрьеэгийн эмнэлэгт хэвтэж байх юм байна даа» гэх ч юм уу, эсвэл «эцэг чинь өмөн үүгээр үхсэн биз? Чи болгоомжлоорой!» гэж хэлдэг байж.

	Онош тавих төрөлхийн ер бус авьяастай хүн! Гэвч түүнийгээ зөвхөн биеийн ч юм уу, сэтгэл санааны гажиг согогийг олоход чиглүүлжээ.

	«Бөмбөгөр оройт» зоогийн газар суудагтаа сууж аваад, тэнд байгаа хүмүүсийг оношлон зугаагаа гаргадаг байжээ. Эдгэршгүй өвчтэй сайх эр, бусдад байгаа өвчний шинжийг баяр бахдалтайгаар олно.

	Түүний нүдэнд, зоогийн газрын байнгын хүн болсон Уильям Кросби өртжээ. Рудек түүний дүр зургийг надад гайхалтай гаргаж өгсөн. Би Кросбийг хараад зөвхөн баян айлын тарган банди, дунд гарын наргианч эр гэж бодож байснаа хүлээе. Харин Рудек миний хараагүйг лавшруулан харж, нууцгай ан цавыг нь олоодохжээ...

	Тэр надад Кросбийг баян, санаа зовох юмгүй, амьдралд дуртай, хүүхнүүдийн хайртай хүн нь гэдгийг харуулсан.

	Гэвч тэр нь надад, өөр нэгэн Кросбийг, өөрийн цамаан занг хангаж л байвал ямар ч булай хэрэг хийхээс буцахгүй эрийг гаргаж ирсэн юм. Энэ Кросби, боломж гарангуут л эхнэрээсээ салж Эднатай сууна гэдгээ сайн мэдэж байсан мөртөө авгайгаа өөрийн нууц амрагтай үерхэхийг өөгшүүлж байсан шүү дээ.

	Ингээд нэг удаа, авгай нууц амраг хоёр нь театрт юм үзэхээр явж, Кросбийг ганцаарыг нь үлдээжээ. Тэр үдэш Кросби жаргалтай, санаа зовох юмгүй хүн шиг харагдахгүй байв. Өөрийн нь өрөөсөн дугуйнууд болох хоёр найзтайгаа «Бөмбөгөр оройт» зоогийн газрын захын нэгэн ширээнд сууцгааж байжээ. Кросби санаа алдан;

	«Өчигдөр нэг тэнэг амьтан худалдаачны авгайг хутгалж алаад орлогыг нь авсан чинь хорин хоёрхон франк байсан гэнэ. Тийм юмны төлөө хүн алж байдаг... Намайг авга эгчээс минь салгаад өгөх хүнд бол би зуун мянгыг ч өгөх сөн...» гэжээ.

	Энэ юу байв?.. Бүдүүлгээр тоглоо юу? Эсвэл нууж явдаг мөрөөдөл нь байв уу?

	Рудек хажууханд нь сууж байсан болохоор бүгдийг сонсжээ. Тэр нь Кросбийг өөрийн гял цал байдлаар бүхнээс ялгардаг болохоор бусдаас нь илүү үзэн яддаг байж. Рудек Кросбийг өөрөөс нь илүүгээр мэддэг бөгөөд харин Кросби Рудекийг хүний урамд тоож харж байсангүй!..

	Рудек босож жорлонд орж байгаад харандаагаар дараах зурвасыг бичжээ.

	 

	Тохирлоо. Зуун мянган франкаар санасныг чинь хийе. Распайн цэцэрлэгт гудамжны шуудангийн салбарын өөрөө хүлээн авахаар М. В. гэсэн толгойн үсгээр түлхүүрээ явуул.

	 

	Тэгээд суудалдаа буцаж ирэхэд нь, зөөгч Кросбид зурвасыг өгчээ. Цаадах нь авч уншсанаа хөхрөөд, элдэв юм ярилцангаа ойр хавийн ширээн дээрх бүх хүнийг хэн бол гэдгийг нь мэдчих санаатай харав. Мөчийн дараа миссис Гендерсоны зээ хүү шоотой хайрцаг аваад ир гэжээ...

	— Өөрөө өөртэйгөө тоглох нь уу? гэж нэг найз нь тоглоом болгон асуухад нь:

	— Үгүй, мэргэлэх гэсэн юм... Өөрийнхөө азыг туршмаар санагдлаа. Хэрэв эхний хаялтаар л нэг нүхтэй хоёр шоо буувал... гэв.

	— Тэгвэл яах гэж?

	— Тэгвэл «за» гэнэ.

	— «За» гэдэг чинь юу вэ?

	— Түүнийг би өөрөө л мэднэ...

	Кросби удаан гэгч нь салгалсан гараар хайрцгийг сэгсэрч байгаад шоонуудаа хаяв.

	— Дөрвүүлээ нэг нүхтэй!..

	Кросби хөлөрсөн духаа алгаараа арчаад, шал хуурамч маягаар тоглоом тохуу хийнэ. Дараа өдрийн үдэш нь Рудек шуудангаар жижиг цаасан хайрцагтай түлхүүрийг хүлээн авчээ.

	 

	* * *

	 

	Мегрэ ядрав бололтой, нөгөө л зангаараа сандал зайдлан сууж тохойгоо түшлэг дээр нь тавив.

	— Энэ дөрвөн ганц нүхтэй шооны тухай Рудек надад ярьсан юм. Цөм үнэн гэдэгт би итгэж байна. Түүнээс гадна шалгаад ир гэж явуулсан Жанвье ч одоохон тийм байна гээд ирэх байх. Одоо би танд түрүүн ярьсан зүйлийнхээ тухай хэдэн юм нэмж хэлье. Би Рудекийг дагангаа жаахан жаахнаар баримт цуглуулсаар л байлаа. Харин тэр, өөрөө ч сэжиглэлгүйгээр шинэ шинэ баримт нотолгоо миний гарт оруулсаар, тэдгээр нь намайг аажмаар сайх зургийг босгоход тусалсан юм...

	Рудек түлхүүртэй болчхоод яасан гэж бодно. Зуун мянгыг олох юм сан гэж хүсэхээсээ дутуугүй өөрийн үзэн ядахаа улам хангах юм сан гэдэг хүсэл нь оргилж байжээ.. Дараа нь бүгдийн хайрлаж дурлан, бүгдийн атаархлыг төрүүлдэг Кросби энэ мөчөөс эхлэн гарт нь ороод ирэх нь тэр. Рудек хүчтэй, хэнд ч ялагдашгүй!..

	Рудек амьдралаас аль хэдийнээ юу ч горилохоо байсныг нь сана л даа. Түүгээр ч үл барам, үхэл түүнийг аваачих өдөр хүртэл мөнгөтэй байх үгүйгээ ч мэдэхгүй байв. Нэгэн сайхан орой, цөцгийтэй кофегоо авах юмгүй болохоор, Сена руу үсрэх ч байсан байж болох л юм. Тэр юунд амь дүйж, юугаа алдах билээ? Тэр бол хэн ч биш. Түүнд саад болох юм юу ч байсангүй. Хорин жилийн өмнө сөн бол тэр анархист болох байсан гэж би танд аль түрүүн хэлсэн. Харин манай үед Рудек шиг хүн монмартрын бужигнасан олон аашт хүмүүсийн дунд сууж агуу их гэмт хэргийн талаар хэдэн цагаар боддог юм. Агуу их гэмт хэрэг! Яах вэ өөрөө өвчин эмгэгтэй ядуу амьтан байг. Гэвч бүх сонин түүний тухай алхах гишгэхийг нь хүртэл шаагьж бичих болно. Түүний ачаар түүхийн машин хүчээ авах болно. Тэр алж байхад үзэн ядагч Кросби нь чичирч байх болно.

	Тэгээд ганцхан тэр өөрөө л, хар толгойгоороо үнэнийг мэдэж байх болно... Аяга кофе урдаа тавьчихсан шиг агуу хүчиндээ сэтгэл ханан суух болно... Гэвч үүний тул юуны өмнө баригдчихгүй байх хэрэгтэй... Ийм ч учраас хамгийн найдвартай нь шүүхийн өмнө хуурмаг алуурчныг сэм шургуулчих хэрэгтэй...

	Нэгэн үдэш, ямар нэг кафед Эртен нүдэнд нь өртжээ. Рудек нөгөө л эргэн тойрныхоо хүмүүсийг судалдаг зангаар түүнийг судалжээ. Түүнтэй ярилцаад ч авчээ... Эртенд Рудектэй адил юм их байлаа. Тэр эцгийнхээ буурчийн газар тайван амьдарч болох байсан авч Парис түүнийг татчихжээ. Турсагаа зовоож байж сард зургаан зуун франк олж, ямар ч баяр баясгаланг үзсэнгүй. Түүний ганц амь зогоодог юм нь хүсэл мөрөөдөл байжээ. Хямд үнэтэй романыг уншина гэж идчихдэг, байнга кино үзэж, ер бусын адал явдлыг мөрөөддөг байжээ...

	Эртен угийн шийдэмгий биш агаад мэдээж Рудекийн өөдөөс сөргөчихөөр сачийтай эр биш байв.

	Рудек түүнд:

	— Ганцхан шөнийн дотор ямар ч айх юмгүйгээр дараа нь насан турш юугаар ч гачигдалгүй амьдарчихаар тийм их мөнгө олохоор ажил хийхийг хүсэж байна уу? гэжээ.

	Эртений зүрх хөөрөн, Рудекийн гарт орчих нь тэр. Харин Рудек өөрийн хүчинд бах нь ханан, түүнийг айлын гэрийг эвдэж оруулахаар ятган итгүүлжээ. Бод л доо. Хоосон байшинг эвдэж ороод л бүх юм гүйцээ.

	Тэд төлөвлөгөөгөө хамтран зохиож, Рудек хамсаатныхаа алхам бүрийг сайтар бодож боловсруулжээ. Тэр л Эртенийг чимээ гаргахгүйгээр нь каучук ултай шаахай ав гэж зөвлөсөн аж... Хэрэг дээрээ бол Эртенийг байшинд тов тодорхой мөр үлдээхийг нь улам итгэлтэй болгох гэсэн хэрэг байлаа!

	Рудекийн хувьд амьдралынх нь хамгийн сайхан сэтгэл татам үе энэ л байсан бололтой. Ундаанаа ч авч дийлэхгүй байсан ядуу амьтан өөрийгөө хамгийг чадагч хэмээн мэдэрч байжээ!.. Кросбитай өдөр бүр дайралдавч цаадах нь түүнийг мэдсэнгүй. Гэлээ ч Кросбийн хулчганаж эхэлж байгааг харж байлаа.

	Ноён Камильо, Сен-Клугийн хүн амины хэргийг илрүүлэхэд анхны түлхэц бол миний хувьд шүүх эмнэлгийн тайлангийн ганцхан өгүүлбэр л байсан юм билээ... Бид магадлан шинжээч нарын баримтыг ер нь дэндүү өнгөцхөн уншаад өнгөрдөг юм байна. Зөвхөн дөрөвхөн хоногийн өмнө би нэг жижиг зүйлийг азаар санасан юм.

	Протоколд ингэж бичсэн байсан юм.

	 

	«Миссис Гендерсоныг амьсгаа хураагаад хэдэн минут өнгөрсний дараагаар, мэдээж орон дээр байсан байж таарах түүний амьгүй бие шалан дээр ойчсон байлаа.»

	 

	Тэгвэл нэгэнт хийх юмаа гүйцээсэн алуурч, яагаад дан цамцнаас өөр юмгүй байсан биед нь хүрэх болов оо гэдгийг хэлээч?

	Гэвч өнгөрсөн шөнө Рудекийн надад өгүүлсэн баримтад эргэж оръё.

	Ингээд Рудек, Эртенийг Гендерсоны байшинд яг хоёр цаг хагаст нэвтэрч ороод, гэрэл гаргалгүйгээр хоёрдугаар давхарт гарч унтлагын өрөөнд оруулахаар үгэндээ оруулсан байна. Мөн Рудек Эртенд байшин дотор ямар ч амьд амьтан байхгүй гэж андгайлан, үнэт эрдэнэс нь орон дээрх дэрний дор байгаа гэж хэлжээ.

	Хоёр цагаас хорин минут өнгөрч байхад Рудек байшинд ороод хоёр эмэгтэйг хутгалан алсан байна. Хутгаа шүүгээнд нуугаад Эртений юу хийхийг харахын тул өөрөө ч нуугджээ. Цаадах нь хэлсэн зааврыг нь яг таг мөрдсөн байна. Харанхуйд тэмтрэн мунгинаж байгаад орон дээрээс үхдэлийг унагачхаад айсандаа өрөөгөөр нэг харайн дайралдсан юмаа цустай гараар барилжээ... Эцэст нь тэмтчиж байж унтраалга олж чийдэн асаагаад, үхдэлүүдийн цус болсон гараараа ханаар дүүрэн мөр үлдээснээ харжээ... Айсандаа ум хумгүй буцаад гүйсэн байна. Доор очоод, бах нь ханан тавлаж буйгаа ч нуулгүй зэвүүнээр мишилзэн зогсох Рудектэй мөргөлджээ. Тэр хоёрын хооронд аймшигтай юм болсон байх ёстой... Гэвч болхи хүдэх доожоогүй Эртен, Рудекийн өөдөөс яах ч юм билээ? Рудекийн хэн гэдэг нэртэйг ч, хаана суудгийг нь ч мэдэхгүй юм чинь.

	Рудек болохоор түүнд резин бээлий, эсгий шаахайгаа харуулжээ... Тэр өөрөө ямар ч мөр үлдээсэнгүй.

	— Чиний толгойг авна даа! Хэн ч чамд үнэмшихгүй. Хэн ч чамд үнэмшихгүй, чи цаазлагдах болно!.. гэж Рудек түүнд мэдэгджээ.

	Тэд, Сена мөрний нөгөө эрэгт Булоны ойд өөрсдийг нь хүлээж буй такси руу явахдаа яриагаа үргэлжлүүлсэн байна.

	— Хэрэв чи дуугүй байж чадвал би чамайг аварна! Ойлгож байна уу? Би чамайг шоронгоос зугтаахад чинь тусална. Нэг сарын дараа ч юм уу, эсвэл гурван сарын дараа байж болно, хугацаа нь хамаагүй... Гэхдээ ямар ч л байсан аварна.

	Хоёр хоногийн дараа Эртенийг баривчлахад юу ч мэдэхгүй, алаагүй.. гэж шуудхан баталжээ.. Тэр дуугүй байж чадна. Рудекийн тухай зөвхөн ээждээ л хэлжээ.

	Гэтэл ээж нь түүнд итгэсэнгүй! Үг сүггүй дуугаа хураан, тусламж хүлээх хэрэгтэй гэж Рудекийн хэлдэг түмэн зөв байжээ гэдгийн хамгийн тод баталгаа энэ биш үү. Хоног сарууд өнгөрсөөр, Эртен ч юм дуугаралгүй байсаар л... Түүний нүдэнд, хоёр үхдэл, гарт нь наалдан салахгүй байсан зууралдсан цус нэг бус удаа үзэгдэх шиг болжээ... Нэгэн шөнө түүний хөршийг аваачихаар иртэл тэр тэсэж байлаа. Хөршийг нь цаазалсны дараа Эртен эсэргүүцэн мэлзэхийнхээ сүүлчийн хүчийг алдаж байв. Эцэг нь захианд нь хариу өгөхгүй, эгч, ээж хоёрыг нь уулзахыг нь хориглосон байна... Хар дарсан зүүднээс нь өөр юмгүй цор ганцаархнаа...

	Гэтэл гэнэт, оргох төлөвлөгөөтэй зурвас авдаг юм байна! Оньс хөдөлгүүр лүгээ адил бүх зааврыг гүйцэтгэсэн авч, сүүлчийн мөч хүртэл амжилтад итгэсэнгүй... Сул чөлөөтэй болонгуутаа хий дэмий хотоор тэнүүчилсээр эцэст нь «Цагаан дэглий»-д нам унтах нь тэр.

	Дүүжлүүр хүлээн, тусгай чангаланд байгаа хүмүүс юуны нь унтахтай манатай байх вэ дээ....

	Дараа өдөр нь Дюфур байцаагчтай мөргөлдчихжээ. Цагдаагийн газрын хүн гэдгийг нь зөнгөөрөө тааварлан том лонхоор толгой руу нь буулгачхаад зугтаажээ. Дахиад л Парисаар нэг хэрнэ. Эрх чөлөө түүнд баярламаар юу ч авчирсангүй. Сохор зоос ч үгүй, хэнд ч хэрэггүй болсон учир яахыгаа ч үл мэднэ... Рудектэй урьд нь дайралдсан кафегаар тэнэж, түүнийг хайна. Яах гэж? Алах гэж үү?.. Түүнд зэмсэг байгаагүй боловч, улаан гараараа багалзуурдчихаар сэтгэл нь хөөрсөн байна. Эсвэл Рудекээс мөнгө гуйх ч гэсэн байж магадгүй. Эсвэл өөр ярьчихаар хүн хэн ч байхгүй учир Рудек хэрэгтэй болсон ч юм уу?

	Эцэст нь Рудекийг «Бөмбөгөр оройт»-д харжээ. Түүнийг тийш нь оруулсангүй. Хүлээж цөхөн, хөдөөгийн мангар эр шиг кафены хажуугаар сэлгүүцэн, заримдаа хувхай цайсан царайгаа цонхонд наана.

	Рудек гарч ирсэн боловч, хоёр цагдаа дагуултай байлаа. Тэгэхэд нь Эртен зөнгөөрөө, өөрийг нь буцаж ирэхийг хориглосон Нандийн буурчийн газар, төрсөн үүр лүүгээ сэтгэл шулуудан зүтгэжээ... Дөнгөж амьтай амьтан пинд нэг юм хүрээд сүрэл дээр унаад өгчээ. Тэгээд эцэг нь харуй бүрий болохоор зайл гэж тушаахад нь Эртен аминдаа гар хүрэхийг оролдсон байна...

	 

	* * *

	 

	Мегрэ мөрөө хавчаад

	— Энэ залууг хэзээ ч засрахгүй гэж айж байна... Амьдрах нь амьдрах л байх, харин юугаар ч эдгэршгүй сэтгэлийн ан цав нь үлдэнэ. Рудекийн хохирогсдоос хамгийн өрөвдөлтэй нь энэ залууг гэж болно... Хохирогсод ч олон, улам ч олон болох байсан байх, хэрэв л... За яах вэ, энэ тухай дахин яримз.. гэв.

	Ийнхүү гэмт хэрэг үйлдэгдэн, Эртен шоронд орлоо. Рудек аанай л кафегаар хэсүүчлэх боловч Кросбигоос мөнгөө нэхсэнгүй... Нэгдүгээрт, энэ бол аюултай. Хоёрдугаарт Рудек ядуу хоосон байдалдаа дасчихсан, тэр байдал нь ч түүнийг хүн төрөлхтнийг үзэн ядахад нь тэжээл болж байжээ.

	«Бөмбөгөр оройт» кафед Рудек улам л баргар царайлаад байх болсон Кросбитой өдөр болгон тааралдсаар. Кросби өөрт нь зурвас бичсэн хүнийг хараагүй. Эртенийг алсан гэдэгт итгэж байсан бөгөөд тэр нь ч баригдсан байлаа... Тэгээд өөрийгөө илчилчих болов уу гэж айна.

	Гэтэл тэгсэнгүй! Эртен нэг ч үг хэлэхгүй байснаараа өөрөө өөртөө ял оногдуулжээ. Түүнийг нэг их удаалгүй цаазалж, миссис Гендерсоны өв залгамжлагч арай гэж нэг юм чөлөөтэй амьсгалж болохоор төлөвтэй болов.

	Харин Рудекийн дотор юу бодогдож байв? Гайхамшигт ялт хэргийг үйлджээ. Үл ялих юмыг хүртэл бүгдийг нэгд нэгэнгүй тунгаан бодсон болохоор, хэний ч толгойд түүнийг сэрдэх бодол үл төрнө... Түүний хүсэж байснаар, хорвоо дээр ганцхан, хүн өөрөө л үнэнийг мэднэ. Зоогийн газар сууж буй эр эм Кросбийг хараад, тэднийг өөрийнх нь ганц үг л дагжуулж чадна гэж бодохоос сайхан байдаг байжээ... Гэлээ гэхдээ л тэр сэтгэл дундуурхан байлаа!.. Амьдрал нь нөгөө л бахь байдаг уйтгартай нэгэн хэмийн хэвээр үлджээ. Үнэндээ, өөрчлөгдсөн юм юу байв? Хоёр хөгшин авгай үхэж, маанагдуухан нэг залууг толгойг нь авахаар шийдсэнээс өөр юмгүй... Би хэдийгээр андгайлж чадахгүй ч Рудект сэтгэл нь хөдөлсөн үзэгчид юунаас ч илүү дутаж байсан гэдэгт мөрий тавьсан ч болох байна! Түүнийг хажуугаараа өнгөрөхөд нь:

	«Хорхойд хоргүй, жирийн л нэг хүн шиг харагдавч, урьд өмнө гарч байгаагүй хамгийн зоримог гэмт хэргийг үйлдсэн хүн дээ. Цагдаагийн газрыг бажгадуулж, шүүхийг залилан олон хүний хувь заяаг гартаа атгаж байсан эр дээ» гэж хэлэх ганц ч хүн алга байлаа.

	Иймэрхүү ихэрхэг зан олон алуурчид заяанаасаа байдаг зүйл. Зарим нь юмаа ярих сан гэхээс байж ядан, биеэ худалддаг хүүхнүүдэд байдгаа дэлгэнэ...

	Гэвч Рудек хүчтэй, энэ бүгдээс дээгүүр хүн... Тэгээд ч түүнд хүүхнүүд хэзээ ч сонирхогдож явсангүй. Нэгэн өглөө Сантегаас Эртений оргосон тухай мэдээ гарч, Рудекийг догдлуулах нь тэр. Арай л гэж нэг юм. Одоо тэр хөзрөө дахин хольж тоглоомд гол үүрэг гүйцэтгэх бололцоо гарчээ.

	«Сиффле»-д эхлээд бичнэ. Дараа нь «Бөмбөгөр оройт»-д айж сандарсан Эртен санамсаргүй гэнэт үзэгдэхэд, сайн дураараа цагдаад баригдана.

	Гэвч өөрийг нь шагшин магтаасай хэмээн, алдрыг хүсэн байжээ. Тэгээд л шууд «Эрэх хэрэггүй! Та нар хэзээ ч барьж чадахгүй» гэж мэдэгджээ.

	Энэ нь нэг ёсны толгой эргэхтэй адил байв. Өөрийгөө баллаж байна гэдгээ ч мэдэж, тэр цагаа өөрөө түргэтгэж байлаа... Ямар нэг далдын хүчин түүнийг цаазын индэр өөд түлхээд байна уу гэлтэй, нэг алдааныхаа араас нөгөө алдааг гаргасаар л... Түүнд амьдралд хийх юм, алдах юм юу ч байсангүй... Өвчин нь түүнд үхэх ял оногдуулжээ. Бүх юм уурыг нь хүргэн уушгийг нь сагсайлгана. Амь зогоож ядан хоног төөрүүлнэ. Түүнийг нэгэнт л мөшгөж эхэлснээс хойш, намайг замын хагасаас буцна гэж байхгүй гэдгийг ч сайн ойлгож байв. Миний гарч ирсэн нь түүнд шинэ хүч өгч, урмыг нь сэргээжээ. Жүжигчин үзэгчтэй болох нь тэр! Надад молиго үмхүүлэхээр шийджээ. Эртен, Кросби хоёрыг молигодоод дөнгөчихсөн юм чинь... Намайг ч гэсэн залилах гээд үзэхэд болохгүй нь юу байх вэ?

	Намайг учрыг нь алдуулах гэсэндээ элдэв юм зохион ярьж, хуурамч хувилбар гаргаж байлаа... Иймэрхүү санаанаасаа зохиосон зүйлийг нэг нь энэ бүх үйл явдал хажууханд нь болж өнгөрсөн Сена мөрний тухай яриа байлаа. Гэнэт би жинхэнэ ул мөрийг алдаж, өөр юманд эргэлзэх ч юм бил үү, яаж мэдэх вэ гэж бодсон хэрэг. Тэгээд худлаа ярихыг үзүүлж гарах нь тэр. Хумхаа өвчин туссан газар л амьдарч байгаа хүн шиг байв. Тэр сүйрлээ гэдгээ ойлгосон боловч, үхэлтэй тоглон, элдвээр зууралдсаар л байв. Энэ тоглоомдоо Кросбийг татан оролцуулахад ч болохгүй гэх юм байсангүй...

	Өөрөө өөртөө л бүхнийг чадагч амьд бурхан шиг санагдсан нь мэдээж. Америк эрд утасдаж, зуун мянгаа аваад түүнээ надад гайхууллаа... Ёроолгүй ангал руу нисэн алдан дэнжгэнэж байгаа мөртөө бах нь ханан баяртай байжээ. Кросбийг дурдсан цагт Сен-Клуд очсон бай гэж тулгаж чаджээ. Түүний ухаалаг хэрсүүг нь хүлээхээс өөр аргагүй. Би өөрийнхөө юу санаж байгааг хэлээгүй нь мэдээж. Гэвч тэр намайг мөрдлөгөө дахин эхлэхдээ, гэмт хэрэг гарсан газраас эхэлнэ гэдгийг ойлгосон байна. Ийнхүү би ч Сен-Клуд яваад очдог, тэгээд Кросби тэнд байгаатай мөргөлдөхөд, хоосон байшинд байгаагаа яаж тайлбарлах нь вэ? гэдгийг харах гэжээ. Тэр ч бүү хэл өөрийгөө илрэлээ гэж үзэх ёстой Кросбийн амиа хорлоно гэдгийг ч урьдаас харчихсан байж болох бүрэн үндэстэй юм... Тийм байж бүрэн болно. Гэвч энэ нь ч бас түүнд хангалтгүй санагдсаныг нь яана! Бүхнийг чадах хүчиндээ мансууран согтсон тэр маш аюултай байв. Ийм ч учраас Кросбийг амиа хорлосны дараагаар би түүнээс салаагүй юм. Өглөөнөөс шөнө болтол, шөнөөс өглөө болтол ганц ч үг дуугаралгүй, дүмбийгээд л байв. Түүний биеэ барих тэсвэр нь урьдынх шигээ байж чадсангүй. Уруудахад буруудах гэгчээр шалдаа бууж байгаа нь жижиг юман дээр харагдах авч, хүмүүсийг үзэн ядах нь хэвээрээ байлаа. Тэр нь арчаагүй амьтдаар элэг доог хийн, доройхон нэгийг нь доромжилж, охидын дунд, мянгатын франк шидэн уралцуулж байлаа. Рудек бол жүжигчин, цаг ямагт л, энэ бүгд нь түүний ганц үзэгч болох надад ямар сэтгэгдэл төрүүлэх нь вэ гэдгийг ажиглаж байв.

	Энэ нь сүйрлийнх нь эхлэл байв. Ийм нөхцөл байдалд тайван самбаатай хэвээр үлдэнэ гэж байж болохгүй, алдаа гаргаж л таарах байв... Тэгээд гэмт хэрэгтнүүд эрт орой хэзээ нэгэн цагт алдаа гаргадаг жамыг Рудек ч бас тойрч чадсангүй.

	Тэр нь хоёр эмэгтэйг Кросби алсан юм. Жозеф Эртенийг балласан. Гэвч үхэхдээ үхэр буугаа тавина гэгчээр, дахин нэгээр ч зогсохгүй золиосоор тахил өргөхийг хүсжээ. Гэлээ ч би урьдчилан сэргийлэх арга хэмжээг авсан. Мөрдөгч Жанвьег, миссис Кросби болон Эдна Рейхбергийн нэр дээр ирсэн бүх бичиг захидлыг замаас нь барин, утсаар ярьсан яриаг нь сонсож байхын тул «Тавдугаар Георг» зочид буудлын шуудангийн салбарт суулгасан юм... Хоёр ч удаа Рудек надаас түр холдож амжсан бөгөөд, түүнийг захиа явууллаа гэдгийг нь ч би гадарлаж л байсан юм... Хэдэн цагийн дараахан нь Жанвье тэр захидлыг нь надад авчирч өгсөн.

	Энэ байна л даа! Нэг нь миссис Кросбид гэж хаяглажээ. Үүндээ миссис Гендерсоны амь насыг бусниулахыг нөхөр нь зохион байгуулсан гэжээ. Эд мөрийн баримт болгож, жижиг цаасан хайрцагтай байшингийн түлхүүр, америк эрийн гараар бичсэн хаягтай дугтуйг хавсаргажээ... Рудек хуулийг сайн мэднэ... Тэгээд ч захиандаа алуурч хүн ямар ч байлаа гэсэн хохирогчийнхоо өв залгамжлагч болох ёсгүйг дурджээ. Энэ нь миссис Кросбийн эд хөрөнгийг хураана гэсэн үг байв. Миссис Кросбийг шөнө дунд «Цагаан дэглийд» очихыг тушаагаад, орны дэвсгэрийг ханзлан дотроос нь хүний амь бусниулсан зэвсэг болох хутгыг олж аваад найдвартай газар нуу гэсэн байна... Хэрэв хутга тэнд байхгүй байвал, Сен-Клугийн байшин руу очиж, хувцасны шүүгээнд эрэх хэрэгтэй гэжээ. Тэр нь орны дэвсгэрт юу ч байхгүйг, миссис Кросби ямар ч хэрэггүй «Цагаан Дэглий» рүү очно гэдгийг сайн мэдэж байсан юм. Гэвч бусдыг элэг барьж, цөхрөнг нь барах юм сан гэхээс дотор нь загатнан, түүнийхээ хэрээр өөрийнх нь байдал ч дордсоор байв. Тэнүүлчдэд зориулсан гуанз руу баян америк бүсгүйг гүйж очих болгосондоо баяртай сэтгэл хангалуун байжээ.

	Гэвч энэ нь ч бас түүнд багадсан байна! Бүр даварч нөхрийнх нь сэтгэл буруулсныг миссис Кросбид илчлээд, Кросби бол Эдна Рейхбергийн нууц амраг, түүнтэй сууна гэж амласан юм гэдгийг ч бичжээ. Түүнээс гадна Эдна үнэнийг мэдэж байгаа! Тэр таныг үзэн яддаг учир, нэг үг хэлэхэд л та шившгээ дэлгэж гуйлгачин болох нь тэр!.. гэжээ.

	 

	* * *

	 

	Мегрэ сүүрс алдан, хөлс дааварласан нүүрээ алчуураар арчаад

	— Та үүнийг тэнэг, утгагүй явдал гэх үү?.. Огт тийм биш! Хар дарсан зүүд лүгээ адил... Рудек олон жилийн турш хүн төрөлхтнөөс өшөөгөө авах төлөвлөгөөг нарийн бодож байсан нь учиртай юм. Бараг цөмийг нь урьдчилан харж чадсан байна...

	Өөр нэгэн захиандаа Эдна Рейхбергт, миссис Гендерсоныг Кросби алсан гэж мэдэгджээ. Өөрийн нэрийг сэвтүүлэх хэрүүлээс мултаръя гэж хүсэж байгаа бол заасан цагт Сен-Клугийн байшинд очиж, цорын ганц эд мөрийн баримт болох хутгыг хувцасны шүүгээнээс авах хэрэгтэй гэжээ. Мөн Миссис Кросбид нөхрийнхөө ялт хэргийг мэдэж байгаа гэж мэдэгдсэн байна.

	Хүмүүсийн хувь заяагаар тоглож байгаа сахиулсан тэнгэр мэт Рудект санагдсаныг давтаад хэлчихье!.. Эмэгтэйчүүдийн аль нь ч захиаг аваагүй, түүнийг Жанвье замаас нь надад авчирч өгсөн юм. Захиаг Рудек бичсэн гэдгийг би баталж чадахгүй «Сиффле»-д бичсэн шиг солгой гараар бичсэн байв.

	Тэгэхэд нь би эмэгтэйчүүдтэй биечлэн уулзаж, миссис Гендерсоныг алсан хүнийг барихын тул нэг туршлага хийгээд үзье гэж үгэндээ оруулав. Юуны өмнө юм бүгдийг захианд дурдсан ёсоор яг таг гүйцэтгэх хэрэгтэй байлаа... Рудек өөрөө намайг «Цагаан дэглий»-д дараа нь Сен-Клуд аваачив... Өөрийгөө сүйрлээ гэдгийг мань хүн зөгнөсөн ч байж болох юм... Түүний санаанд яг таарсан гайхамшигтай төгсгөл байгаа биз. Захиаг замаас нь барьж авчээ гэдгийг мэдээгүй явсан юм чинь... Нөхрийнхөө жудаггүй занг мэдэж түүндээ сэтгэл нь зовсон миссис Кросби гуанз руу хий дэмий очсоныхоо дараа ядарч, хоосон байшинд орж гэмт хэрэг үйлдэгдсэн өрөөнд орж очно. Тэгээд Эдна Рейхбергтэй ямаршуухан байдалд нүүр нүүрээрээ мөргөлдөхийг бод л доо! Цаадхынх нь гарт чинжаал гялалзаж байх болно! Тэдний аль нэгийг нөгөөгийнхөө аминд хүрнэ гэдэгт би итгэхгүй байна, тэгэхдээ л Рудекийн сэтгэл зүйн талаар хийсэн тооцоо нь зэгсэн зөв байжээ.

	Гэлээ ч, миний найруулгаар болсон байдлын сүүлийн хэсэг өөрөөр эргэсэн юм. Миссис Кросби байшингаас ганцаараа гарч ирэв. Рудек Эднаг хааччихав гэдгийг яагаад ч ойлгосонгүй. Түүнд юу тохиолдов?.. Үүнээсээ болоод надтай хамт дотогш ороход хүрсэн юм... Өөрөө шүүгээ нээсэн нь... Тэгээд тэнд үхдэл биш, амьд мэнд байгаа швед бүсгүйг ч харав.

	Тэр над руу хараад, бүхнийг ойлгожээ... Тэгээд миний аль эртнээс хүлээж байсан тэр зүйлийг хийсэн юм... Тэр буудсан.

	Камильогийн нүд орой дээрээ гарав.

	— Битгий санаа зов!.. Өдөр нь гудамжны түлхэлцээн дунд, Рудекийн гар бууг яг адилхан боловч сумгүй буугаар сольчихсон юм... Ингээд л дуусаа... Рудек тоглоод хожигдох нь энэ!..

	Мегрэ унтарсан гаансаа асаагаад, духаа үрчийлгэн босож ирлээ.

	— Түүний эр хүн шиг хожигдлоо хүлээдгийг нь хэлэх хэрэгтэй... Бид хоёр шөнийн хагасыг, Ке-дез-Орфевр дахь миний тасалгаанд өнгөрөөсөн юм. Би түүнд юу мэдэж байснаа шударгаар хэлж, тэр ч цагаас илүү мэлзэж чадсангүй... Дараа нь юу байгаагаа надад хүүрнэж, би энэ явдлын мэдэгдээгүй хэсгүүдийг гүйцэх боломжтой болох нь тэр... Цаадах чинь өөрийгөө магтахаас нэг их буцахгүй хэвээрээ л байсан. Туйлын тайван байлаа. Тэгээд яриагаа дуусгахад, намайг цаазлах болов уу гэж хээвнэг асуух юм... Би хэлэх юмаа олохгүй түгдэртэл, харин өөрөө тас тас хөхрөн:

	— Заавал ч үгүй тэгүүлээрэй! Тэгснээрээ та надад их том тус хийж байгаа нь тэр. Дараа нь надад ганцхан юм л сонирхолтой байна... Германд байхад, нэг удаа хүн цаазлуулахыг харсан юм... Ялтан биеэ барьж, тайван байгаад л байлаа... Гэтэл эцсийн мөч болоод иртэл уйлж орилон сүйд болж «Ээж ээ!» гэж орилсон шүү. Тэгээд би ээжийгээ дуудах болов уу гэдэг л сонин байна... Та энэ тухай юу гэж бодож байна?.. гэж асуудаг байна шүү.

	Комиссар, мөрдөн байцаагч хоёр хоёулаа юм дуугарсангүй, нам гүм болов. Шүүхийн Ордны хөл үймээн эхэлж, Парисын нүргэлсэн чимээтэй хутгалдав. Эцэст нь мөрдөн байцаагч Камильо өмнөө ёс болгож тавьсан хавтаст хэргийг хажуу тийш болгоод түгдчин Мегрэ рүү харж чадахгүй гөлөлзөхөд нь хацар нь улаа бутарна.

	— Би таныг... мартахыг гуйя.. Миний... миний..

	Харин Мегрэ хар цэмбэн пальтогоо өмсөөд, мөрдөн байцаагч руу гар сунган, юу ч болоогүй юм шиг:

	— Маргааш танд тайлангаа явууламз... Одоо би Моэрс руу очилгүй болохгүй нь. Энэ захиануудыг түүнд үзүүлнэ гэж амлачихсан юм. Цаадах чинь эднийг бичгийн хэвийн магадлан шинжилгээнд оруулах гээд байгаа юм... гэлээ.

	Гарахынхаа өмнө комиссар хаалган тус очиж зогсоод эргэж харлаа. Мөрдөн байцаагч ширээнийхээ ард толгой ганзагалан сууна. Тэгэхэд л Мегрэ инээмсэглэж, энэ үл мэдэг инээмсэглэл нь түүний хариугаа авсны ганц илрэл боллоо.

	 

	
XII. УНАЛТ

	Нэгдүгээр сар ид дундаа, их хүйтэн байв. Зогсож буй арван эрчүүл цөм пальтоныхоо захыг босгон, халаасандаа гараа шургуулжээ.

	Зарим нь дороо дэвхцэн дулаацахыг оролдож, хоорондоо ганц хоёрхон үг дуугарна. Цөм л нэг тийш харц чулуудна.

	Мегрэ толгойгоо мөрөндөө нугдайлгаад бусдаас зайдуухан зогсох нь их ууртай ч юм шиг харагдах учир хэн ч түүнтэй зүрхлэн үг дуугарсангүй.

	Шоронгийн барилгыг тойрсон байшингуудад энд тэнд гэрэл улсхийнэ. Өвлийн хүйтэн шөнийн үүр цайх дөхөж хаа нэгтээ трамвай чихэнд чийртэй орилно.

	Ойртон ирж яваа машины дуу гарч, хаалга онгойлгох нь сонсогдоод, хүнд гутал түг түгхийх, аяархнаар тушаал өгөх нь чих дэлсэв. Сурвалжлагч, бээрсэн хуруугаар өврийнхөө дэвтэрт ямар нэг юм тэмдэглэнэ. Хэн нэг нь эргэж харна.

	Шоронгийн машинаас Рудек ухасхийн гарч ирэв. Хашаанд орж ирэнгүүтээ зогсон эргэн тойрноо харлаа. Үүрийн харанхуй бүрийд түүний нүд нь далайн давлагаа лугаа адил тунгалагхан харагдах ажээ.

	Түүний хоёр талаас барьсан нь ямар ч хэрэггүй зүйл байлаа. Цаазын индрийн зүг хол алхлан очив. Харин яг хүрдгийнхээ даваан дээр, мөстсөн шалбаагт халтиран ойчив. Юу болсныг ойлгоогүй хамгаалагчид нь түүний дээрээс даран авлаа. Тэр эсэргүүцэх юм байх санажээ.

	Энэ нь хэдхэн хоромд болж өнгөрсөн ч гэсэн, ял заагдсан хүнд ойчсон нь харваас зовуурьтай байсан бололтой. Тэр ичиж зовсон байдалтай босож ирэв. Түүний нөгөө өөртөө итгэдэг их итгэл сэхүүн омог нь алга болжээ.

	Цаазлуулахад байлцаарай гэж гуйсан Мегрэг олж хараад

	— Комиссар, та хүрээд иржээ... гэв.

	Мегрэ харц буруулав.

	Хүмүүс тэсэж ядсан байдалтай хөдөлж эхлэв. Бүгд л эвгүйрхэн болох гэж байгаа зүйлийг түргэн дуусаасай гэж бодно.

	Рудек эргэн, халтирч ойчсон шалбааг руугаа харав. Дараа нь цаазын индэр лүү харцаа шилжүүлснээ ингүүхэн инээд алдаж:

	— Аз харина гэгч энэ ажээ!.. гэв.

	Рудекийн амийг хороохоор томилогдогсод түүнийг шавдуулж зүрхлэхгүй, хий дэмий л тойрно.

	Хэн нэг нь хоолойгоо засав. Хананы цаана гудамжинд тэрэг дохиогоо дуугаргалаа.

	Рудек хэн рүү ч харалгүй өөрөө цаазын индэр өөд гарав. Тэгснээ дахин зогсож:

	— Комиссар аа... гэлээ.

	Минутын дараа гэхэд бүх юм дуусна. Рудекийн хоолой жигтэй царгин

	— Та одоо харина... Авгай чинь таныг хүлээгээд л орохоор чинь кофе буцалгаж өгнө дөө... гэв.

	Мегрэ, Рудекээс нүүрээ буруулан далдичив. Үнэн юм хэлжээ!

	Авгай нь түүнийг халуу дүүгсэн жижиг хоолныхоо өрөөнд угтан, уур савссан кофе ширээн дээр нь зэхээстэй байх болно гэдгийг Мегрэ мэдэж байлаа.

	Гэвч тэр одоо гэртээ шууд очиж чадахгүй нь гэдгээ мэдэв. Мегрэ, Ке-дез-Орфевр дахь тасалгаа руугаа зүглэв. Тасалгаандаа ороод, ширмэн зуухаа улайстал нь нүүрс өрдөн, гал руу харж суусаар өглөө болголоо.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	 


РЕДАКТОРААС УНШИГЧДАД

	 

	Энэ бол францын орчин үеийн нэрт зохиолч Жорж Сименоны уран бүтээлээс монгол хэлээр орчуулан гаргаж байгаа анхны ном мөн. Иймээс зохиолчийн ба түүний уран бүтээлийн талаар товч боловч танилцуулах хэрэгтэй нь мэдээж юм. Жорж Сименон нь энэ үес дэлхий дээр хамгийн их алдаршсан зохиолчийн нэгэн билээ. 1983 оны хоёрдугаар сард нас сүүдэр 80 хүрсэн энэ зохиолч хэдэн зуун роман, тууж, эсээ, дуртгал бичсэнээс дан роман нь хоёр зуу хүрчээ. Анхны роман «Гулдант гүүр» гэдэг нь 1920 онд хэвлэгдсэн бол сүүлчийн роман «Мегрэ ба эрхэм Шарль» гэдэг нь 1972 онд нийтлэгджээ. Яагаад сүүлчийн роман гэж байгаа юм бэ гэвэл Жорж Сименон "би зохиол бичихээ болилоо" гэж нийтэд зарласантай холбоотой юм. Номзүйн мэдээ бүртгэлээс үзвэл түүний зохиол дэлхийн 46 хэлээр орчуулагджээ.

	Жилд дунджаар таван роман бичдэг Жорж Сименоны уран бүтээлийн чадал чансаа, олон орны олон янзын уншигчийн сонирхлыг татдаг увдис нь юундаа байна гэдэг асуулт гарах нь зүйн хэрэг. Тэгвэл Сименоныг судлаачид хамгийн гол нь эгэл жирийн хүмүүсийн сэтгэлзүйг гүнзгий мэдэрч, тэдгээрийн хувь заяанд тохиолдох элдэв бэрхшээлийг тухайн нийгмийн мөн чанартай чадамгай холбон урнаар дүрслэн үзүүлдэг учраас ийнхүү алдаршжээ гэж дүгнэсэн байдаг. 

	«Би бол эгэл жирийн хүмүүсийн талд байдаг юм. Би хөрөнгөтөн хүн биш ээ. Хэдийгээр олон тооны концерн дэлхий ертөнц дээр ноёрхож байлаа ч би мөнгө, хөрөнгийн хүчинд итгэдэггүй. Миний бодоход орчин үеийн роман нь Расины юм уу Софоклын сонгодог эмгэнэлт жүжгүүдтэй нэг л төсөөтэй мэт байдаг. Би эвгүй байдалд орсон хүмүүсийн тухай бичдэг. Тэгэхдээ энгийн нэг хүнийг сонгон аваад ажиглаж эхэлдэг. Тэгээд энэ хүнд ямар нэгэн гэнэтийн хэцүү учрал тохиолдвол яах бол гэж өөрөөсөө асуудаг юм. Ингэж л зохиолынхоо эхийг гаргадаг» гэж Сименон ярьжээ.

	Түүний зохиолын гол баатар Мегрэ комиссар нь алдарт Шерлок Холмс, Эркюль, Пуаро нартай эн зэрэгцэнэ. Мегрэ бол гэмт хэргийг эрэн тогтоох мэргэжлийн хүн. Чухамхүү ийм сэдвээр бичсэн ном зохиолыг детектив гэж нэрлэдэг билээ. Детектив гэдэг нь латины detecto буюу уудлах, нээх, илрүүлэх гэсэн утгатай үг ажээ. Гэтэл Сименоныг дан ганц детектив зохиолоороо нэрд гарсан хүн гэж үзэж хараахан үл болох бөгөөд өөрийн нь хэлдгээр "хэцүү" романуудаараа олны анхаарлыг татжээ. Ер нь дал гаруй роман нь Мегрэ комиссарын адал сонин ажил явдалтай холбоотойгоос үзэх нь ээ ч түүний нийт зохиолын ердөө гуравны нэг хувийг эзэлнэ. Утга зохиолын нэрт судлаачид Сименоныг «нийгэм-сэтгэл зүйн романы том мастер» гэж нэрлэдэг байна. Бага залуугаасаа Оросын утга зохиолыг сонирхож, гурван их хүн Гоголь, Чехов, Достоевский нарыг багшаа гэж үзсээр өдий хүрсэн Сименоныг нэрт зохиолч Роже Мартен дю Гар, Эрнст Хемингуэй, Франсуа Морнак, Чарлз Сноу нар өндөр үнэлжээ. Тухайлбал, Чарльз Сноу «Сименон бол миний мэдэх XX зууны аль ч зохиолчоос илүүгээр өргөн олныг мэддэг хүн юм» гэжээ. Ер нь зохиолчийн бүтээлч чадварыг үнэлэхэд олон зүйлийг өгүүлж болно. Өдрийн хоёр цагаас оройн найм хүртэл тогтмол сууж бичдэг, хар өнгийн бэхээр маш жижигхэн бичих тул түүнийг нь бичил хальсанд буулгаж, дараа нь өсгөн томруулж машинддаг, ном зохиолоос гадна гаанс цуглуулах сонирхолтой, одоо түүнд дэлхийн бараг бүх ард түмний өчнөөн төчнөөн хэлбэр дүрсийн гаансны маш баян цуглуулга бий гэх мэтийг бичсэн байдаг.

	Бид Жорж Сименоныг нэрт зохиолчийн нь хувьд авч үзэхдээ түүний хачирхалтай сонин талыг нь биш бичсэн бүтээсэн зохиолуудынх нь утга чанарыг урьдал болгох нь зүй ёсны хэрэг юм. Энэ номд орсон гурван бэсрэг романд хөрөнгөт ертөнцийн ёс суртахуун, хөрөнгө мөнгө ямаршуу хүчтэй нөлөөлөн хүн олны оюун санааг хордуулан байдгийг илэрхий шүүмжлэхийн зэрэгцээгээр хөрөнгөтний шүүх байгууллагын үйл ажиллагааг эрс буруушаан элэглэн шоолсон нь мэдэгдэнэ. Тэгэхдээ эгэл жирийн бөгөөд бусдаас юугаараа ч товойн ялгардаггүй хүмүүсийн ёс суртахууны өндөр чанарыг хэзээ ямагт эсрэгцүүлэн тавьж чадсаныг бид бас олж үзэх болно. Ганцхан жишээг дурдахад тус номд орсон «Хүний амь» гэдэг романд гардаг Рудек бол уг нь «хүмүүсийн дунд» орж өөдлөн дэвжье гэж бодоод анагаах ухааны факультетад маш сайн сурч байснаа хүрээлэн буй нийгмийн буруугаас болоод балралын замд ордог юм. Рудек бүр хүүхэд ахуйгаасаа баячууд, эрх тааваараа жаргагчдыг үзэн яддаг байсан болохоороо тэрхүү «дээдчүүлийн» эсрэг тэмцэх их хүслэндээ автагдан ямар нэгэн том гэмт хэрэг үйлдэж байх боловч олон нийтийн анхаарлыг өөр лүүгээ татах сан гэж бодож явахад мөн «дээдчүүлийн» нийгэмлэгийн Кросба гэдэг хүн түүгээр тийм гэмт хэрэг үйлдүүлж үхлийн өөдөөс зоригтой очиж байгаа мэт боловч хүрээлэн байгаа нийгмийнхээ бузар булайг жигшин хорсож, сэтгэлдээ битүү гомдолтой яваа нь тийм ухаантай авьяастай залуу хүн ингэж ч төгсөх гэж дээ гэдэг бодлыг уншигч хүнд өөрийн эрхгүй төрүүлдэг юм.

	Эцэст нь хэлэхэд Жорж Сименон бол дэлхийн утга зохиолд зохих байрыг, бичлэгийн цоо шинэ төрөл зүйлийг гаргаж ирээгүй, улс төрийн тэмцэгч гэж тодроогүй, үхэшгүй мөнхийн нэр алдрыг олъё гэж чармайгаагүй, зүгээр л амьдралыг сайн санааны үүднээс соргогоор ажиж, үнэнээр дүрсэлдэг сайн зохиолчийнхоо хувиар эзэлсэн ажээ. Хамгийн гол нь эгэл хүнд чин хайртай, их дэвшлийн хэрэгт бага боловч өөрийн хувь нэмрийг оруулъя гэсэн санааг ямагт өвөрлөсөөр ирсэн хүн гэдгийг тэмдэглэвэл зохино. Манай монголын уншигч олон алдарт комиссар Мегрэтэй танилцсанаасаа хойш түүнтэй олон дахин уулзан учирч, түүний буурь суурь, овсгоо самбаа, харшуулан дүгнэх чадвар, хамгийн төвөгтэй учралын зангилааг олж тайлах арга ухааныг сонирхох нь лавтай тул бид чухамхүү комиссар Мегрэтэй холбоотой бэсрэг романуудаас нь цувуулан орчуулж тавих бодлоготой байгаагаа өгүүлээд энэ номын орчуулга, хэл найрлага, бүтцийн талаар санал онолоо ирүүлэхийг өргөн олон уншигч та нараас хүсэж байна.

